
   
      
      
   

ЯтІонэрэ Самуел
Тхылъэу «ЯтІонэрэ Самуел»
 

Апэрэ шъхьэр
 
Саул зэрэщымыІэжьым икъэбар Даут зэрэзэхихыгъэр
 

1Саул зызеукІыжьым ыуж Даут Іамалэкъхэм атекІуи, Цыкълагъ къыгъэзэжьи мэфитІо дэсыгъ.
2Ящэнэрэ мафэм цІыф горэ Саул идзэ зыщызаощтыгъэ чІыпІэм къикІи къэкІуагъ: ищыгъынхэр зэІытхъыгъагъэх, ышъхьаци ятІэр къыхэтэкъущтыгъэ. Даут дэжь ар къэси, ыпашъхьэ зыщыридзыхи, чІыгум нэс шъхьащэ фишІыгъ.
3Даут ащ еупчІыгъ: «Тыда укъыздикІырэр?» Адрэм къыриІожьыгъ: «Израилым идзэ зыщызэорэ чІыпІэм сыкъечъыжьы».
4ЕтІанэ Даут ащ еупчІыгъ: «Сыда къэхъугъэр? КъысфэІуат». Адрэм къыриІожьыгъ: «ЗэуапІэр къабгыни дзэкІолІхэр къечъэжьэжьыгъэх, хэкІодагъэри къауІагъэу лІэжьыгъэри бэдэд, Саули ыкъо Ионэтани щыІэжьхэп».
5Къэбарыр къыфэзыхьыгъэ кІалэм Даут еупчІыгъ: «Саули ащ ыкъо Ионэтани зэрэщымыІэжьхэр сыдэущтэу пшІэнэу хъугъа?»
6КІалэм къыриІожьыгъ: «ГъылбэуаІ Іуашъхьэм сыдэкІуае зэхъум, Саул пчыпыджыным зытыригъэкІэгъагъ, зэоным фытегъэпсыхьэгъэ кухэу щэбзаохэр зэрытыгъэхэр ащ кІахьэщтыгъэх.
7КъызызэплъэкІым сыкъылъэгъугъэти, къысэджагъ. Арти есІуагъ: „Мары сыкъэдаІо".
8Ар къысэупчІыгъ: „Ухэт о?" ЕсІожьыгъ: „Сэ Іамалэкъмэ сащыщ".
9ЕтІанэ ащ къысиІуагъ: „Сиакъыл сыщымыозэ, къысэкІуалІи сыукІ, сыда пІомэ спсэ джыри хэтыщт".
10Арти секІуалІи сыукІыжьыгъэ, сыда пІомэ къызытекІохэм ыуж зэрэщымыІэжьышъущтыр къызгурыІуагъ. Танджэу шъхьащысыгъэмрэ ыІапшъэ илъыгъэ Іэхъумрэ къыпысхыжьхи сизиусхьан къыфэсхьыгъэх».


11Ащ дэжьым Даут ищыгъынхэр ыцунтхъагъэх, игъусэгъэ цІыфхэми ар дэдэр ашІагъ.
12Ахэм яхьадэгъэшхуагъ, Саулрэ ащ ыкъо Ионэтанрэ, Зиусхьаным идзэрэ Израил хэгъэгумрэ чатэм зэрэзэхигъэфагъэхэр ягукъэошхоу гъымэ пыхьэхэзэ агъэягъэх, пчыхьэ нэс анэкІыгъ.
13ЕтІанэ къэбарыр къыфэзыхьыгъэм Даут еупчІыгъ: «Хэтмэ уащыща о?» Адрэм къыриІожьыгъ: «Хэхэс Іамалэкъым сырикІал».
14Даут ащ риІуагъ: «Зиусхьаным къахихыгъэр уукІыным утемыщыныхьэу сыдэущтэу пІэ тепщэягъа?»
15Ар къыІуи, Даут идзэкІолІ кІалэ горэм къеджи риІуагъ: «Еуи мор укІы». Ар ащ еуи ыукІыгъ.
16Даут аукІыгъэм кІэлъиІожьыгъ: «Уихьадэгъу ор-орэу къэблэжьыгъ: Зиусхьаным къахихыгъэр уукІыгъэу къызэоІом уифэшъуашэр ор-орэу къызфэпхьыжьыгъ».


 
Даут Саулрэ Ионэтанрэ зэригъэягъэхэр
 

17Даут Саулрэ ащ ыкъо Ионэтанрэ мыщ фэдэ гъыбзэ къафиІуагъ:
18Яшар итхылъ[1] зэритхагъэу, ехъуд лъэпкъым «Щабзэм иорэд»[2] ебгъэшІагъ:



19«А Израил, уищытхъузехьэхэр уилъэгапІэхэм ахэкІодагъэх,

О лІыхъужъ гущэхэр зэрэфэхыгъэхэр!



 

20Гъат къалэм къэбар щышъумыІуат,

Ащкъэлэн иурамхэми макъэ ащышъумыгъэІу,

армырмэ фылистмэ япхъухэр гушІоных,

сунэт зымышІыгъэмэ япхъухэр тхъэжьыных.



 

21ГъылбэуаІ Іуашъхьэхэр! Осэпси ощхи къышъуферэмых,

лэжьыгъэ зэрылъ губгъуи шъуакІыІу терэмылъ,

лІыхъужъхэм ямэІу къызэхакъутагъэшъ,

Саул имэІоу дагъэ зыщафэгъагъэм къытекІуагъэхэшъ.



 

22УкІыгъэмэ алъ къытенэу,

лІыхъужъхэм апкъышъол пхыригъэкІэу

Ионэтан ищэбзащэ дэлъ щабзэр ренэу атыригъафэщтыгъ,

Саул ичати фэІазэу ыгъабзэщтыгъ.



 

23Саулрэ Ионэтанрэ зэшІугъэх, зэгурыІощтыгъэх,

щэІэфэхи ядунай захъожьми зэшІокІодыгъэхэп;

бгъашхъомэ анахь псынкІагъэх ахэр,

аслъанхэм анахь лъэшыгъэх.



 

24О израилыпхъухэр! Жъугъае Саулэу,

шэкІ плъыжь дахэкІэ шъузыфапэщтыгъэр,

щыгъынхэм къадэшъуштэнэу дышъэ хьап-щыпхэр къышъуфязгъащэщтыгъэр.



 

25О лІыхъужъ гущэхэр зэуапІэм зэрэщыфэхыгъэхэри!

О уилъэгапІэ гущэхэм къащаукІыгъэу Ионэтан щылъи.



 

26Сшэу Ионэтан, ощ пае сэшъыгъо, усилъэпІэ дэдагъ;

гуфэбэныгъэу къысфыуиІагъэр сэркІэ бзылъфыгъэм ишІулъэгъу нахьи нахь лъэшыгъ.



 

27О лІыхъужъ гущэхэр зэрэфэхыгъэхэри – Іашэ гущэхэри хэкІодагъэхи!»




 

 

ЯтІонэрэ шъхьэр
 
Даут Ехъудэм ипачъыхьэ зэрэхъугъэр
 

1А зэпстэумэ ауж Даут Зиусхьаным еупчІыгъ: «Ехъуд хэкум икъалэмэ ащыщ горэм сыкІомэ хъущта?» Зиусхьаным ащ къыриІожьыгъ: «КІо». Даут къыІуагъ: «Тыда сыздэкІощтыр?» Ащ къыриІожьыгъ: «Хъэурэн».
2Арти ишъузитІуи, ИзрыІэлым щыщ АхъынэІамрэ чІыпІэу Къармэл щыщ Нэбал игощагъэу, шъузабэу къэнэгъэ Абигаилрэ игъусэхэу Даут ащ кІуагъэ.
3Игъусэхэри хэт иунагъуи кІыгъоу къакІохи, Хъэурэнрэ ащ къыпэблэгъэ къалэхэмрэ адэтІысхьагъэх.
4Ехъуд лІыхэр къызэІукІэхи, ехъуд лъэпкъым ипачъыхьанэу Даут дагъэ щафагъ. ГилыІадым ит къалэу Яощ щыщ лІыхэм Саул зэрагъэтІылъыжьыгъэм икъэбар Даут къыфахьыгъ.
5Арти ГъылыІадым ит къалэу Яощ дэсхэм адэжь лІыкІохэр ыгъакІохи, Даут ахэм араригъэІуагъ: «Шъуизиусхьанщтыгъэу Саул гукІэгъу фэшъушІи зэрэжъугъэтІылъыжьыгъэм пае Зиусхьаным ынэшІу къышъущэф,
6джы Зиусхьаныр шъоркІэ гукІэгъушІэу, къышъуфэшъыпкъэу, ыпэкІэ къызэрэшъуфыщытыгъэм фэдэу къэрэнэжь, сэри шъуизекІуакІэ ипэгъокІ шІуфашІэ къышъоспэсыжьын;
7джы зыжъугъэпыт, лІыгъэ къызхэжъугъаф, сыда пІомэ шъуизиусхьанэу Саул щыІэжьэп, сэ ехъуд лъэпкъым сырипачъыхьэнэу дагъэ сшъхьэ къыщафагъ».


 
Ищбощэт Израилым ипачъыхьэ зэрэхъугъэр
 

8Ау Нэр ыкъо, Саул идзэпащэу Абинэр, Саул икІалэу Ищбощэт къызэригъэгъуси, Мэхъэнэим къыщагъ.
9ЕтІанэ зэрэ-Израилэу ипачъыхьанэу тыригъэхьагъ. ЧІыпІэхэу ГъылыІадыр, Ашыурыр, ИзрыІэлыр, ефраим, бынямин лъэпкъхэр а пачъыхьагъум къыхиубытэщтыгъэх.
10Саул ыкъо Ищбощэт Израилым ипачъыхьанэу зытехьэм илъэс тІокІитІу ыныбжьыгъэр, пачъыхьагъум зэрэтетыгъэр илъэситІу. Даут игъусагъэр ехъуд лъэпкъыр ары.
11Ехъуд лъэпкъым ипачъыхьэу Даут зэпстэумкІи Хъэурэн зэрэдэсыгъэр илъэсиблрэ мэзихрэ.


 
Саулрэ Даутрэ ялІакъохэр зэрэзэшІонагъэхэр
 

12Нэр ыкъо Абинэр, Саул ыкъо Ищбощэт идзэкІолІхэр зэгъусэхэу Мэхъэнэим къикІхи ГъыбІон къалэм къэкІуагъэх.
13Цырыуй икІалэу Иоаб Даут идзэкІолІхэр кІыгъухэу ахэм апэуцужьынхэу къежьэхи, ГъыбІон псыуцупІэм дэжь щызэІукІагъэх. Зы купыр зы нэпкъым къыщыуцугъ, ятІонэрэ купым адрэ нэпкъыр уцупІэкІэ къыхихыгъ.
14Ащ ыуж Абинэр Иоаб риІуагъ: «КІэлэ заулэ къыхэрэкІи, тапашъхьэ щызэрэзаох». Иоаб къыриІожьыгъ: «КъыхэрэкІых».
15Арти бгъуитІумкІи дзэкІолІ заулэ къахэкІотыгъ, Саул ыкъо Ищбощэт игъусэмэ быняминэу нэбгырэ пшІыкІутІу, Даут игъусэхэми джащ фэдиз къызхагъэкІыгъ.
16Ахэр зэжэхэбанэхи, ашъхьэхэр шІозэрэубытыкІхэмэ, чатэхэмкІэ зэхэпыджэжьхэмэ зэрэукІыжьхэзэ, а чІыпІэм щыхэзэрэгъэфагъэх. Ащ пае а чІыпІэм ГъыбІон дэжь щыІэ Хъэлкъат-ХаццуримкІэ, Чатэмэ яшъофкІэ еджагъэх.
17А мафэм зэо пхъашэ щыІагъ, Даут идзэкІолІхэр Абинэррэ темыр Израилым щыщ дзэкІолІэу ащ игъусагъэхэмрэ атекІуагъэх.


18Цырыуй ыкъуищи: Иоаби, Абищаи, Іасаели ахэм ахэтыгъэх. Іасаел къушъхьэпчэн Іэлым фэдэу лъэпсынкІэу щытыгъ.
19Арти Іасаел Абинэр рифыжьи, илъэужхэм занкІэу атетэу, кІэкІэу ыуж ихьагъ.
20Чъэхэзэ Абинэр къызэплъэкІи къеупчІыгъ: «Ора ар, Іасаел?» Мыдрэм ащ риІожьыгъ: «Сэры».
21Абинэр ащ къыриІуагъ: «Сэ сауж икІи, дзэкІолІ ныбжьыкІэмэ ащыщ горэм ыуж ихьи, иІэшэ-шъуашэхэр къыпыхых». Ау Іасаел ащ ыуж икІыгъэп.
22Джыри икІэрыкІэу Абинэр Іасаел къыриІуагъ: «Сауж икІ, сыд пае усэонышъ, ухэзгъэфэн фая? Пшэу Иоаб ыпашъхьэ етІанэ сыдэущтэу сихьажьыщта?»
23Адрэр ыуж икІынэу фэягъэпти, Абинэр зыкъызэригъэзэкІи пчыпыджынымкІэ ыныбэ къыхэпыджагъ; пчыпыджыныр пхырыкІыпи, ащ дэжьым ар къыщызэхафи, а чІыпІэм ыпсэ щыхэкІыгъ. ЫужкІэ Іасаел зыщыфэхыгъэу, ыпсэ зыщыхэкІыгъэ чІыпІэм блэкІырэ пстэури къыщызэтеуцощтыгъэх.


24Ау Иоабрэ Абищайрэ Абинэр лъежьагъэх. Ыуж итэу кІохэзэ, ГъыбІон шъофнэкІым екІурэ гъогур Іуашъхьэу Гъыяхъ зыщебгъукІорэм дэжь пэчІынэтІэ Іуашъхьэу Аммэ зынэсхэм, тыгъэр къохьэгъэхагъ.
25Арти быняминхэр Абинэр купэу къезэрэугъоилІэхи, зэонхэу загъэхьазыри, Іуашъхьэ горэм ышыгу зыщагъэпытагъ.
26ЕтІанэ Абинэр Иоаб къеджи къыриІуагъ: «Икъущтба чатэкІэ лъэу дгъэчъагъэр? Хьауми заом тхьамыкІагъо къызэрэздихьырэм ущыгъуазэба? Акъошхэм ащ нахьыбэрэ ямызэожьынхэу уицІыфхэм ямыІоу джыри бэ тебгъэшІэщта?»
27Иоаб ащ къыриІожьыгъ: «Тхьэр зэрэщыІэр сэІо! Ар джы къэмыІогъагъэмэ, цІыфхэм пчэдыжь нэс акъошхэм ялъэуж афыщтыгъэ».
28Ащ ыуж Иоаб гъоупщынэм къызепщэм, дзэкІолІхэр зэкІэ къызэтеуцуагъэх, ащ нахьыбэри израил цІыфхэм ауж итыжьыгъэхэп; заор щагъэтыжьыгъ.


29Абинэррэ игъусэгъэ дзэкІолІхэмрэ а чэщым ренэу Иордан кІэим рыкІуагъэх, етІанэ Иордан зэпырыкІхи, пчэдыжьым къыщегъэжьагъэу щэджагъом нэс гъогу тетыгъэхэ нэуж Мэхъэнэим нэсыгъэх.
30Иоаб Абинэр ыуж икІыжьи къэуцужьыгъ, дзэкІолІхэр зэкІэ къызызэІуегъакІэхэм, Даут идзэкІолІмэ Іасаел нэмыкІэу нэбгырэ пшІыкІубгъу ахэтыжьыгъэп.
31Даут идзэкІолІхэм быняминхэри Абинэр игъусагъэмэ ащыщхэри нэбгырэ шъищрэ тІокІищрэ хъоу зэхаукІагъэх.
32ЕтІанэ Іасаел ятэ зыщагъэтІылъыжьыгъэ чІыпІэу Бэтлэхъэм дэтым щагъэтІылъыжьыгъ. Иоабрэ игъусэ дзэкІолІхэмрэ чэщ ренэм кІохи, нэфшъагъом Хъэурэн нэсыгъэх.


 

Ящэнэрэ шъхьэр
 
1Саул иунагъорэ ащ готхэмрэ Даут иунагъорэ ащ готхэмрэ зэнэкъокъухэу бэрэ хэтыгъэх. Даут ылъапсэхэр нахь пытэщтыгъэх, Саул иунагъорэ ащ готхэмрэ яІофхэр нахь дэй хъу зэпытыщтыгъэх.


 
Даут икІалэхэр
 

2ЕтІанэ Даут кІалэхэр Хъэурэн къыщыфэхъугъэх. Апэрэ шъаоу Аминон къыфэзылъфыгъэр изрыІэлыпхъоу АхъынэІам ары,
3ятІонэрэр Къылау, ар[3] зиягъэр, Нэбал игощагъэу Къармэл щыщ Абигаил; ящэнэрэр – Абищэлэм, ащ янагъэр Гъышыурым ипачъыхьэу Тэлмай ыпхъоу МэІах;
4яплІэнэрэр – Адоный, Хъаджэт икІэлагъ; ятфэнэрэр – Щэфатый, Абитал икІэлагъ;
5яхэнэрэр – ИтрэІам, къэзылъфыгъэр Даут ишъхьагъусэу Іэгълэ. Ахэр Даут Хъэурэн къыщыфэхъугъэх.


 
Абинэррэ Даутрэ язэгурыІоныгъ
 

6Саул иунагъорэ ащ готхэмрэ, Даут иунагъорэ ащ готхэмрэ азыфагу зэмызэгъыныгъэ елъыфэ Абинэр Саул иунагъорэ ащ готхэмрэ ягъусэу Іэшъхьэтетныгъэ ІэнатІэм щылъыкІотагъ.
7Айэ ыпхъоу РицпэкІэ заджэхэрэр Саул ишъузгуадзэщтыгъ. Саул ыкъо Ищбощэт Абинэр риІуагъ: «Сятэ ишъузгуадзэщтыгъэм дэжь сыда узкІихьэщтыгъэр?»
8Ищбощэт къыриІуагъэм лъэшэу къыгъэгубжыгъэу Абинэр ащ риІожьыгъ: «Сыкъумал къыпшІошІа? Ехъудэм сыпэшІуекІоу, уятэу Саул, ащ ышхэмрэ иныбджэгъухэмрэ сагоуцуагъ, ори Даут ыІэ уислъхьагъэп, ау бзылъфыгъэм пае псэкІодэу сшІагъэр къыспэоІэты.
9-10Пачъыхьагъур Саул иунагъо къызэрэІэкІихыжьыщтыр, Даут ипачъыхьагъу Дан къыщегъэжьагъэу БэрщэбаІ нэсыжьэу Израилымрэ Ехъудэмрэ зэращигъэуцущтыр Тхьэм къыІуагъ. Зиусхьаным Даут къыдишІыгъэ зэзэгъыныгъэр зысымыгъэцэкІэжькІэ, ифэшъуаши ащ нахьыбэжьи Тхьэм Абинэр рерэгъэгъот!»
11Арти Ищбощэт Абинэр зыпари риІожьышъугъэп, сыда пІомэ ар ащ щыщынэщтыгъэ.


12Ащ ыуж Абинэр Даут дэжь лІыкІохэр ыгъакІохи ригъэупчІыгъэх: «Орба мы чІыгур зыІэ илъыщтыр? Іуагъэ зэдэтэгъэшІи, израил лъэпкъыр зэрэщытэу къыбгоуцоным пае гъусэ сыпфэхъущт».
13Арти къыраригъэІожьыгъ: «Дэгъу, Іуагъэ къыбдэсшІыщт, ау зыгорэкІэ сыолъэІущт – Саул ыпхъоу Михэл къыздэмыщагъэу укъысІукІэнэу укъызыкІокІэ, зыозгъэлъэгъущтэп».
14Ащ ыуж Саул ыкъо Ищбощэт дэжь Даут лІыкІохэр ыгъакІохи раригъэІуагъ: «Фылист нэбгыришъэм яукІытапІэхэу къапысыупкІыгъэхэр уасэу зыфэстыгъэ сишъузэу Михэл къысэтыжь».
15Арти Ищбощэт ащ лъигъакІохи, илІ, Лаиш ыкъо Палтый, къытырихыжьыгъ.
16ЛІыр ауж къихьи, Бахъурим нэс гъызэ къадэкІуагъ; ау Абинэр «Гъэзэжь!» ащ зыреІом, адрэм ыгъэзэжьыгъ.


17ЕтІанэ Абинэр Израилым инахьыжъ упчІэжьэгъухэм ариІуагъ: «Даут шъуипачъыхьэнэу тапэкІэ шъуфэягъэшъ,
18шъуигухэлъ джы къыздэжъугъэхъун шъулъэкІыщт. Сыда пІомэ Зиусхьаным Даут къыгъэгугъагъ: „СиІумэтэу Даут ишІуагъэкІэ сиизраил лъэпкъ фылистхэми адрэ ипый пстэуми ащысыухъумэщт"».
19Ар дэдэр Абинэр быняминхэми ариІуагъ. ЕтІанэ Абинэр зэрэ-Израилэуи бынямин лІакъоми зэрэщытэу яшІоигъоныгъэ зыфэдэр къыфиІотэнэу Даут дэжь Хъэурэн кІуагъэ.
20Нэбгырэ тІокІ игъусэу Абинэр Даут дэжь Хъэурэн къэкІуагъ, Абинэррэ ащ игъусэхэмрэ ешхэ-ешъо Даут къафишІыгъ.
21Арти Абинэр Даут риІуагъ: «Сизиусхьанэу пачъыхьэм зэрэизраил лъэпкъэу Іуагъэ къыдишІыным, къыІукІэнхэм, ыгу къызэриІоу зэкІэми япачъыхьэным пае сыкІонышъ къыфесщэлІэщт». Даут Абинэр ытІупщыжьыгъ, адрэми мамырэу ыгъэзэжьыгъ.


 
Абинэр зэраукІыгъэр
 

22Даут идзэкІолІхэу, Иоаб игъусэхэу чІыпІэ зэфэшъхьафмэ къащызэуагъэхэр мылъкушхо къыздащи къэкІожьыгъэх. Ау Абинэр Даут ытІупщыжьыгъагъэти, Даут дэжь, Хъэурэн, ар щыІэжьыгъэп, ащ мамырэу ыгъэзэжьыгъагъ.
23Иоабрэ дзэу ащ игъусагъэмрэ къызагъэзэжьым, Нэр ыкъо Абинэр пачъыхьэм дэжь къызэрэкІогъагъэри, адрэм ар зэритІупщыжьыгъэри, мамырэу зэригъэзэжьыгъэри къыфаІотагъэх.
24Арти Иоаб пачъыхьэм дэжь къакІуи къыриІуагъ: «Сыда пшІагъэр? Абинэр уадэжь къэкІогъагъ, сыда ар зыкІэптІупщыжьыгъэр, мамырэу зыкІебгъэгъэзэжьыгъэр?
25Нэр ыкъо Абинэр зыфэдэр ошІэба: уигъэпцІэнэу, угу зыришІыкІынэу, уидэхьапІи уидэкІыпІи – зэкІэ пшІэрэр пкІэкІишІыкІыным пае ар мыщ къызкІэкІогъагъэр».


26Ащ ыуж Иоаб Даут дэжь къикІыжьи Абинэр лъыригъэжьагъэх; Бэр-Сирэ чІыпІэм нэсыжьыгъэу, Даут щымыгъуазэу ащ къырагъэгъэзэжьыгъ.
27Абинэр Хъэурэн къызегъэзэжьым, Іоф шъэф горэм пае дэгущыІэщт фэдэу зыригъэшІзэ, Иоаб ар къэлапчъэхэм акІоцІырищи, укъызщымылъэгъощт къогъу горэм дэжь ыныбэ щыхэпыджагъ. Джаущтэу Иоаб ышэу Іасаел ылъэу ыгъэчъагъэм Абинэр текІодэжьыгъ.


 
Абинэр ихьадэгъу Даут къызэрэзыхишІагъэр
 

28Ащ ыуж Даут къэбарыр зишІагъэр, арти ащ ыІуагъ: «Нэр ыкъо Абинэр ылъэу агъэчъагъэм сэри сипачъыхьагъуи тилажьэ Зиусхьаным ыпашъхьэ егъашІи щыхэлъынэп.
29Иоабрэ ащ ятэ иунагъорэ зэрэщытэу лажьэр атерэф, Иоаб иунагъо щынуз зиІэхэм, бэгушІоІунэ хъугъэхэм, е бэщыр зикІэгъэкъон сэкъатхэм, е чатэкІэ хагъафэхэрэм, е зышхын зэзымыгъотылІэжьхэрэм егъашІэм ащэрэмыкІ».
30ГъыбІон дэжь щыкІогъэ заом Іасаел зэрэщиукІыгъагъэм пае ащ ышхэу Иоабрэ Абищайрэ Абинэр зыкІаукІыжьыгъэр.


31Даут Иоабрэ ащ игъусэ цІыфхэмрэ унашъо афишІыгъ: «Шъуищыгъынхэр зэІышъутхъхи, дзыопхъэ шэкІ пхъашэм хэшІыкІыгъэ шъыгъошъэ джанэхэр зыщышъулъэхи, Абинэр жъугъае». Ар зыдэлъ пхъэмбаим ыуж итэу пачъыхьэу Даут кІощтыгъэ.
32Абинэр Хъэурэн щагъэтІылъ зэхъум, ащ икъэ дэжь щытэу пачъыхьэм лъэшэу ар ыгъэягъ; зэкІэ цІыфхэми ар агъэягъ.
33ЕтІанэ пачъыхьэм гъыбзэ ащ фызэхилъхьагъ:

«Абинэр фэдэр ара делэгъэ лІакІэр зэпэсыгъэр?


34О пІэхэр пхыгъагъэхэп,

плъакъохэми пшъэхъухэр ателъыгъэп,

бзэджашІэхэм цІыфыр зэраукІ хабзэу,

жъалымыгъэкІэ узыхагъафэм».



Ащ цІыфхэр зэкІэ джыри нахь къыгъэгъыгъэх.
35ЦІыфхэр Даут дэжь къакІохи гъомлапхъэм хэІанэу къызыраІом джыри мэфагъэ, ау Даут тхьэлъанэ ышІыгъ: «Тыгъэр къомыхьафэ хьалыгъуми е нэмыкІ гори зызІузгъафэкІэ Тхьэм сифэшъуашэри нахьыбэжьи серэгъэгъот».
36ЦІыфхэм зэкІэми ар зэхахыгъэти, пачъыхьэм адрэ ышІэрэ пстэури зэрягуапэщтыгъэм фэдэу мыдрэри ягопагъ.
37Нэр ыкъо Абинэр пачъыхьэм зэремыкІодылІагъэр зэкІэ дзэкІолІхэми зэрэ-Израилэуи а мафэм къагурыІуагъ.
38Пачъыхьэм иІумэтхэм ариІуагъ: «Пэщэшхощтыгъэмрэ зы лІэу щытыгъэмрэ мы мафэм Израилым зэрэщаукІыгъэр шъошІэба?
39Сыпачъыхьэнэу сшъхьэ дагъэ къыщафагъэми, сэ джыри лъэкІ сиІэгоп, мыдрэ лІыхэр, Цырыуй ыкъохэр, сэщ нахь лъэшых. Бзэджагъэ зышІэрэ цІыф бзаджэм ифэшъуашэ Зиусхьаным рерэгъэгъот!»


 

ЯплІэнэрэ шъхьэр
 
Ищбощэт зэраукІыгъэр
 

1Абинэр Хъэурэн зэрэщылІагъэм икъэбар Саул ыкъо Ищбощэт зызэхехым, ыгу къышІуефэхыгъ, зэрэ-Израилэуи зытыриубытэщтыр ымышІэу гумэкІым зэлъиштагъ.
2Саул ыкъо Ищбощэт дзэ куп хэушъхьафыкІыгъэмэ япащэхэу нэбгыритІу иІагъ, зым ыцІагъэр БэІан, адрэм – Рехаб. Ахэм ятагъэр бынямин лІакъом къыхэкІыгъэу, БэІэрот къалэм щыщэу Риммон. БэІэрот Бынямин хэкум къыхиубытэщтыгъэ.
3БэІэрот щыщхэр Гъытаим екІужьыгъагъэх, хэхэсыцІэр яІэу джы къызнэсыгъэми ахэр ащ щэпсэух.


4Саул ибын къыхэкІыгъэу джыри зы кІалэ щыІагъ. Ар Саул ыкъо Ионэтан икІалэу лъащэщтыгъэр ары. Ионэтанрэ Саулрэ якъэбар ИзрыІэл къалэм къырахи къызагъэсым ащ ыныбжьыгъэр илъэситф. Ар зыІыгъыщтыгъэ бзылъфыгъэм шъэожъыер къыпхъуати къечъэжьагъ. ГуІэным хэтэу чъэзэ, къыІэпызи тыригъэфэгъагъэти ары кІалэр лъащэ зыкІэхъугъагъэр. Ащ зэреджэщтыгъэхэр Ищбощэт.
5БэІэрот щыщ Риммон ыкъохэу Рехабрэ БэІанрэ ежьэхи, щэджэгъонэстырым тефэу Ищбощэт иунэ екІолІагъэх; щэджэгъо чъые ышІэу адрэр щылъыгъ.
[4]6 Рехабрэ ышэу БэІанрэ коц къырахыщт фэдэу унэм ихьэхи, ащ ыныбэ хэпыджэхи къыкІатхъужьыгъ.
7Унэм ихьэгъагъэх, чъыяпІэм ит пІэкІорым ар илъыгъагъэти, ахэр ащ еохи аукІыгъагъ, ышъхьэ къышІуаупкІыгъагъ. Ар къыздашти, чэщ ренэм Араба шъофнэкІым итхэу кІуагъэх.
8ЕтІанэ Ищбощэт ышъхьэ Даут дэжь Хъэурэн къахьи пачъыхьэм раІуагъ: «Мары Ищбощэт, упсэ ыуж итыгъэ уипыеу Саул ыкъо ышъхьэ; тизиусхьанэу пачъыхьэм пае Саули ащ ибыни яфэшъуашэр Зиусхьаным аригъэгъотыжьыгъ».


9Ау Даут БэІэрот щыщ Риммон ыкъохэу Рехабрэ ащ ышэу БэІанрэ ариІожьыгъ: «Къиныгъо пстэуми спсэ ащызыухъумэгъэ Зиусхьаныр зэрэщыІэр сэІо!
10„Мары Саул лІагъэ", – ыІоу къэбар къысфэзыхьыгъэр, мэкъэшІу къысигъэІугъэу зылъытэщтыгъэр сыубыти Цыкълагъ щязгъэукІыгъ. Джары къэбарышІоу къыхьыгъэм пае сэ ащ фэзгъэшъошагъэр.
11Адэ джы лажьэ зимыІэ цІыфыр иунэ илъэу пІэм хэзыукІыхьэгъэ бзэджэ-наджэхэм аІэкІэ хьакъынчъэу агъэчъэгъэ лъыр ясымыгъэпщыныжьынэуи, чІыгум тесымыгъэкІодыкІынхэуи?»
12Ащ тетэу Даут идзэкІолІхэм унашъо афишІи, ахэр аригъэукІыгъэх, аІэхэмрэ алъакъохэмрэ паупкІхи, Хъэурэн дэт псыутІэм дэжь щыпалъагъэх. Ищбощэт ышъхьэ Хъэурэн щагъэтІылъыгъэ Абинэр икъэ дычІалъхьажьыгъ.


 

Ятфэнэрэ шъхьэр
 
Даут Израилымрэ Ехъудэмрэ япачъыхьэ зэрэхъугъэр
 

1Ащ ыуж Израилым илІэкъо пстэури Даут дэжь Хъэурэн къакІохи къыраІуагъ: «Тэри ори зыл тыщыщ шъыпкъ.
2Нахьыпэм, Саул зыщыпачъыхьагъэм, израилыдзэхэм урягъуазэу заом Іупщэщтыгъэхэба. Зиусхьаным о къыуиІуагъ: „Мэлахъом Іэхъогъур хъупІэшІум зэрифырэм фэдэу, сиизраил лъэпкъ зезыщэщтыр оры, Израилым ипэщэщтыр оры"».
3Израилым инахьыжъ упчІэжьэгъухэу пачъыхьэм дэжь Хъэурэн къэкІогъагъэхэм пачъыхьэу Даут Зиусхьаным ыпашъхьэ Іуагъэ ащыдишІыгъ; зэрэ-Израилэу ипачъыхьанэу Даут ышъхьэ дагъэ щафагъ.
4Даут пачъыхьэ зэхъум ыныбжьыгъэр илъэс щэкІ; зэрэпачъыхьагъэр илъэс тІокІитІу.
5Хъэурэн дэсэу илъэсиблрэ мэзихрэ Ехъудэм ипачъыхьагъ, Ерыусэлэм дэсэу илъэс щэкІырэ щырэ Израилымрэ Ехъудэмрэ зэрэщытэу япачъыхьагъ.


 
Даут Ерыусэлэм зэриштагъэр
 

6ЕтІанэ пачъыхьэу Даутрэ ащ идзэхэмрэ Ерыусэлэм аштэнэуи а чІыпІэм щыпсэурэ еусхэм язэонхэуи ежьагъэх. Ау адрэхэр «Даут мыщ къыдэхьашъущтэп» аІозэ егупшысщтыгъэхэти, Даут къыраІуагъ: «Мыщ укъыдэхьашъущтэп, нэшъухэри лъащэхэри къыозэожьышъущтых».
7Ау Цион пытапІэр Даут ыштагъ: ыужкІэ Даут икъалэкІэ ащ еджагъэх.
8Арти а мафэм Даут ыІуагъ: «Еусхэр шъуукІынхэу шъуфаемэ, къалэр зытет къушъхьэм пхыраутыгъэ псырыкІуапІэмкІэ шъукІуи, Даут зыфэмылъэгъухэу зыфаІорэ нэшъухэмрэ лъащэхэмрэ шъуащытебан». «Нэшъухэмрэ лъащэхэмрэ Зиусхьаным иунэ ихьашъущтхэп» джары зытыраІукІыгъэри.
9Ащ ыуж Даут пытапІэм дэтІысхьи, Даут икъалэкІэ ащ еджагъ. ЫкІыбкІи, ыкІоцІкІи, тыдэкІи ар зэкІигъэпытыхьагъ.
10Джащ тетэу Даут иІофхэр нахьышІоу кІохэзэ, нахь лъэши, нахь лъэрыхьи хъущтыгъэ. Зиусхьанэу ошъогу дзэхэр зиІэрылъхьэ Тхьэр ащ игъусагъ.
11ЕтІанэ Цэур ипачъыхьэу Хъирам лІыкІохэр Даут дэжь къыгъэкІуагъэх, кедр пхъэхэр къыфаригъэщагъэх, пхъашІэхэмрэ унэзэтелъхьэхэмрэ къыгъэкІуагъэхэти, ахэм Даут къэлэсэрай фашІыгъ.
12Джащ тетэу Израилым ипачъыхьанэу Зиусхьаным зэрэтыригъэхьагъэри, Ежь иизраил лъэпкъ пае ипачъыхьагъу зэрахиІэтыкІыгъэри Даут къыгурыІуагъ.


 
Даут икІалэхэр
 

13Даут Хъэурэн къызыдэкІыжьым ыуж, Ерыусэлэм дэсзэ, шъузхэри шъузгуадзэхэри джыри къыщагъэх. Арти шъаохэмрэ пшъашъэхэмрэ боу джыри ащ къыщыфэхъугъэх.
14Ерыусэлэм къыщыхъугъэхэм мары ацІэхэр: ЩаммыуаІ, Щэубаб, Нэтан, Сэлмэн,
15Ипхъар, ЕлышыуаІ, Нэфэгъ, ЯфиаІ,
16ЕлыщэмаІ, ЕладаІ, Елыфэлэт.


 
Фылистхэм зэратекІуагъэхэр
 

17Израилым ипачъыхьанэу Даут дагъэ зэрэщафагъэр зызэхахым, ар къаубытыным пае фылистхэр лъыхъухэу къезэрэфыжьагъэх. Ар Даут зызэхехым пытапІэм екІугъ.
18Джы фылистхэр къэсхи РэфаІим кІэим къыщыуцугъэх.
19Арти Даут Зиусхьаным еупчІыгъ: «Фылистмэ сязаомэ хъущта? Ахэм сатебгъэкІощта?» Зиусхьаным Даут къыриІожьыгъ: «КІо, фылистхэр Сэ, шъыпкъэмкІэ, пІэ къислъхьащтых».
20ЕтІанэ Даут БэІал-Фэрацим кІуи, ахэр ащ щызэхикъутагъэх. Даут ыІуагъ: «Псы къиугъэм зэкІэ зэрыздихьырэм фэдэу, Зиусхьаным сипыйхэр, слъэгъузэ, сыпырт ригъэфагъэх». Джары а чІыпІэм БэІал-ФэрацимкІэ[5] зыкІеджагъэхэр.
21Теплъэ зэфэшъхьафхэр зиІэ тхьэ папкІэхэу ашІыгъэхэр фылистмэ къагъэнагъэхэти, ахэр Даутрэ идзэкІолІхэмрэ чІыпІэ горэм Іуащыгъэх.


22Ащ ыужи фылистхэр къакІохи РэфаІим кІэим къыщыуцугъэх.
23Арти ышІэщтымкІэ Даут Зиусхьаным[6] зеупчІым, Ащ къыриІожьыгъ: «УапэмыгъокІэу, мэркІо чъыгхэр зыщызэхэт чІыпІэм кІуи, акІыбкІэ къикІи къатебан.
24ЕтІанэ дзэм икІо макъэ мэркІо чъыгмэ ашъхьагъкІэ къыщыІоу зызэхэпхкІэ ежь, сыда пІомэ фылистыдзэм утекІоным пае Зиусхьаныр уапэ итыщт».
25Зиусхьаным къыриІуагъэм тетэу Даут зекІуагъэ, ГъэбаІ къыщегъэжьагъэу Гъэзэр нэс фылистхэр щызэхикъутагъэх.


 

Яхэнэрэ шъхьэр
 
Тхьэм ипхъонтэ лъапІэ Даут Ерыусэлэм къызэрихьыжьыгъэр
 

1Ащ ыуж Израилым идзэкІолІ анахь лІыбланэхэр зэкІэ нэбгырэ мин щэкІ хъухэу Даут къызэІуигъэкІагъэх.
2ЕтІанэ Тхьэм ипхъонтэ лъапІэу, ошъогу дзэхэр зиІэрылъхьэ Зиусхьаным ыцІэкІэ зэджагъэхэу, Ар къэрыубхэм[7] атесэу зытешІыхьагъэр къыдахыжьыным пае Даутрэ идзэкІолІхэмрэ зэкІэ ехъуд къалэу БэІал кІуагъэх.
3Тхьэм ипхъонтэ лъапІэ Абинэдау иунэу Іуашъхьэм тетым къырахыжьи, ку зэкІэт ашІыгъакІэм къырагъэуцуи къыращэжьэжьыгъ. Абинэдау икІалэхэу Іузэрэ Ахъиурэ ку зэкІэтыр къащэщтыгъэ.
4Ахъиу Тхьэм ипхъонтэ лъапІэ зэрытыгъэ ку зэкІэтым ыпэ итыгъ.
5Даути израил лъэпкъ пстэури шъонтырыпхэм, нэмыкІ пщынэ лъэпкъ зэфэшъхьафхэмрэ Іэпэ одыджынхэмрэ Зиусхьаным ыпашъхьэ щяощтыгъэх, орэдхэр къаІощтыгъэх, къашъощтыгъэх.


6Нэхъон ихьамэщ дэжь къызэсхэм, кум кІэшІэгъэ цухэм Тхьэм ипхъонтэ лъапІэ къагъэукъончыгъэти, ар къемыфэхыным пае Іузэ ыІэ ыщэи ичІыпІэ ригъэуцожьыгъ.
7Ау емынэгуеу Тхьэм ипхъонтэ лъапІэ зэрэнэсыгъэм пае Зиусхьаныр Іузэ лъэшэу къыфэгубжи, къытыригъафи, Тхьэм ипхъонтэ лъапІэ дэжь ар щылІагъ.
8Зиусхьаным Іузэ сыпырт зэрэригъэфагъэм пае Даут губжыгъэ. А чІыпІэм джы къызнэсыгъэми «Іузэ сыпырт зыщырагъэфагъэр» аІозэ еджэх.
9А мафэм Даут Зиусхьаным лъэшэу щыщти, зэриІожьыгъ: «Зиусхьаным ипхъонтэ лъапІэ таущтэу къэсыухъумэхэн?»
10Арти Зиусхьаным ипхъонтэ лъапІэ ежь ыдэжь, Даут икъалэ, даримыгъахьэу, гъытытмэ ащыщэу Іабэд-Едом иунэ раригъэуцуагъ.
11Зиусхьаным ипхъонтэ лъапІэ гъытытэу Іабэд-Едом иунэ мэзищэ итыгъэти, Іабэд-Едоми, иунагъуи, имылъкуи зэрэщытэу Зиусхьаным ынэшІу къащыфагъ.


12«Тхьэм ипхъонтэ лъапІэ пае Іабэд-Едом иунагъуи ащ иІэ пстэуми Зиусхьаным ынэшІу къащыфагъ» аІуи, пачъыхьэм къэбар къыфахьыгъ. Ащ лъыпытэу Даут гушІуагъом хэтэу Тхьэм ипхъонтэ лъапІэ лъыкІуи, Іабэд-Едом иунэ къырихыжьи, Даут икъалэ ар къыхьыжьыгъ.
13Зиусхьаным ипхъонтэ лъапІэ къэзыхьхэрэм лъэбэкъуих задзым, быгъурэ шкІэкІэ зишІугъорэ къурмэн ащ ышІыгъ.
14Зиусхьаным ыпашъхьэ итэу Даут пкІэтэ-лъатэзэ чъэщтыгъэ; Даут къурмэнышІчэтэнІабгъур пэІупхъогъагъ.
15Джаущтэу Даутрэ израил лъэпкъымрэ къыхэкуукІхэзэ, гъоупщынэмэ къяпщэхэзэ, Зиусхьаным ипхъонтэ лъапІэ къахьыщтыгъэ.


16Зиусхьаным ипхъонтэ лъапІэ Даут икъалэ къыдахьэ зэхъум, Саул ыпхъоу Михэл шъхьангъупчъэм къиплъи, Зиусхьаным ыпашъхьэ Даут зэрэщыдэпкІаерэмрэ къызэрэщышъорэмрэ къызелъэгъум, ыгукІэ къыкІэнэкІагъ.


17Зиусхьаным ипхъонтэ лъапІэ къахьи, чэтэнгъэІэгъэ лъапІэм, Даут чІыпІэу щыфигъэнэфэгъагъэм агъэуцуи, Зиусхьаным ыпашъхьэ къурмэнгъэстрэ зэгурыІоныгъэ къурмэнрэ Даут щишІыгъэх.
18Къурмэнгъэстрэ зэгурыІоныгъэ къурмэнрэ зешІыхэм ыуж Зиусхьанэу ошъогу дзэхэр зиІэрылъхьэм ыцІэкІэ шІоу щыІэ пстэури къыдэхъунэу лъэпкъым фэлъэІуагъ.
19Ащ ыуж Израилым ицІыф пстэуми, хъулъфыгъэхэми бзылъфыгъэхэми хьалыгъу джэгурыдзэ, финик гъэгъугъэ зэхэгъэчъыхьэгъэ такъыр зырыз ыкІи сэнэшъхьэгъэгъугъэ афаригъэгощыгъ. ЕтІанэ цІыфхэр зэкІэ шъхьадж иунэ екІужьыгъэх.


20Иунагъо исхэм Тхьэм ынэшІу къащыфэмэ зэрэшІоигъор ариІонэу Даут ядэжь къыгъэзэжьыгъ. Ишъхьагъусэу, пачъыхьэу Саул ыпхъоу Михэл къыпэгъокІи, къыриІуагъ: «УкІытэ зымышІэрэм зызэришІытэжьынэу Израилым ипачъыхьэ иІумэтмэ яунэІут бзылъфыгъэхэм апашъхьэ зыщитІэкІи, делэм фэдэу непэ зыкъызщешІытэжьым, боу къахэщыпагъэм!»
21Арти Даут Михэл риІуагъ: «Уяти ащ иунагъуи зэрэщытэу къаблэІабыкІи Зиусхьаным илъэпкъэу Израилым илІышъхьэу сызышІыгъэ Зиусхьаным ыпашъхьэ сыкъыщешІагъ. Зиусхьаныр згъэлъапІэу ыпашъхьэ джыри сыщычэфыщт;
22нахь лъэшыжьэуи зызгъэцІыкІущт, сэр шъыпкъэми сыгу зыфэмыкІожьэу зызгъэпсыщт, а зигугъу къэпшІырэ унэІут бзылъфыгъэхэм сищытхъу нахь аІощт».
23Саул ыпхъоу Михэл илІэжьыгъо мафэ къэсыфэ сабый къыхэкІыгъэп.


 

Яблэнэрэ шъхьэр
 
Тхьэм Даут къызэригъэгугъагъэр
 

1Пачъыхьэр иунэ гупсэфэу исэу, Іэгъо-благъом щыпсэурэ пыйхэр Зиусхьаным ащ къытыримыгъэбанэхэу зыригъэгъэпсэфзэ,
2пачъыхьэм тхьэлІыкІоу Нэтан риІуагъ: «Кедрым хэшІыкІыгъэ унэм мары сэ сис, ау Тхьэм ипхъонтэ лъапІэчэтэнгъэІэгъэ лъапІэм чІэт».
3Арти Нэтан пачъыхьэм къыриІожьыгъ: «Угу илъыр зэкІэ шІэ, сыда пІомэ Зиусхьаныр уигъусэ».


4Ау а чэщ дэдэм Зиусхьаным ыдэжь къикІыгъэ псалъэр Нэтан къылъыІэсыгъ:
5«КІуи сиІумэтэу Даут еІу: „Зиусхьаным ыІорэр мары: Сэ сисынэу ора джы унэ сфэзышІыщтыр?
6Израил цІыфхэр Мысырым къызисщыжьыгъэхэм щегъэжьагъэу унэ симыІэу къадэскІухьэзэ, непэ къызнэсыгъэми чэтэнгъэІагъэм сычІэтзэ къэсэхьы.
7Израил цІыфхэм сырягъусэу тыдэ сыщыІагъэми, 'Кедр чъыгым хэшІыкІыгъэу сыд пае унэ сфэшъумыгъэуцура?' сІоу Сиизраил лъэпкъ ипэщэнэу пшъэрылъ зыфэсшІыгъэ лІакъомэ ащыщ горэм есІуагъа?
8Арышъ сиІумэтэу Даут мыщ фэдэу сфеІу: Зиусхьанэу ошъогу дзэхэр зиІэрылъхьэм ыІорэр мары: Сиизраил лъэпкъ илІышъхьэ ухъуным пае мэл Іэхъогъум Сэрба укъыхэзыщыгъэр?
9Тыдэ укІуагъэми сыуигъусагъ, уипый пстэуми кІодыкІаер къафэсхьыгъ, дунаим щызэлъашІэрэ цІыфышхомэ афэдэу пцІэ чыжьэу згъэІущт.
10Сиизраил лъэпкъ чІыпІэ къыфэзгъотыщт, ылъапсэхэр згъэпытэщтых, гупсэфэу чІыпІэ ар исыщт, ащ нахьыбэри гумэкІ хэтыжьыщтэп, бзэджэ-наджэхэм язэрари ащ къырагъэкІыжьыщтэп, ыпэкІэ
11Сиизраил лъэпкъ хьыкумышІхэр Іэшъхьэтет зыфэсшІыгъэхэм къыщегъэжьагъэу зэрэщытыгъэм фэдэу. Уипый пстэури къыптесымыгъэбанэу зыозгъэгъэпсэфыщт. Уиунагъо итетыгъо ыгъэпытэнэу Зиусхьаным етІани укъегъэгугъэ.
12КъэбгъэшІэнэу щытыр къэбгъэшІагъэу, уятэхэр зыдэщыІэм зыбгъэзэжькІэ, къыппыкІыгъэу уаужкІэ псэущтыр къэзгъэтэджыжьыщт, ипачъыхьагъу згъэпытэщт.
13Джары Сэ сцІэ пае унэ зыгъэуцущтыр. Ащ ипачъыхьагъу егъашІэм Сэ щызгъэІэщт.
14Сэ ащ сырятэщт, ежь Сэ сикІэлэщт, псэкІод зишІэкІэ, цІыфыр зэрагъасэ хабзэу чырэ ІэкІэрэ сыпыухьащт, цІыфхэр къезгъаохэзэ, ифэшъуашэр езгъэгъотыщт;
15ау ощ пае щызгъэзыий Саул сигукІэгъу зэрэхэсыныгъэм фэдэу ар хэсыныщтэп.
16Уиунагъуи уипачъыхьагъуи сапашъхьэ егъашІэм итыщтых, уитетыгъуи егъашІэм къызэщыкъощтэп"».
17Джары Тхьэм Нэтан зэкІэ къыриІуагъэхэу, къыригъэлъэгъугъэхэу Даут риІожьыгъэхэр.


 
Даут Тхьэм зэрелъэІугъэр
 

18ЕтІанэ пачъыхьэу Даут кІуи, Зиусхьаным ыпашъхьэ иуцуи ыІуагъ: «Сыхэт сэ, Зиусхьанэу Тхьэр, сиунагъуи зыщыщыр сыд, ащ фэдизым нэсэу сызлъыпщэным пае!
19Ар имыкъунэу О плъытагъэ, Зиусхьанэу Тхьэр; уиІумэт иунагъо къырыкІощтым икъэбар къэбгъэІугъ. Аущтэу зэрэхъущтыр сэ, цІыфым, къэсэогъашІэ, Зиусхьанэу Тхьэр!
20Сыда джыри Даут О къыуиІон ылъэкІыщтыр? Зиусхьанэу Тхьэр, уиІумэт зыфэдэр ошІэ!
21Къызэрэбгъэгугъагъэм пае угу къызэриІорэм фэдэу а Іофышхор уиІумэт къыфызэІоохы.
22СыдрэмкІи О, Зиусхьанэу Тхьэр, уапшъэ кІошъун щыІэп, сыда пІомэ Ощ нэмыкІ зэрэщымыІэми, Ощ фэдэ хъунэу Тхьэ зэрэщымыІэми икъэбар тэ сыдыгъуи зэхэтхыщтыгъэ.
23Уиизраил лъэпкъ, Тхьэр къызфэкІогъэ лъэпкъ закъоу дунаим тетым хэт фэдэн? Ежь ыцІэ къырырашІэжьыным паеба къыгъэнэжьыгъэ лъэпкъыр мысырхэм къызкІахищыжьыгъэр, нэмыкІ лъэпкъхэмрэ тхьэхэмрэ зэбгырыпфхи, къахэпхыгъэ уилъэпкъ лъэкІэуи щынэгъуагъэуи пхэлъхэр нэрылъэгъу къыфэпшІыгъэба?
24Уиизраил лъэпкъ зыкъоуубыти, Ощ пае егъэшІэрэу зыкъобгъэпытыхьагъ, О, Зиусхьан, Тхьэ ащ уфэхъугъ.
25Зиусхьанэу Тхьэр, О уиІумэтрэ ащ иунагъорэ яхьылІагъэу къэпІуагъэр егъэшІэрэу джы гъэпытэ, О пІуагъэри гъэцакІэ.
26„Зиусхьанэу ошъогу дзэхэр зиІэрылъхьэ Тхьэр – Израилыр зыІэ илъ Тхьэр" аІозэ, егъашІэми о пцІэ агъэлъэпІэщт. УиІумэтэу Даут иунагъуи къэплъэгъузэ ылъапсэ пытэщт.
27Зиусхьанэу ошъогу дзэхэр зиІэрылъхьэу, Израилым и-Тхь, „Уиунагъо итетыгъо згъэпытэщт" пІуи, уиІумэт къызэрепІуагъэм пае сыкъыолъэІунэу гу тесшІыхьагъэу, О уиІумэт джащ фэдэ тхьэлъэІур ыгу щызэригъэзэфагъ.
28Арышъ, Зиусхьанэу Тхьэр! Оры Тхьэр, о пІорэр шъыпкъэ, Оры ащ фэдэ къэбарышІур уиІумэт къыфыхэзыщыгъэр!
29ЕгъашІэм уапашъхьэ итынэу уиІумэт иунагъо джы щегъэжьагъэу унэшІу къыщыпфэнэу сыолъэІу, сыда пІомэ Оры, Зиусхьанэу Тхьэр, а къэбарыр къэзгъэІугъэр, О уиІэмыркІэ уиІумэт иунагъо егъашІэм унэшІу щыфэгъэщт».


 

Яенэрэ шъхьэр
 
Даут итекІоныгъэхэр
 

1Ащ ыуж Даут фылистмэ атекІуи ахэр ыгъэІэсагъэх, Мэтэдж-Амэ фылистмэ къаІэкІихыжьыгъ.
2Мэуаб лъэпкъми текІуи, къаубытыгъэ мэуабхэр чІыгум сатырэ-сатырэу тыригъэгъуалъхьэхи, сатырищ пэпчъ тІум ателъхэр аригъэукІыгъэх. Ящэнэрэ сатырэм телъыгъэхэр псэоу къагъэнэнхэу тыриубытагъ. Тын Іахьэхэр къыратынхэу мэуабхэр Даут пщылІы аригъэшІыгъэх.
3Псыхъоу Пэрат пэІулъ чІыпІэм итетыгъо щигъэуцужь шІоигъоу Цэубэ ипачъыхьэу Рэхъоб ыкъо ХъэдадІэзэр Даут къезэонэу къызежьэм, ащи ар текІуагъ.
4Арти шыу минрэ шъиблрэ лъэсыдзэм щыщэу нэбгырэ мин тІокІырэ ащ къытырихи, зэоным фытегъэпсыхьэгъэ кухэм акІэшІэгъэгъэ шымэ зэкІэми ялъынтфэхэр Даут зэпаригъэгъэчъыгъэх, ежь къызфигъэнэжьыгъэр куишъэм акІишІэщт шыхэр ары.
5Шам щыщ арамхэр Цэубэ ипачъыхьэу ХъэдадІэзэр къыдеІэнхэу къежьагъэх, ау Даут арам нэбгырэ мин тІокІырэ тІурэ ыукІыгъ.
6ЕтІанэ Даут дзэ куп Шам дэс арамхэм якъэрэгъулынхэу ыгъакІуи, тын Іахьэхэр къыратынхэу арамхэр ипщылІ хъугъэх. Тыдэ кІуагъэми Зиусхьаным Даут текІоныгъэр къыдыригъэхщтыгъэ.
7Ащ ыуж Даут ХъэдадІэзэр ипщылІмэ аІыгъыгъэ дышъэ мэІухэр къаІиххи Ерыусэлэм къыщагъэх[8].
8ХъэдадІэзэр икъалэхэу Бэтахърэ Бэротайрэ джэрзыбэ Даут къадищыгъ[9].


9Даут ХъэдадІэзэр идзэ зэрэтекІуагъэм икъэбар Хъэмат ипачъыхьэу ТоІый зызэхехым,
10ТоІый ХъэдадІэзэр езаощтыгъэти, ащ зэрезэуагъэмрэ зэрэтекІуагъэмрэ апае шІуфэс къырихынэу, къызэрэфэразэри къыриІонэу ыкъо Иорам ТоІый Даут дэжь къыгъэкІуагъ. Тыжьыным, дышъэм, гъуаплъэм ахэшІыкІыгъэ шыкъухэр Иорам ыІыгъыгъэх.
11Пачъыхьэу Даут ахэри зытекІогъэ лъэпкъ пстэумэ къатырихыгъэхэ тыжьынымрэ дышъэмрэ ягъусэхэу Зиусхьаным фигъэшъошагъэх
12Даут зытекІогъэ арамхэм, мэуабхэм, Іамонхэм, фылистхэм, Іамалэкъхэм, Цэубэ ипачъыхьэу Рэхъоб ыкъо ХъэдадІэзэри ахэр къатырихыгъагъэх.


13КІэй ЩыугъэкІэ заджэхэрэм арам нэбгырэ мин пшІыкІуир зыщызэхекъутэм Даут ыцІэ чыжьэу Іугъэ.
14Ащ ыуж дзэ куп Едомым щыкъэрэгъулынэу ригъэуцуагъ; зэрэ-Едомэу щыкъэрэгъулынэу дзэ куп ригъэуцуагъэти, едом цІыфхэр зэкІэ Даут ипщылІ хъугъагъэх. Тыдэ кІуагъэми Зиусхьаным Даут текІоныгъэр къыдыригъэхщтыгъэ.


 
Даут икъулыкъушІэхэр
 

15Джаущтэу Даут зэрэ-Израилэу ипачъыхьагъ, зэрэлъэпкъэу Даут ихьыкумышІщтыгъ, шъыпкъэм тетэу ащ дэзекІощтыгъ.
16Цырыуй ыкъо Иоаб дзэм иІэшъхьэтетыгъ, Ахъылыуд ыкъо Иощэфат иупчІэжьэгъу шъхьаІэщтыгъ, пачъыхьэм иунашъохэр цІыфмэ алъигъэІэсщтыгъэх.
17Ахъытыу ыкъо Цэдокъ, Абыетар ыкъо Ахъымэлэх къурмэнышІщтыгъэх, Сэрай тхакІощтыгъэ, хэгъэгум къихъухьэрэ хъугъэ-шІагъэхэр ытхыжьынхэр ипшъэрылъыгъ;
18ИодаІ ыкъо Бэнай Даут иухъумэкІо шъхьагъырытхэу къэрэт, пэлэт лъэпкъмэ ащыщхэм яІэшъхьэтетыгъ, Даут ыкъохэр къурмэнышІщтыгъэх.


 

Ябгъонэрэ шъхьэр
 
Даутрэ Мэфибощэтрэ
 

1Ащ ыуж Даут къыІуагъ: «Ионэтан ихьатыркІэ Саул ибынхэм ащыщ горэм гукІэгъу фэсымышІыгъэу къэнагъа?»
2ЦыбэкІэ еджэхэу Саул иІумэт горэ щыІагъэти, ащ къеджэхи Даут дэжь къащагъ. Даут ащ еупчІыгъ: «Ора Цыбэр?» Адрэм къыриІожьыгъ: «Сэры, сыуиІумэт».
3Арти пачъыхьэм ащ риІуагъ: «Саул ибынхэм ащыщ горэ псэуа? Тхьэм ихьатыркІэ гукІэгъу фэсшІыщтыгъэ». Цыбэ пачъыхьэм къыриІожьыгъ: «ЫлъэкъуитІукІэ лъащэу Ионэтан икІалэ псэу».
4Пачъыхьэр ащ еупчІыгъ: «Тыда ар зыдэщыІэр?» Цыбэ пачъыхьэм къыриІожьыгъ: «Іамиел ыкъо къалэу Лэудэбар дэс Махыр иунэ ис».
5Арти пачъыхьэу Даут Іамиел ыкъо Лэудэбар дэс Махыр лъигъакІохи къаригъэщагъ.
6Саул ыкъо Ионэтан икІалэу Мэфибощэт Даут дэжь къакІуи, ыпашъхьэ зыщыридзыхи, чІыгум нэс шъхьащэ къыфишІыгъ. Даут ащ риІуагъ: «Мэфибощэт!» Адрэм къыриІожьыгъ: «Мары, сыуиІумэт».
7Арти Даут ащ риІуагъ: «Умыщын, уятэу Ионэтан ихьатыркІэ гукІэгъу къыпфэсшІыщт, уятэжъэу Саул ичІыгухэр къыостыжьынхэшъ, сиІанэ упэсэу сигъомылэ пшхыщт».
8Адрэм шъхьащэ къыфишІи къыриІуагъ: «Сэщ фэдэ хьэ лІагъэм уеплъынэу уиІумэт сыда зыхэтыр?»


9Арти пачъыхьэр Саул иІумэтэу Цыбэ къеджи, ащ риІуагъ: «Саул иунагъо ыІэ илъыгъэ мылъкур зэкІэ уизиусхьан ыкъом ыкъожьым есэтыжьы,
10ащ ичІыгухэр ори, уикІалэхэми, уипщылІхэми фэжъулэжьых, уизиусхьан ыкъом ыкъожьым ышхын иІэным пае лэжьыгъэр къэшъухьыжь; узиусхьан ыкъом ыкъожьэу Мэфибощэт сэ сиІанэ ренэу пэсыщт». Цыбэ кІэлэ пшІыкІутфрэ пщылІэу нэбгырэ тІокІырэ иІагъ.
11Цыбэ пачъыхьэм риІуагъ: «Сизиусхьан иІумэт къыриІорэр зэкІэ уиІумэт ыгъэцэкІэщт». Пачъыхьэм ыкъохэм афэдэу Мэфибощэт ащ иІанэ пэсыгъ.
12МихэкІэ еджэхэу Мэфибощэт шъэожъые иІагъ. Цыбэ иунагъо исхэр зэкІэ Мэфибощэт иунэІутыгъэх.
13Джаущтэу Мэфибощэт Ерыусэлэм дэсыгъ, сыда пІомэ пачъыхьэм иунэ ренэу щышхэщтыгъ. Ар ылъэкъуитІукІи лъэщагъэ.


 

ЯпшІэнэрэ шъхьэр
 
Іамонхэмрэ арамхэмрэ зэратекІуагъэхэр
 

1Ащ ыуж охътэ тІэкІу тешІагъэу Іамонмэ япачъыхьэ лІи, ащ ыкъо Хъаныун пачъыхьагъум техьагъ.
2Арти «Ятэ къысфишІагъэм пае Нэхъащ ыкъо Хъаныун гукІэгъу фэсшІын» ыІуи, Даут Хъаныун ятэ зэрэщымыІэжьым пае фэтхьаусхэнхэу лІыкІохэр ыгъэкІуагъэх. Ау Даут илІыкІохэр Іамон хэгъэгум къызэкІохэм,
3Іамон лІышъхьэхэм язиусхьанэу Хъаныун раІуагъ: «Уятэ лъытэныгъэу къыфишІырэм пае тхьаусхакІохэр Даут уадэжь къыгъэкІуагъэхэу къыпшІошІа? Къалэм иІоф зытет шъыпкъэр зэрагъэшІэнышъ, етІанэ зэхакъутэным паеп шъуІуа Даут илІыкІохэр уадэжь къызкІигъэкІуагъэхэр?»
4Арти Хъаныун Даут илІыкІохэр аригъэубытхи, нэбгырэ пэпчъ ыжакІэ икІэлъэныкъо тыраригъэупсыкІи, абгымэ анэсэу ящыгъын ІэпакІэхэр къыпаригъэупкІхи къытІупщыжьыгъэх.
5А къэбарыр Даут къызылъагъэІэсыжьым, анапэ лъэшэу къытырахыгъэти, ахэм апигъэгъокІхи, пачъыхьэм араригъэІуагъ: «ШъужакІэхэр къэкІыжьыфэхэ Ерихъэу шъукъыдэси, етІанэ шъукъэкІожь».


6Ащ ыуж Даут зэрэфэмылъэгъухэрэр Іамонхэм нафэ къызафэхъум, къызгуащэнхэшъ, зыдагъэзэонхэм пае, Бэтрэхъобрэ Цэубэрэ ащыщ арамхэм лъэсэу дзэкІолІ нэбгырэ мин тІокІ, МэІах ипачъыхьэ ицІыфхэу нэбгырэ мин, Тэу щыщэу нэбгырэ мин пшІыкІутІу къахащынхэшъ къаугъоинхэу цІыфхэр аІофтагъэх.
7А къэбарыр Даут зызэхехым израил дзэ хэшыпыкІыгъэ пстэури игъусэу Иоаб заом ыгъэкІуагъ.
8Іамонхэри къежьэхи ежьмэ якъалэ икъэлапчъэ дэжь къэуцугъэх, Цэубэрэ Рэхъобрэ къарыкІыгъэ арамхэр, Тэурэ МэІахрэ къарыкІыгъэ лІыхэр шъхьафэу шъофым къыщыуцугъэх.


9Пыидзэхэр ыпэкІи ыужкІи къызэрэпэуцугъэхэр Иоаб къызелъэгъум, Израилым идзэкІолІмэ анахь лІыбланэхэр къахищхи арамхэм апигъэуцугъэх.
10Адрэ къэнагъэхэр Іамонмэ язэонхэм пае ыгъэуцунхэу ышэу Абищай афигъэзагъ.
11Иоаб ащ риІуагъ: «Арамхэр сэщ нахь лъэшхэ зыхъукІэ, укъыздеІэщт; Іамонхэр ощ нахь лъэшхэ зыхъукІэ, сыкъэкІонышъ сыкъыбдеІэщт.
12Зыгъэлъэш, тилъэпкърэ Тхьэм къытитыгъэ къалэхэмрэ апае зытэгъэгъэпыт. Зиусхьаным зэрэшІоигъоу зэкІэ ышІэн ылъэкІыщт».
13Ащ ыуж Иоаб къыгъэзэжьи, игъусэ дзэкІолІхэм къахэхьажьи арамхэм заор задеублэм, адрэмэ кІатхъужьыгъ.
14Арамхэм ашъхьэ зэрэІуахыжьыгъэр Іамонхэм къызалъэгъум, Абищай кІэрыхъушъутыжьхи къалэм агъэзэжьыгъ. Арти Иоаб Іамонхэр къыбгынэхи Ерыусэлэм кІуагъэ.


15Израил цІыфхэр къызэратекІуагъэхэр къызагурэІом, арамхэр къэзэрэугъоижьыгъэх.
16Арти ХъэдадІэзэр Пэрат псыхъом зэпырыдзыгъэу щыпсэурэ арамхэм алъигъакІохи, ХъэдадІэзэр идзэпащэу Щэубах ягъусэу, ахэр цІыфпсэупІэу Хъэлам къекІолІагъэх.
17Къэбарыр Даут зынагъэсым, зэкІэ дзэкІолІхэр ащ къыугъойхи, Иордан къызэпырыкІи, Хъэлам кІуагъэ. Арамхэр Даут къыпэуцухи, къезэуагъэх.
18Арти израил цІыфхэм защаухъумэзэ, арамхэр ечъэжьэжьыгъэх. Арамхэм якухэу зэоным фытегъэпсыхьагъэхэм афэдэу шъиблрэ шыу мин тІокІитІурэ Даут зэхикъути, ядзэпащэу Щэубахи ыуІагъэти, а чІыпІэм ар щылІагъ.
19Израил цІыфхэр къызэратекІуагъэхэр ХъэдадІэзэр зипэщэгъэ пачъыхьэмэ зэкІэми къызагурэІом, ахэр израил цІыфхэм къяшІухи, Іэрылъхьэ закъыфашІыгъ. Іамонхэм ащ нахьыбэрэ адеІэнхэкІэ арамхэр щынэщтыгъэх.


 

ЯпшІыкІузэнэрэ шъхьэр
 
Имышъузэу БатщэбаІ Даут зэрэкІыгъугъэр
 

1Гъатхэм икъихьагъум, пачъыхьэхэр заом зыщыкІорэм, идзэкІолІ пащэхэмрэ зэкІэ израилылІхэмрэ Иоаб игъусэхэу Даут заом зегъакІохэм Іамонхэм атекІохи, Раббэ къалэ къадзыхьагъ; ау ежь Даут Ерыусэлэм къыдэнэгъагъ.


2Мафэ горэм, пчыхьэм фигъэзагъэу, Даут гъолъыпІэм къытетэджыкІыжьыгъэу, пачъыхьэ унэм ышъхьагъ тетэу тезэкІухьэзэ, унашъхьэм къызеплъыхым, бзылъфыгъэу зызгъэпскІрэр къылъэгъугъ; а бзылъфыгъэр нэр пІэпихэу дэхэ дэдагъ.
3Арти бзылъфыгъэр зыщыщыр къызэрагъэшІэнэу Даут ыІофытагъэхэти, ЕлыІам ыпхъоу, хъыт лъэпкъым щыщ Урый ишъуз БатщэбаІ арэу къэбар къыфахьыжьыгъ.
4Ар къыфащэнэу Даут иІумэтхэр лъигъэкІуагъэх; арти ар ащ дэжь къэкІуагъ, ар ащ кІыгъугъ. Бзылъфыгъэ хабзэу къыфэкІогъагъэм ыуж зыгъэкъэбзэжьыгъо мафэхэри блэкІыгъэхагъ. ЕтІанэ ащ ядэжь къыгъэзэжьыгъ.
5Бзылъфыгъэр лъэрмыхьэ хъугъэти, Даут дэжь ыгъакІохи раригъэІуагъ: «Лъэрмыхьэ сыхъугъ».


6Арти Даут Иоаб дэжь ыгъакІохи раригъэІуагъ: «Хъыт лъэпкъым щыщ Урый къысфэгъакІу». Иоаб Даут дэжь Урый ыгъэкІуагъ.
7ЕтІанэ Урый ащ ыдэжь къэкІуагъэти, Иоаб изытети, дзэкІолІхэм язытети, заор зэрэкІорэми Даут акІэупчІагъ.
8Даут Урый риІуагъ: «Шъуадэжь кІожьи зыгъэпсэф». Урый пачъыхьэм иунэ къикІыжьыгъ, пачъыхьэм ишІухьафтынхэр ащ кІэлъахьыгъэх.
9Ау Урый изиусхьан иухъумакІохэм ягъусэу пачъыхьэм иунэ ихьапІэ дэжь чэщыр щырихыгъэ нахь ядэжь кІожьыгъэп.
10Урый ядэжь мыкІожьыгъэу аІуи Даут къэбар къызыфахьым, Даут Урый еупчІыгъ: «Гъогум укъытекІыжьыгъэба, сыд пае шъуадэжь умыкІожьыгъа?»
11Ащ ипэгъокІэу Урый Даут къыриІожьыгъ: «Тхьэм ипхъонтэ лъапІи, Израили Ехъуди ядзэкІолІхэр чэтэнгъэІагъэхэм ачІэсхэу, сиІэшъхьэтетэу Иоаби, сизиусхьан идзэкІолІхэри шъофым итхэу тадэжь сыкІожьынышъ, сышхэщт, сешъощт, сишъуз сыкІыгъущт арба! О узэрэщыІэр, упсэ зэрэщыІэр сэІо, ау ар сшІэщтэп».
12Арти Даут Урый риІуагъ: «Непи мыщ къанэ, неущ устІупщыжьыщт». А мафэми къыкІэлъыкІогъэ мафэми Урый Ерыусэлэм къыдэнэгъагъ.
13ЕтІанэ Даут ар къыригъэблэгъагъэти, Урый ащ дэжь щышхагъ ыкІи щешъуагъ, оутэшъофэ Даут ар ригъэшъуагъ. Ау пчыхьэм Урый изиусхьан ипщылІхэм ягъусэу игъолъыпІэ екІужьи чъыежьыгъэ нахь ядэжь кІожьыгъэп.


 
Даут Урый зэраригъэукІыгъэр
 

14Пчэдыжьым Даут тхылъыпІэ тхьапэм тетхи, ар Урый рити Иоаб фыригъэхьыгъ.
15А тхылъыпІэм тыритхагъ: «КъыщауІэу, хэкІодэным пае, заом ианахь жъотыпІэ горэм Урый Іужъугъэуцуи, шъо шъукъызэкІэкІожь».
16Арти къалэр аштэн зэхъум, Иоаб заор анахь зыщыхьылъэн ылъэкІыщтыр ешІэти, Урый ащ ыгъэкІуагъ.
17Къалэм дзэкІолІхэр къыдэкІхи Иоаб къезэуагъэх, Даут идзэкІолІмэ ащыщхэр ащ дэжьым хэкІодагъэх; джащ фэдэу хъытэу Урыий къыщаукІыгъ.
18ЕтІанэ заор зэрэкІуагъэм икъэбар зэрэщытэу лъагъэІасынэу Иоаб Даут дэжь ыгъэкІуагъэх.
19ЫІофытагъэм фигъэпытэзэ мырэущтэу риІуагъ: «Заор зэрэкІуагъэм икъэбар фэпІотэгъахэу,
20пачъыхьэр зэрэгубжыщтым гу лъыптэу, „Сыд пае шъуязэонэу къалэм ащ фэдизэу благъэу шъуекІолІэгъагъа? Идэпкъхэм къарадзыххэзэ къызэрэшъутырадзэщтхэм шъущыгъозагъэба?
21ЕрыубэІал ыкъо Абимэлэх хэта зыукІыгъэр? Бзылъфыгъэм мыжъо шъхьал къутафэр дэпкъым къыридзыхи ащ къызтырегъафэм ыужба ар етІанэ Тэбэц зыщылІэжьыгъэр? Сыда ащ фэдизэу благъэу дэпкъым шъузкІекІолІэгъагъэр?" къызыуиІокІэ, о еІожь: „УиІумэтэу хъытэу Урыий джащ фэдэу щыІэжьэп"».


22Арти Иоаб иІофтабгэ кІуи, зыфигъэкІуагъэр зэкІэ Даут фынигъэсыгъ, заор зэрэкІуагъэм икъэбари зэрэщытэу фиІотагъ[10].
23АІофтагъэм Даут риІуагъ: «Іамон дзэкІолІхэр къыттекІощтыгъэх, къытэзэонхэуи шъофым къихьэгъагъэхэти, етфыжьэхи къалэм идэхьэпІэ къэлапчъэ нэс тфыжьыгъэх.
24Ащ дэжьым дэпкъым тетыгъэ псэгъаохэр уидзэкІолІхэм къызяохэм пачъыхьэм идзэкІолІмэ ащыщ горэхэр хэкІодагъэх; джащ фэдэу уиІумэт хъытэу Урыий хэкІодагъ».
25Ащ ыуж Даут Іофтабгэм риІуагъ: «Иоаб мыщ фэдэу еІу: „Къэхъугъэм земыгъэгъэгумэкІ, сыда пІомэ модрэр мыдрэр ыІоу чатэм зэхэдз ышІырэп; къалэм пэшІуекІорэ заор гъэлъэши зэхэкъут". Ар еІуи, ыгу къыдэщай».


26ИлІ зэрэщымыІэжьыр Урый ишъуз зызэхехым хьадагъэ ышІыгъ.
27Шъыгъон уахътэр ащ зеухым лъигъакІохи Даут ыдэжь ар къаригъэщагъ, ишъуз хъуи, шъао къыфилъфыгъ. Ау Даут аущтэу зэришІыгъэр Зиусхьаным ыгу рихьыгъэп.


 

ЯпшІыкІутІонэрэ шъхьэр
 
ТхьэлІыкІоу Нэтан Даут зэригъэмысагъэр
 

1Ащ ыуж Зиусхьаным тхьэлІыкІоу Нэтан Даут дэжь ыІофытагъэти, ар ащ дэжь кІуи риІуагъ: «Зы къалэ горэм нэбгыритІу дэсыгъ: зыр баигъ, адрэр тхьамыкІагъ.
2Баим былымрэ мэлрэ боу иІагъэх,
3ау тхьамыкІэм къалъфыгъакІэ шъынэ цІыкІоу къыщэфи ыхъугъэм нэмыкІ зыпари иІагъэп. ЗэрэфэлъэкІэу ащ пылъыщтыгъ, исабыйхэм ахэсэу ар къэхъугъ; ихьалыгъу щыщ Іуфагъэти, ищалъэкІэ псы ешъуагъэти, ыбгъашъо телъэу чъыещтыгъэти, ипшъэшъэжъыем фэдэщтыгъ.
4Зы мафэ горэм зекІолІ горэ баим дэжь къызыдэхьэм, имыхьамелэ ащ Іуигъэфэным пае имэлхэми ибылымхэми ахэмыІабэу, тхьамыкІэм ишъынэ ыубыти хьакІэм ригъэшхынэу аригъэшІыгъ».
5Ащ дэжьым Даут а баим лъэшэу фэгубжыгъэу Нэтан риІуагъ: «Тхьэр зэрэщыІэр сэІо! Ар зышІэгъэ цІыфым хьадэгъур ифэшъуаш.
6ЫшІагъэмрэ гукІэгъу къызэрэхэмыфагъэмрэ апае шъынэр фэдиплІыкІэ нахьыбэу ыпщыныжьын фае».


7Арти Нэтан Даут риІуагъ: «А лІыр оры. Израилым и-Зиусхьанэу Тхьэм ыІорэр мары: „Израилым урипачъыхьэнэу дагъэ Сэ къыпщысфагъ, уизиусхьанэу Саули Сэ укъыІэкІэсхыжьыгъ,
8ащ иуни, ащ ишъузхэри Сэ къыостыгъэх, Израилми Ехъудми япачъыхьэу усшІыгъ, ар пшІомакІэмэ, нахьыби къыпфыхэзгъэхъощтгъэ.
9Сыд пае Зиусхьаным иунашъохэр пхъэтэпэмыхь пшІыхэу, Ащ къылъэгъоу бзэджагъэ пшІагъа? Хъытэу Урый оры зэкІодылІагъэр, ащ игуащэ шъузэу пштагъэ, Іамонхэм ар къябгъэукІыгъ.
10Сэ пхъэтэпэмыхь сызэрэпшІыгъэм, хъытэу Урый игуащэ бгъэшъузынэу къызэрэпщагъэм апае уиунагъо щыщхэр къаукІыхэзэ егъашІэм къэшъухьыщт".
11Зиусхьаным ыІорэр мары: „Уиунэгъо кІоцІ щыщ шъыпкъэм бэлахьэр къыпфезгъэхьыщт, плъэгъузэ уишъузхэр къыппэблэгъэ шъыпкъэм естынхэшъ, мэфэ нэфым ахэр ащ езгъэгъэшъузыщтых.
12Ау гъэбылъыгъэкІэ о пшІагъэр зэрэ-Израилэу къылъэгъоу мэфэ нэфым Сэ сшІэщт"».
13Ащ дэжьым Даут Нэтан риІуагъ: «Зиусхьаным ыпашъхьэ псэкІод щысшІагъ». Арти Нэтан Даут къыриІожьыгъ: «УипсэкІодышІагъэ Зиусхьаным къыпфигъэгъугъ; о улІэщтэп;
14ау пшІагъэмкІэ Зиусхьаныр бгъэцІыкІугъэшъ, сабыеу къыпфэхъугъэр лІэжьыщт».
15ЕтІанэ Нэтан ядэжь кІожьыгъэ.

 
БатщэбаІ Даут къыфилъфыгъэ шъаор зэрэлІэжьыгъэр
 

Ащ ыуж Урый ишъуз Даут къыфилъфыгъэ сабыим Зиусхьаным ынае къыщыфи сымэджэ хьылъэ хъугъэ.
16Арти сабыим пае Даут Тхьэм елъэІущтыгъэ, мышхэу, зыришІыхьажьи, джэхашъом телъэу Даут чэщыр рихыгъ.
17ЕтІанэ ар къагъэтэджыжьынэу иІумэт упчІэжьэгъухэр ыдэжь ихьагъэх, ау ар ащ фэягъэп, адэшхагъэп.
18Яблэнэрэ мафэм сабыир лІагъэ. Сабыир зэрэлІагъэр Даут раІонкІэ иІумэт упчІэжьэгъухэр щынэщтыгъэх, сыда пІомэ ахэм аІощтыгъэ: «Сабыир джыри псэузэ тызелъэІум етІуагъэм къемыдэІугъэмэ, ар зэрэлІагъэр сыдэущтэу ащ джы етІощта? Зы тхьамыкІагъо горэ зэришІэжьын ылъэкІыщт».
19ИІумэт упчІэжьэгъухэр зэрэзэІушъэшъэжьхэрэр зелъэгъум сабыир зэрэлІагъэр къыгурыІуагъэти, иІумэтхэм Даут яупчІыгъ: «Сабыир лІагъа?» КъыраІожьыгъ: «ЛІагъэ».


20Арти Даут къэтэджи зитхьакІыгъ, дагъэ зыщифи, ищыгъынхэри зэблихъухи, Зиусхьаным иунэ кІуи, Тхьэм шъхьащэ фишІыгъ. Ядэжь къыгъэзэжьи агъэшхэнэу зялъэІум, гъомлапхъэ къыфахьи ыпашъхьэ къырагъэуцуагъ.
21Арти иІумэтхэр ащ еупчІыгъэх: «УизекІуакІэ зыфэгъэхьыгъэр къыдгурыгъаІу: сабыир псэу зэхъум унэкІыгъэ ыкІи угъыгъ, сабыир зэлІэм, укъэтэджыжьи мыхьамелэр зыІубгъэфагъ?»
22Даут къариІожьыгъ: «Сабыир опсэуфэ зыкІэсынэкІыгъэри сызкІэгъыгъэри „Хэт ышІэра, Зиусхьаным ынэшІу къысщыфэнышъ, сабыир псэоу къэнэжьынкІи мэхъуба?" зыфэпІоным сегупшысщтыгъэти ары.
23Ау джы ар лІагъэ, сыд пае сынэкІыщта? Ар сэ къэзгъэхъужьын слъэкІыщта? Сэ ащ сыкІэлъыкІожьыщт нахь, ащ сэ къысфигъэзэжьыщтэп».


 
Сэлмэн къызэрэхъугъэр
 

24ЕтІанэ Даут ишъузэу БатщэбаІ еушъыигъ, ащ ыдэжь ихьи кІыгъугъэти, иуахътэ къызэсым, шъао къылъфыгъ, Сэлмэн цІэу ащ фиусыгъ: Зиусхьаным ар шІу къылъэгъугъэти,
25тхьэлІыкІоу Нэтан къыгъакІуи, Иедидиа цІэу къыфыригъэусыгъ. Ащ имэхьанэр: Зиусхьаным шІу къылъэгъугъэр.


 
Даут Раббэ зэриштагъэр
 

26А уахътэм Иоаб Іамонмэ якъалэу Раббэ езэуагъ, пачъыхьэр зыдэс къалэр ыштагъ.
27Арти Иоаб раригъэІонэу Даут дэжь ыгъэкІуагъэх: «Раббэ сытебани къалэм ыгъэфедэрэ псырыкІуапІэр сыубытыгъэ.
28Арышъ адрэ къэнэгъэ дзэкІолІхэр къызэгъэгъусэхи, удэхьанэу къалэм къекІуи, ар штэ; армырмэ, сэ зысштэкІэ, сэ сцІэкІэ ащ еджэнхэу хъущт».
29Арти Даут дзэр зэрэщытэу зэригъэгъуси Раббэ екІугъ, ащ езауи ыштагъ.
30Ащ ыуж Даут Іамонмэ япачъыхьэ шъхьащысыгъэ танджыр къыщихи, – дышъэу ащ илъыгъэр килограмм щэкІ фэдиз, мыжъо лъапІи хэсыгъ, – а танджыр Даут зышъхьащигъэтІысхьагъ. Джащ фэдэу мылъку бэдэди къалэм къыдищыгъ.
31ЦІыфэу ащ дэсыгъэхэр къыдищхи, ащыщхэм Іоф ашІэнэу пхъэххэр, гъучІ къазгъырхэр, отычхэр аритыгъэх, адрэхэр чырбыщ агъэжъэнэу хьакухэм аІуигъэуцуагъэх. Іамон къэлэ пстэуми джары ащ аришІагъэр. А зэпстэумэ ауж Даутрэ зэкІэ идзэхэмрэ Ерыусэлэм къагъэзэжьыгъ.


 

ЯпшІыкІущэнэрэ шъхьэр
 
Аминон Тэмар ынапэ зэрэтырихыгъэр
 

1ТІэкІу горэ джыри тешІагъ. Даут ыкъо Абищэлэм шыпхъу дэхэ дэдэ иІагъ Тэмар ыцІэу. Ар Даут ыкъо нэмыкІэу Аминон шІу ылъэгъугъ.
2Арти зэришІыщтыр ымышІэу, ыгъэнэшхъэеу ышыпхъоу Тэмар лъэш дэдэу зэрегупшысырэм нахь хэмылъэу, Аминон сымаджэ хъугъэ; сыда пІомэ ар пшъэшъагъэти, емыкІу зэрепхыщт шІыкІэр къымыгъотышъоу Аминон къин хэтыгъ.
3Аминон ныбджэгъу иІагъ; ар Даут ышэу ЩымІэ ыкъоу Ионэдаб зыцІэр арыгъэ. А Ионэдабыр ахэхьэгъэ-ахэкІыгъэу щытыгъэти,
4ар Аминон къеупчІыгъ: «Сыда, пачъыхьэм ыкъу, мафэ къэс нахь чэфынчъэ узкІэхъурэр, къысаІоба?» Аминон ащ риІожьыгъ: «СятэкІэ сшэу Абищэлэм ышыпхъоу Тэмар шІу слъэгъугъэ».
5Арти Ионэдаб ащ риІуагъ: «ПІэм хэгъуалъхьи, сымаджэ ухъугъэ фэдэу зышІ; етІанэ узэрэсымаджэр зэхихэу, къыпкІэупчІэнэу уятэ уадэжь къызыкІокІэ еІу: „Сшыпхъоу Тэмар садэжь къэрэкІуи, слъэгъузэ сапашъхьэ шхын щысферэшІи, къарыу сфэхъунэу серэгъэшх, ар слъэгъунэуи, ыІэкІэ сигъэшхэнэуи сыфай"».
6Ащ ыуж Аминон гъолъи сымаджэ хъугъэ фэдэу зишІыгъ. Ащ къыкІэупчІэнэу пачъыхьэр къызэкІом, Аминон пачъыхьэм риІуагъ: «Сшыпхъоу Тэмар къысфэгъакІоба, слъэгъузэ сапашъхьэ хьалыгъу ІашІу зытІущ горэ щысферэгъажъи, къысІуилъхьэмэ сышхэщт».
7Арти Даут Тэмар дэжь ыгъакІохи раригъэІуагъ: «Пшэу Аминон иунэ кІуи шхын фэшІ».
8Ар ышэу Аминон иунэ зэкІом, адрэр щылъыгъ. Хьаджыгъэр къышти тхьацур ыпшагъ, ащ къылъэгъузэ хьалыгъу ІашІухэр ридзэхи ыгъэжъагъэх.
9ЕтІанэ ахэр табэм щызэпыригъазэхи, ыпашъхьэ ригъэуцуагъэх; ау адрэр шхэнэу фэягъэп. Ащ ыуж «Садэжь итхэр зэкІэ ерэкІых» Аминон къыІуагъэти, цІыфхэр зэкІэ икІыгъэх.
10Ащ дэжьым Аминон Тэмар риІуагъ: «Унэ гъолъыжьыпІэм гъомлапхъэр хьи, къысІуплъхьэзэ сыбгъэшхэщт». Тэмар ыгъэжъэгъэ хьалыгъу ІашІухэр къыштэхи ышэу Аминон дэжь унэ гъолъыжьыпІэм ыхьыгъ.
11ЕтІанэ ыхьыгъэр ригъэшхынэу ащ ыпашъхьэ зырегъэуцом, адрэр къатхъуи ыубыти къыриІуагъ: «КъакІуи садэжь къэгъолъ, сшыпхъу».
12Ау мыдрэм риІожьыгъ: «Хьау, сшы, ащ фэдэ щашІэу Израилым щыхабзэпышъ, сынапэ темых; а хьайуаныгъэр умышІэ.
13Сэ нэпэнчъэу сыкъанэмэ, тыда сшъхьэ зыдэсхьыжьыщтыр? Ори Израилым ис бзэджашІэмэ уанахь бзэджашІэу уалъытэнба. СыолъэІу пачъыхьэм дэгущыІ, ащ сыкъыуитынба».
14Ау ащ къыІорэм ар едэІунэу фэягъэпти, кІуачІэкІэ къытекІуи ынапэ тырихыгъ.
15Ащ ыуж Аминон ар фэмылъэгъужь хъугъэ, шІу зэрилъэгъущтыгъэм нахь лъэшыжьэу, зынахь лъэш къэмыхъужьынэу фэмылъэгъужь хъугъэ. Арти Аминон ащ риІуагъ: «Тэджи ІукІ».
16Ау ащ къыриІожьыгъ: «Хьау, сипфыныр апэрэ емыкІоу къысэпхыгъэм нахь Іаежьых». Ау адрэр къедэІунэу фэягъэп.
17ЕтІанэ ежь къыдекІокІщтыгъэ ипщылІ кІалэм къеджи риІуагъ: «Мыдэ мы бзылъфыгъэр ифыжьи ыкІыбкІэ пчъэр щыгъэпытэжь».
18Іашъхьэ зыпыт джэнэ кІыхьэ Тэмар щыгъыгъ, сыда пІомэ а лъэхъаным пачъыхьэм ыпхъу дэмыкІуагъэхэм джащ фэдэ джанэхэр ары зыщалъэщтыгъэхэр. Ащ дэжьым пщылІым пчъэр ащ ыкІыбкІэ щигъэпытэжьыгъ.
19Тэмар ышъхьац яжьэр хитакъуи, джэнэ кІыхьэу щыгъыгъэри зэІитхъи, ыІэхэмкІэ ышъхьэ шІуиубытыкІи гъогзэ ежьагъ.
20Ышэу Абищэлэм ащ къыриІуагъ: «Пшэу Аминонба къыпкІыгъугъэр? – Джы, ужэ зэтелъхь, сшыпхъу; ар – пшы; къыпщышІыгъэм пае гухэкІым земыгъэшх». ЕтІанэ Тэмар цІыфмэ ахэмыхьэу ышэу Абищэлэм дэжь исыгъ.
21Хъугъэр пачъыхьэу Даут зызэхехым лъэш дэдэу губжыгъэ[11],
22Ау Абищэлэм шІукІи бзаджэкІи Аминон дэгущыІагъэп, сыда пІомэ ышыпхъоу Тэмарэ ынапэ зэрэтырихыгъэм пае гухьагужъ фыриІагъ.


 
Абищэлэм Аминон зэригъэпщынэжьыгъэр
 

23Ащ ыуж илъэситІу тешІагъэу Ефраимым пэблэгъэ къалэу БэІал-Хъацэур Абищэлэм имэлхэр щащынхэ зэхъум, пачъыхьэм ыкъохэр зэкІэ Абищэлэм къыригъэблэгъагъэх.
24Абищэлэм пачъыхьэм дэжь кІуи риІуагъ: «УиІумэт имэлхэр ащыщтхэшъ, ори, уиІумэтхэри, сэри тызэгъусэу тызэдэкІонхэба».
25Ау пачъыхьэм Абищэлэм къыриІожьыгъ: «Хьау, сикІал, утымыгъэгумэкІыным пае зэкІэми ащ тыкъэкІощтэп». Абищэлэм лъэш дэдэу ащ елъэІугъ; ау адрэр къыфытегъэнагъэп, игухэлъ къыдэхъунэу фэлъаІуи къытІупщыжьыгъ.
26Арти Абищэлэм ащ риІуагъ: «Ащыгъум сшэу Аминон къыддэрэкІоба». Пачъыхьэм къыриІожьыгъ: «Сыда ар о къызыкІыбдэкІон фаер?»
27Сыдми Абищэлэм ар къытыригъани Аминонрэ пачъыхьэм зэкІэ ыкъохэмрэ къыдигъэкІуагъэх[12].


28ЕтІанэ Абищэлэм игъусэгъэ кІалэмэ унашъо афишІызэ ариІуагъ: «Санэу зэшъуагъэм Аминон чэф къызэрэритыгъэм тетэу, „Аминон шъуеу" къызэрэшъуасІоу, шъуукІы. Шъумыщын, сэры унашъор къышъуфэзышІырэр, лІыгъэрэ теубытагъэрэ къызхэжъугъаф».
29Арти зэрариІуагъэм тетэу Абищэлэм игъусэгъэ кІалэхэр Аминон дэзекІуагъэх. Ащ дэжьым пачъыхьэм зэкІэ адрэ ыкъохэм зыкъаІатыжьи, шъхьадж ищыд тетІысхьажьи ашъхьэ къыІуахыжьыгъ.
30Ащыщ гори псэоу къэмынэу, пачъыхьэм ыкъохэр зэкІэ Абищэлэм ыукІыгъэхэу аІуи Даут къэбар къызылъагъэІасым, ахэр гъогум джыри тетыгъэх.
31Арти пачъыхьэр къэтэджи иджанэ зэІитхъыгъ, чІыгум зытыридзагъ, иІумэтэу къегъэуцокІыгъэхэм зэкІэми яджанэхэр зэІатхъыгъэх.
32Ау Даут ышэу ЩымІэ ыкъо Ионэдаб ащ риІуагъ: «Пачъыхьэм зэкІэ ыкъохэр аукІыгъэхэу сизиусхьан къышІорэмышІ; Аминон закъу ныІэп щымыІэжьыр, сыда пІомэ Аминон ышыпхъоу Тэмар ынапэ зытырихыгъэм къыщегъэжьагъэу Абищэлэм ар игухэлъыгъ.
33Арышъ пачъыхьэм ыкъохэр зэкІэ аукІыгъэхэу къызшІуигъэшІызэ сизиусхьан гупшысэм зырерэмыгъэукІ; щымыІэжьыр Аминон закъу ныІэп».
34Абищэлэм хэлъэдэжьыгъ. Къэрэгъулэу щытыгъэ кІалэр зэплъэм къушъхьэм ебгъукІорэ гъогум цІыфыбэ къырыкІоу къылъэгъугъ[13].


35Арти Ионэдаб пачъыхьэм риІуагъ: «Пачъыхьэм ыкъохэр къэкІожьхэшъ ары; уиІумэт зыфиІуагъэм Іофыр тет».
36Ар ащ къыІогъэ къодыеу, пачъыхьэм ыкъохэр къыдэхьажьхи, гъы мэкъэ куо-хьаушхом зыкъырагъэІэтыгъ. Ежь пачъыхьэри зэкІэ иІумэтхэри лъэш дэдэу гъыщтыгъэх.
37Арти Абищэлэм хэлъэдэжьи, Гъышыурым ипачъыхьэу Іаммихъуд ыкъо Тэлмай дэжь кІуагъэ. Пачъыхьэу Даут ыкъо мафэм мафэр кІэлъыкІоу ыгъаещтыгъ.
38Абищэлэм хэлъэдэжьи Гъышыурым зэкІом, ащ илъэсищэ къисыгъ.
39Аминон зэлІэм ыуж пачъыхьэу Даут нахь къэушъэбыжьыгъэу ыгу Абищэлэм фыхэкІыжьыщтыгъэп.


 

ЯпшІыкІуплІэнэрэ шъхьэр
 
Абищэлэм Ерыусэлэм къызэригъэзэжьыгъэр
 

1ЕтІанэ Даут Абищэлэм зэрэфэзэщырэм Цырыуй ыкъо Иоаб гу лъитагъ.
2Арти Иоаб къалэу ТэкъоаІ ыгъакІохи, ащ щыщ бзылъфыгъэ Іуш горэ къаригъащи риІуагъ: «Ушъыгъо фэдэу зышІи, шъыгъошъэ джани зыщылъи, дагъэ зыщымыфэу, щымыІэжьыр бэшІагъэу зыгъэерэ бзылъфыгъэм фэдэу зышІи,
3пачъыхьэм дэжь кІуи, къыосІощтыр еІу». Джащ тетэу пачъыхьэм риІон фаер Иоаб бзылъфыгъэм гуригъэІуагъ.


4ЕтІанэ ТэкъоаІ щыщ бзылъфыгъэр пачъыхьэм дэжь кІуи, ыпашъхьэ зыщыридзыхи, чІыгум нэс шъхьащэ фишІи риІуагъ: «КъыздэІэпыІ, пачъыхьэр!»
5Арти пачъыхьэр ащ къеупчІыгъ: «Сыда узгъэгумэкІрэр?» Адрэм къыриІуагъ: «Сэ сышъузаб, сишъхьагъусэ щыІэжьэп.
6УиІумэт къуитІу иІагъ; шъофым щыІэхэзэ ахэр зэфэгубжхи, зэпызыщыжьынхэ щымыІэу зыр адрэм еуи ыукІыгъ.
7Джы лІакъор зэрэщытэу уиІумэт къышІонагъэу къыраІо: „Зыш зыукІыжьыгъэр къытэт, уикІэн къызфэбгъэнэн уимыІэжьэу укъэнэщтми, ыш ыпсэ зэригъэгъугъэм пае ежь тыукІыжьыщт". Джащ тетэу аужырэ гугъапІэу сиІэм сыхагъэкІыщт, сишъхьагъусагъэм цІи лъфыгъи дунаим щыримыІэжьэу къэнэщт».


8Пачъыхьэм бзылъфыгъэм риІуагъ: «Шъуадэжь гъэзэжь, сэ ощ пае унашъо афэсшІыщт».
9Ащ ипэгъокІэу ТэкъоаІ щыщ бзылъфыгъэм пачъыхьэм риІуагъ: «Лажьэр сэррэ сятэ иунагъорэ къыттерэфэ нахь, сизиусхьанэу пачъыхьэр, пачъыхьэмрэ итетыгъорэ лажьэр атерэмыф».
10Арти пачъыхьэм къыІуагъ: «Къыппэуцужьын къыкъокІмэ, садэжь къащэ, ащ нахьыбэрэ ар къыбнэсыщтэп».
11ЕтІанэ ащ къыриІуагъ: «ЛъышІэжьхэр нахьыбэ мыхъунхэм, скъо амыгъэкІодыным пае, Уи-Зиусхьанэу Тхьэр угу къэбгъэкІынэу сыолъэІу, пачъыхьэр». Арти пачъыхьэм къыІуагъ: «Зиусхьаныр зэрэщыІэр сэІо! Пкъо ышъхьац налъи къыхэзэу чІыгум темыфэнкІэ».


12Бзылъфыгъэм къыІуагъ: «Сизиусхьанэу пачъыхьэм джыри гущыІэ есІонэу уиІумэт Іизын къет». Ащ къыІуагъ: «КъаІо».
13Бзылъфыгъэм къыІуагъ: «Ащыгъум сыд пае скъо къырашІэнэу зыфаІорэр Тхьэм илъэпкъ епшІэнэу о теуубытагъа? Пачъыхьэм а къыІуагъэмкІэ ежь-ежьырэу зигъэмысэжьыгъ, сыда пІомэ ежь рифыгъэм къыригъэгъэзэжьырэп.
14Тэ зэпстэуми лІэныгъэр тапэкІэ къэт, къэмыугъоижьышъущт псы икІутыгъэм тыфэд. Ау Тхьэм цІыфым ыпсэ ыгъэкІодырэп, зыхафыгъэм къызэрэригъэзэжьыным иамалхэр Ащ къыхехых.
15А гущыІэхэр есІонхэм пае сизиусхьанэу пачъыхьэм дэжь сыкъэкІуагъ. Сыда пІомэ сиІахьылхэм сагъэщынэ; уиІумэт егупшысыгъ: „Пачъыхьэм сыдэгущыІэн, иІумэт риІорэм къыдыригъэштэнэп шъуІуа?
16Пачъыхьэр къысэдэІун, сикІалэрэ сэррэ Тхьэм ицІыфмэ тахэзгъэзынэу зыІорэмэ тащиухъумэн".
17Арти уиІумэт зэриІожьыгъ: „Сизиусхьанэу пачъыхьэм къыІорэм сигъэрэхьатын, сыда пІомэ сизиусхьанэу пачъыхьэр Тхьэм имэлэІич фэд, дэий дэгъуи къядэІун ылъэкІыщт. Зиусхьанэу Уи-Тхьэ о уигъус"».


18Пачъыхьэм бзылъфыгъэм къыриІуагъ: «СшІомыушъэфэу сызэрэоупчІыщтыр къысаІу». Арти бзылъфыгъэм къыриІожьыгъ: «КъаІо, сизиусхьанэу пачъыхьэр».
19Пачъыхьэм къыІуагъ: «Иоаба мы Іофыр зыгу къэкІыгъэр?» Бзылъфыгъэм къыриІожьыгъ: «Упсэ Тхьэм бэ регъэгъашІ, сизиусхьанэу пачъыхьэм къыІуагъэр тэрэз, зытетым тетэу джэуап къыосымытыжьмэ мыхъунэу чІыпІэ сибдзагъ. Тэрэз, уиІумэтэу Иоаб ары унашъо къысфэзышІыгъэр, а къэсІуагъэхэри зэкІэ къэсэзгъэІуагъэр джары.
20Хъугъэм нэмыкІэу уригъэплъ шІоигъоти, уиІумэтэу Иоаб джаущтэу сигъэшІыгъэ, ау сизиусхьанэу пачъыхьэр Тхьэм имэлэІич фэдэу Іушышъ, дунаим къыщыхъурэр зэкІэ ешІэ».


21ЕтІанэ пачъыхьэм Иоаб риІуагъ: «Дэгъу, тесыубытагъэшъ, кІуи кІалэу Абищэлэм къегъэгъэзэжь».
22Иоаб пачъыхьэм ыпашъхьэ зыщыридзыхи, чІыгум нэс шъхьащэ фишІи риІуагъ: «Тхьэм ынэшІу къыпщэф! Сизиусхьанэу пачъыхьэр, уиІумэт нэшІукІэ узэреплърэр джы ешІэ, сыда пІомэ иІумэт зэрэраригъэІуагъэм фэдэу пачъыхьэм ышІыгъ».
23Джащ тетэу Иоаб ежьи Гъышыурым кІуагъэ. Ащ Абищэлэм Ерыусэлэм къыщэжьыгъ.
24Пачъыхьэм ыІуагъ: «Иунэ ар орэкІожь, ау санэІу къерэмыхь». Арти Абищэлэм иунэ кІожьыгъэ, ау пачъыхьэм инэплъэгъу зыкъыригъафэщтыгъэп.


 
Даут Абищэлэм зэрэфигъэгъугъэр
 

25Абищэлэм фэдэу лІы лъэгъупхъэ, ащ фэдизэу зыщытхъухи зэрэ-Израилэу исыгъэп. Ылъэдэкъапэмэ къащегъэжьагъэу ышъхьашыгу нэсыжьэу мыхъун гори къыхэмыгъэщынэу зэкІужьэу щытыгъ.
26Шъхьацышхо телъыгъэти, ащ ионтэгъугъэ ышъхьэ къырищэхщтыгъэ, илъэсым зэ ышъхьэ ыупхъощтыгъэ. Шъхьацэу къехырэм пачъыхьэм ищэчалъэхэмкІэ килограммитІурэ пшІэнищрэ къыщэчщтыгъэ.
27Абищэлэм шъэуищрэ Тэмар ыцІэу зы пшъашъэрэ къыфэхъугъэх; ыпхъу бзылъфыгъэ дэхагъ[14].


28Абищэлэм илъэситІо Ерыусэлэм дэсыгъ, ау пачъыхьэм инэплъэгъу зыкъыригъафэщтыгъэп.
29Арти Иоаб пачъыхьэм дэжь ыгъэкІоным пае, ар къащэнэу Абищэлэм лъигъэкІуагъэх. Ау адрэр къыфэкІуагъэп. Джыри зэ ащ лъигъэкІуагъэх, ау адрэр етІани къыфэкІуагъэп.
30Арти ипщылІхэм ариІуагъ: «Шъолъэгъуба Иоаб ичІыгу Іахьэу сичІыгу Іахьэ къыголъыр, хьэр ащ телъ, шъукІуи машІо кІажъудзи тежъугъэстыкІ». Абищэлэм ипщылІхэм а хьасэм машІо кІадзи тырагъэстыкІыгъ[15].
31Арти Иоаб Абищэлэм дэжь къакІуи къеупчІыгъ: «Сыд пае уипщылІхэм сихьасэ машІо кІадзи тырагъэстыкІыгъа?»
32Абищэлэм Иоаб къыриІуагъ: «Садэжь укъэкІонэу уадэжь къэзгъэкІогъагъэх. Пачъыхьэм дэжь узгъэкІонышъ еозгъэІонэу сыфэягъ: „Сыд пае Гъышыурым сыкъикІыжьыгъа? Ащ сыдэсыгъэмэ нахьышІугъ. Джы пачъыхьэм инэплъэгъу сырерэгъахь. Лажьэ сиІэмэ, серэукІ"».
33Иоаб пачъыхьэм дэжь кІуи, а зэкІэри зыреІожьым, пачъыхьэр Абищэлэм къеджагъ. Ар пачъыхьэм дэжь къакІуи ыпашъхьэ зыщыридзыхыгъ, арти пачъыхьэр Абищэлэм къебэугъ.


 

ЯпшІыкІутфэнэрэ шъхьэр
 
Абищэлэм тетыгъор зэриубытыгъэр
 

1ЕтІанэ Абищэлэм зэоным фытегъэпсыхьэгъэ кухэр, шыхэр, ишъхьагъырытынхэм пае цІыф Іэжь-лъэжьэу нэбгырэ шъэныкъо зэригъэгъотыгъэх.
2Абищэлэм пчэдыжьрэ жьэу къэтэджти, къэлэпчъэ дэхьагъум дэжь уцущтыгъэ. Зыгорэм гумэкІыгъо иІэу, зэхыригъэфынэу пачъыхьэм дэжь кІо зыхъукІэ, Абищэлэм ар къызэрищалІэти еупчІыщтыгъ: «Тара къалэу узщыщыр?» «Мыщ фэдэ израил лІакъом уиІумэт щыщ» ыІоу адрэм джэуап къызыритыжькІэ,
3Абищэлэм ащ риІощтыгъ: «УиІоф шІу ыкІи зафэ, ау пачъыхьэм ыдэжь къыщыодэІун щыІэп».
4ЕтІани Абищэлэм ыІощтыгъ: «А ей-гущ, мы хэгъэгум сырихьыкумышІыщтгъэмэ! Янэкъокъури нэкъокъогъу зиІэри зэкІэ садэжь къэкІощтыгъэ, шъыпкъэм тетэу зыгъэгумэкІхэрэр афызэхэсфыщтыгъэх».
5Арти шъхьащэ къыфашІынэу цІыф горэхэр къызекІуалІэхэкІэ, ыІэ афищэйти, ІаплІ арищэкІти, ябэущтыгъэ.
6Пачъыхьэм хьыкум ригъэшІынэу къэкІорэ израил цІыф пэпчъ, Абищэлэм ар ишІыкІэу, израил цІыфмэ агу зыраригъэхьщтыгъэ.


7ЕтІанэ, илъэсиплІ зытешІэм, Абищэлэм пачъыхьэм риІуагъ: «Зиусхьаным ыпашъхьэ тхьэлъанэу щысшІыгъэр згъэцэкІэжьынэу Хъэурэн сыкІо сшІоигъу,
8сыда пІомэ Гъышыурым сыдэсэу, Арам сыщыІэ зэхъум, Ерыусэлэм къысигъэгъэзэжьмэ, Хъэурэн кІонышъ Зиусхьаным шъхьащэ фишІынэу уиІумэт тхьэлъанэ ышІыгъагъ».
9Ащ пачъыхьэм риІуагъ: «Зыгъэрэхьати кІо». Арти ар Хъэурэн кІуагъэ.
10Ау етІанэ Абищэлэм, – «Гъоупщынэм ымакъэ зызэхэшъухыкІэ, „Абищэлэм пачъыхьагъум Хъэурэн щытехьагъ" яшъуІу», – ыІуи, дэІокІо-плъакІохэр Израилым илІэкъо пстэумэ шъэфэу ахитІупщыхьагъэх.
11Ерыусэлэм щыщэу нэбгырэ шъитІу Абищэлэм зыдырищэжьэгъагъ. Ахэр ригъэблэгъагъэхэти, Іофым изытет щымыгъуазэхэу, цыхьэ фашІи дежьагъэх.
12ЕтІанэ Абищэлэм къурмэныр ышІ зэхъум, Даут иупчІэжьэгъоу Гъылэу щыщ Ахъытэуфэл кІэлъигъакІохи къаригъэщагъ. Іофыгъо шъэфэу зэдырахьыжьагъэм тыраубытэпагъ. ЦІыфхэр Абищэлэм дэжь къыщызэхахьэщтыгъэх.


 
Даут Ерыусэлэм къызэрибгынагъэр
 

13Ащ ыуж мэкъэгъэІур Даут дэжь къакІуи къыриІуагъ: «Израил цІыфхэм агухэр Абищэлэм фагъэзагъэх».
14Арти Даут иІумэтхэу Ерыусэлэм къыдыдэнагъэхэм ариІуагъ: «Тежъугъажь! Армырмэ Абищэлэм тыкъелыжьыщтэп. ЗыжъугъэпсынкІ, ар шІэхэу къыттеощт, тыІэкІэмыфэзэ, тхьамыкІагъо къытфимыхьызэ, къалэм дэсхэр зэхимыукІэхэзэ тшъхьэ щыдгъэзыен фае».
15ИІумэтхэм пачъыхьэм къыраІуагъ: «Хъунба адэ, зиусхьанэу пачъыхьэм шІоигъо пстэумкІи тыриІэрылъхь».
16ЕтІанэ пачъыхьэри иунагъуи зэрэщытэу къежьагъэх. Унэм лъыплъэнхэм пае ишъуз годзипшІ пачъыхьэм къыгъэнагъ.
17Арти пачъыхьэри цІыфэу ащ игъусагъэхэри къежьэхи, къэлэ гъунэм щыт аужырэ унэм дэжь къызэсхэм, ащ къыщыуцугъэх.
18ИІумэтхэр зэкІэ ыбгъухэмкІэ ащ къегъэуцокІыгъагъэх, иухъумэкІо шъхьагъырытхэри Гъат къыщегъэжьагъэу игъусэгъэ гъытытхэри – зэкІэ нэбгырэ шъих хъоу, пачъыхьэм ыпэ итэу кІощтыгъэх.


19Арти пачъыхьэм гъытытэу Иттай риІуагъ: «Сыд пае укъыддакІора? Гъэзэжьи пачъыхьакІэм къыкІэрын. О хымэ хэгъэгум ущыщ, уиунэ укъырафыгъэу мыщ укъэкІуагъ.
20Тыгъуас нэмыІэу укъызытхэхьагъэр джы утигъусэу укъыддэмыкІомэ мыхъунэу сыдэущтэу уезгъэзына? Сэ къысэхъулІэщтыр сшІэрэп. Ори уилъэпкъэгъоу уигъусэхэми зэдэжъугъэзэжьых, Зиусхьаным игукІэгъурэ ишъыпкъагъэрэ къыпферэгъэнафэх!»
21Ау Иттай пачъыхьэм къыриІожьыгъ: «Тхьэр зэрэщыІэр сэІо, сизиусхьанэу пачъыхьэр орэпсэу, сизиусхьанэу пачъыхьэр псэущтми е хьадэгъум пэІуфэщтми, уиІумэт тыди щыуигъусэщт».
22Даут Иттай риІожьыгъ: «Хъун ащыгъум шъунекІу». Арти зибынхэр зигъусэгъэ унагъохэр зэкІэ гъытытэу Иттай къыдежьагъэх.
23ЦІыфхэр къыблэкІхэ зэхъум хэгъэгум зэрэщытэу нэпсыр рикІыхщтыгъэ. Пачъыхьэр псы игъукІыгъэу Къидрэун ылъэгу зэпырыкІыгъ. ЦІыфхэр зэкІэ гъогум тетхэу шъофнэкІым ылъэныкъокІэ ежьагъэх.


24КъурмэнышІхэу Абыетаррэ Цэдокърэ къэкІуагъэх. Цэдокъ игъусэгъэ лэуйхэм Тхьэм ипхъонтэ лъапІэ къахьыгъ. Абыетар а чІыпІэм къурмэн щишІыгъ.
25Арти пачъыхьэм Цэдокъ риІуагъ: «Тхьэм ипхъонтэ лъапІэ къалэм хьыжь. Зиусхьаныр нэшІукІэ къысэплъымэ, къысигъэгъэзэжьынышъ пхъонтэ лъапІэри, ар зыдэщыІэн фэе чІыпІэри къысигъэлъэгъущтых.
26Ау „Сыпфэразэп" Ащ зиІокІэ, мары сэ сыщыт, сэркІэ зыфэе шъыпкъэр къысерэшІ».
27Ащ ыуж пачъыхьэм Цэдокъ риІуагъ: «КъыбгурысэгъаІо: ори, Абыетари, къыжъудежьэгъэ шъуикІэлитІуи зэрэшъукІыгъухэу, АхъымэІаци, уикІали, Абыетар ыкъо Ионэтани зыжъугъэрэхьати къалэм жъугъэзэжь.
28ШъошІа, къэбар шъо къыслъэшъомыгъэІэсыфэ, шъофнэкІым ит псы игъукІыгъэм изэпырыкІыпІэ дэжь сыщышъожэщт».
29Арти Цэдокърэ Абыетаррэ Тхьэм ипхъонтэ лъапІэ Ерыусэлэм къахьыжьи ащ къыдэнагъэх.


30Даут Зэйтын Іуашъхьэм ылъэныкъокІэ ежьагъ, ышъхьэ ухъумагъэу, лъапцІэу, гъызэ ар къушъхьэм дэкІуаещтыгъэ, игъусэхэми зэкІэми ашъхьэхэр ухъумагъэхэу гъызэ дэкІуаещтыгъэх.
31«Абищэлэм гохьагъэхэм Ахъытэуфэл ахэт» аІуи Даут къэбар къылъагъэІасыгъ. Арти Даут ыІуагъ: «А си Зиусхьан, сыолъэІу Ахъытэуфэл ариІощтыр делагъэ фэдэу къащыбгъэхъунэу!»


32Даут Іуашъхьэм ышыгу дэкІуаий, цІыфхэр Тхьэм зыщелъэІухэрэ чІыпІэм зынэсым, арыкъ лъэпкъым щыщэу Хъущай иджанэ зэготхъыгъэу, ышъхьац ятІэр къыхэтэкъоу Даут къыпэгъокІыгъ.
33Даут ащ риІуагъ: «УкъыздакІомэ, хьылъэ укъысщыхъущт;
34ау къалэм бгъэзэжьэу „УсиІумэт, пачъыхьэр, джы нэс уятэ сыриІумэтыгъ, джы о сыуиІумэт" пІоу, Абищэлэм зепІокІэ, Ахъытэуфэл джэнджэшэгъу зэрафэхъущтыр зэщыбгъэкъощт.
35Цэдокъи, Абыетари, къурмэнышІхэми урягъусэщт, пачъыхьэм иунэ къикІэу зэхэпхырэ къэбар пстэури ахэм анэгъэсыжь.
36АкъуитІу ахэм ягъусэх: Цэдокъ ыкъо АхъымэІацрэ Абыетар ыкъо Ионэтанрэ; къэбарэу зэхэпхырэр зэкІэ ахэм къяІожьзэ, сэ къыслъыгъэІэс».
37Арти Даут ицыхьэшІэгъоу Хъущай къалэм къэкІуагъ; Абищэлэм а уахътэм Ерыусэлэм къыдахьэщтыгъэ.


 

ЯпшІыкІухэнэрэ шъхьэр
 
Цыбэ Даут ишІуагъэ къызэрэригъэкІыгъэр
 

1Даут Іошъхьэ шыгум тІэкІу къызехым Мэфибощэт иІумэтэу Цыбэ ыпэ къифагъ. Хьылъэхэр ателъхэу щыдитІу ащ игъусагъ. Хьалыгъу шъитІу, сэнэшъхьэгъэгъугъэ блэришъ, гъэмэфэ къушъхьэ-мышъхьэ къыпычыгъэкІишъ, санэр зэрыз нэтыр ахэм ателъыгъ.
2Арти пачъыхьэр Цыбэ еупчІыгъ: «Хэт пая мыхэр?» Цыбэ къыриІожьыгъ: «Щыдхэр рызекІонхэу пачъыхьэм иунагъо пае, хьалыгъумрэ гъэмэфэ пхъэшъхьэ-мышъхьэхэмрэ дзэкІолІмэ апае, санэр шъофнэкІым кІочІаджэ ихъухьагъэмэ апае».
3Пачъыхьэр ащ еупчІыгъ: «Уизиусхьанщтыгъэу Саул ыкъорылъф тыдэ щыІа?» Цыбэ пачъыхьэм къыриІожьыгъ: «Ерыусэлэм къыдэнагъ, „Сятэ ипачъыхьагъу израил цІыфхэм джы къысатыжьын" ыІуагъ».
4Пачъыхьэм Цыбэ риІуагъ: «Мары Мэфибощэт иІэр зэкІэ джы пІэ къесэлъхьажьы». Арти Цыбэ къыриІожьыгъ: «НэшІукІэ къысэплъ, сизиусхьанэу пачъыхьэр, шъхьащэ пфэсэшІы!»


 
ЩымІый Даут къызэребгыгъэр
 

5ЕтІанэ пачъыхьэу Даут Бахъурим къалэм зынэсым, Саул иунагъо щыщ Гъэрэ ыкъоу ЩымІый зыцІэр къаІукІагъ. Ар бгэзэ къакІощтыгъэ.
6Пачъыхьэм зэкІэ ицІыфхэр, иухъумэкІо дзэкІолІхэр бгъу пстэумкІи къегъэуцокІыгъагъэх нахь мышІэми, Даутрэ ащ иІумэтхэмрэ мыжъокІэ ар къяощтыгъэ.
7ЩымІый къебги, къекууагъ: «КІожь, кІожь, укІакІоу, цІыф мыхъат.
8Зипачъыхьагъу уубытыгъэ Саул ибын ылъэу бгъэчъагъэр Зиусхьаным къыптыригъэфэжьыгъ, ащ пае пачъыхьагъур Зиусхьаным Абищэлэм, пкъо, ритыжьыгъ. Джы мары о тхьамыкІагъом ипчъэІупэ унэсыгъ, сыда пІомэ уукІакІу».


9Цырыуй ыкъо Абищай пачъыхьэм риІуагъ: «Сыда мы хьэ лІагъэр сизиусхьанэу пачъыхьэм къызфебгырэр? СыкІонышъ ышъхьэ пызгъэлъэтыщт».
10Ау пачъыхьэм ыІуагъ: «Сыда ащ шъуиІофэу хэлъыр, Цырыуй ыкъохэр? Даут къебгынэу Зиусхьаным ащ къытырилъхьагъэмэ, ащ фэдэу зызэришІыгъэм пае хэта еупчІын зылъэкІыщтыр?»
11ЕтІанэ Даут Абищайрэ зэкІэ иІумэтхэмрэ ариІуагъ: «Сэ къыспыкІыгъэм сиукІыжьынэу фаемэ, быняминым къыхэкІыгъэр нахь лъэшыжьэу фэенба; ыуж шъуикІ ащ, орэбгэ, сыда пІомэ Зиусхьаным ар ащ къытырилъхьагъ.
12Къинэу сызыхэтыр Зиусхьаным къелъэгъумэ, мыр джы къызэрэсэбгырэм пае Зиусхьаным ынэшІу етІанэ къысщыфэжьынкІи мэхъуба».
13Даутрэ зэкІэ игъусэхэмрэ ягъогу тетэу кІощтыгъэх, ЩымІый ахэм къаготэу Іошъхьэ цакІэм рекІокІызэ, ябгыщтыгъ, мыжъохэр атыридзэщтыгъэх, сапэр атыритакъощтыгъ.
14ЕтІанэ пачъыхьэмрэ зэкІэ игъусэхэмрэ Иордан зынэсхэм, пшъыгъэхэти загъэпсэфыгъ.


 
Ахъытэуфэл джэнджэшэгъу зэрафэхъугъэр
 

15А уахътэм Абищэлэмрэ ащ игъусэгъэ израил цІыфхэмрэ Ерыусэлэм къэкІуагъэх, Ахъытэуфэли ахэм ягъусагъ.
16Даут ицыхьэшІэгъу арыкъэу Хъущай Абищэлэм дэжь къакІуи къыриІуагъ: «Пачъыхьэр орэпсэу, пачъыхьэр орэпсэу!»
17Арти Абищэлэм Хъущай къыриІуагъ: «Ара уиныбджэгъу узэрэфэшъыпкъэр? Сыд пае уиныбджэгъу уримыгъуса?»
18Хъущай Абищэлэм риІожьыгъ: «Хьау, сэ сызигъусэри сызигъусэщтри Зиусхьаным къахихыгъэр, мы цІыфхэми зэрэ-Израилэуи къыхахыгъэр ары.
19НэмыкІэу хэта сызфэлэжьэщтыр? Пачъыхьэм ыкъоба? Уятэ сызэрэфэлэжьагъэм фэдэу ори сыпфэлэжьэщт».


20ЕтІанэ Абищэлэм Ахъытэуфэл риІуагъ: «ТшІэщтымкІэ джэнджэшэгъу къытфэхъу».
21Арти Ахъытэуфэл Абищэлэм къыриІожьыгъ: «Унэм лъыплъэнхэу уятэ къыгъэнэгъэ шъуз гуадзэмэ адэжь ихьи, уятэ ыгу къызэрэпщыкІыгъэм икъэбар зэрэ-Израилэу щызэхахынышъ, къыбгоуцуагъэхэм агукІэ ащ нахь тыраригъэубытэщт».
22ЕтІанэ Абищэлэм пае унашъхьэм чэтэныр щагъаІи, зэрэ-Израилэу щыгъуазэу ятэ ишъуз гуадзэмэ адэжь Абищэлэм ихьагъ.
23Ахъытэуфэл ыІорэр а лъэхъаным Тхьэм ыІуагъэм палъытэщтыгъэти, ащ иджэнджэшэгъу пстэуми Даути Абищэлэми уасэ фашІыщтыгъ.


 

ЯпшІыкІублэнэрэ шъхьэр
 
Хъущай Абищэлэм зэригъэгъуащэрэр
 

1ЕтІанэ Ахъытэуфэл Абищэлэм риІуагъ: «Нэбгырэ мин пшІыкІутІу зэзгъэгъусэнышъ нычэпэ Даут ыуж сихьанэу сэІо.
2ЫІэ къымыІэтыжьышъунэу пшъыгъэу сызытебанэкІэ, зыщыгугъыни щымыІэу, ышІэжьыщтыри ымышІэу згъэщтэнышъ, игъусэхэр зэкІэ хэлъэдэжьыщтых. Пачъыхьэ закъор сыукІынышъ,
3цІыф пстэуми къыпфязгъэгъэзэщт[16]. Зы лІы закъо ыпсэ зыбгъэгъукІэ, адрэ цІыфхэр зэкІэ рэхьатыжьыщтых».
4КъыІуагъэр Абищэлэми Израилым инахьыжъ упчІэжьэгъухэми агу рихьыгъ.


5ЕтІанэ Абищэлэм ыІуагъ: «Арыкъэу Хъущай шъукъедж, ащи къыІощтым тедэІун».
6Хъущай Абищэлэм дэжь къызэкІом Абищэлэм ащ риІуагъ: «Ахъытэуфэл тызэригъэгъуазэрэр мары; ащ зэриІорэм фэдэу тызекІощта? Хьау оІомэ, тшІэщтыр къаІо».
7Арти Хъущай Абищэлэм риІуагъ: «Мызыгъогум Ахъытэуфэл къыІуагъэр дэгъоп».
8ЕтІанэ Хъущай къыпидзэжьыгъ: «Уяти ащ игъусэхэри зэрэдзэкІолІ лІыбланэхэм ущыгъуазэба, зищырхэр къызтырахыгъэ мышъэбзэу шъофым щагъэгубжыгъэм ахэр фэдэх. Уятэ зэолІ пхъаш, дзэкІолІхэр игъусэхэу чэщым ар къэуцущтэп.
9Джыдэдэм мэшэ куу горэм е нэмыкІ чІыпІэ горэм ащ зыщегъэбылъы. Арышъ, апэу ащ тебэнагъэмэ ащыщхэр къызиукІхэкІэ, ар зэхэзыхыщтмэ аІощтыр ошІа: „Абищэлэм гоуцуагъэхэм къатекІуагъэх".
10Джащ дэжьым аслъаныгу зиІэ дзэкІолІхэми агу къашІуефэхыщт. Уяти ащ игъусэ дзэкІолІхэри зэрэлІыбланэхэр зэрэ-Израилэу щашІэба.
11Джащ пае джэнджэшэгъу сыпфэхъу: Дан къалэм къыщегъэжьагъэу БэрщэбаІ къалэм нэсыжьэу, хы Іушъом Іулъ пшахъор зэрэбэм фэдэу, зэрэ-Израилэу къэугъоий, уряпащэу шъузэхэтэу шъузэонэу шъукІу.
12Джащыгъум тылъежьэнышъ, тыдэрэ чІыпІэ щыІэнкІи фит, осэпсым зытемыхэрэ чІыпІэ къызэримыгъанэрэм фэдэу, тызатебанэкІэ, ежьри, игъусэхэри, зы нэбгыри къэдгъэнэжьыщтэп.
13Къалэ горэм зыщигъэбылъмэ, зэрэ-Израилэу гъучІ хьажтІаркъохэр зыпышІэгъэ кІапсэхэр ащ къырихьылІэнышъ, мыжъо зэтелъ закъуи къэтымыгъанэу къалэр чІыгум щиз тшІыщт».
14Арти Абищэлэми ащ игъусэгъэ израил лІы зэпстэуми аІуагъ: «Арыкъэу Хъущай ыІорэр Ахъытэуфэл ыІорэм нахьышІу». Джащ тетэу Ахъытэуфэл Абищэлэм джэнджэшэгъу зэрэфэхъугъэр нахьышІугъэми, Зиусхьаным теубытагъэ ышІи, мэхьанэнчъэу ар къыгъэнагъ.


 
Хъущай Даут макъэ зэрэригъэІугъэр
 

15Ащ ыуж Хъущай къурмэнышІхэу Цэдокърэ Абыетаррэ заІуигъакІи Ахъытэуфэл Абищэлэмрэ Израилым инахьыжъ упчІэжьэгъухэмрэ ариІуагъэри ежь Хъущай ахэм ариІуагъэри къафиІотэжьыгъ.
16«Арышъ, ыІуагъ ащ, джы Даут дэжь псынкІэу нэжъугъэсхи макъэ ежъугъэІу: „Ори уигъусэхэми шъукІодынэу шъуфэмыемэ, нычэпэ шъофнэкІым ит псыигъукІыгъэм изэпырыкІыпІэ дэжь укъыщымыуцоу, псынкІаІоу ащ зэпырыкІ"».
17Ионэтанрэ АхъымэІацрэ псынэкІэчъэу Рэгъэлл дэжь щытхэу къэкІощтым ежэщтыгъэх, сыда пІомэ ахэм къалэм зыкъыщагъэлъагъо хъунэу щытыгъэп. ПщылІ бзылъфыгъэр къакІоти къэбарым ахэр щигъэгъуазэщтыгъэх, етІанэ ахэр Даут дэжь кІожьхэти къэбарыр лъагъэІасыжьщтыгъ.
18Ау ахэр кІалэ горэм къызелъэгъухэм, Абищэлэм дэжь кІуи риІуагъэти, тІуми а чІыпІэр псынкІэу къабгынагъ. Бахъурим, зищагу псынэр дэтыгъэ цІыф горэм дэжь къакІохи, псынэм ехыгъэх.
19Арти ащ ишъуз пІэтехъор псынашъхьэм тырипхъуи, зыпари къэмылъэгъонэу лэжьыгъэ зэтегъэпхъыгъэр ащ тыритэкъожьыгъ.
20ЕтІанэ Абищэлэм иІумэтхэр бзылъфыгъэм иунэ къакІохи, «АхъымэІацрэ Ионэтанрэ тыдэ щыІэха?» аІуи къызеупчІхэм, «Ахэр псыхъом зэпырыкІыгъэх» ыІуи бзылъфыгъэм джэуап аритыжьыгъ. Арти ахэм алъыхъугъэх, ау къамыгъотхэу Ерыусэлэм къагъэзэжьыгъ.


21Ахэр зыІокІыжьхэм лІыхэр псынэм къикІыжьхи, пачъыхьэу Даут дэжь кІохи, Ахъытэуфэл ариІуагъэр къыфаІотэжьи раІуагъ: «ПсынкІэу псым шъузэпырыкІ».
22Арти Даутрэ игъусэхэмрэ ежьэхи Иордан зэпырыкІыгъэх; нэфшъагъор къэсыфэ Иордан зэкІэри зэпырыкІыгъагъ.


23Джэнджэшэгъу зэрафэхъугъэм къызэремыдэІугъэхэр Ахъытэуфэл къызыгурэІом, щыдым уанэр къытырилъхьи, ащ къытетІысхьи ядэжь, икъалэ къыгъэзэжьыгъ. Ибынхэм осыетхэр къафишІыжьи зитхьалэжьыгъ. Арти ятэ икъэунэ ар далъхьажьыгъ.


24Даут къалэу Мэхъанэим кІуагъэ. Абищэлэмрэ игъусэгъэ израил дзэкІолІхэмрэ къакІохэзэ, псыхъоу Иордан къызэпырыкІыгъэх.
25Абищэлэм Иоаб ычІыпІэ Іамасэ дзэм ипэщэнэу тыригъэхьагъ. Израил лъэпкъым[17] щыщ Итрэ ары Іамасэ зыкъуагъэр. Нэхъащ ыпхъоу, Иоаб янэу, Цырыуй ышыпхъу Абигал ащ ишъузыгъэр.
26Абищэлэм игъусэу зэрэ-Израилэу ГъылыІад хэкум къыщыуцугъэх.


27Даут Мэхъанэим къызэсым, Іамон къалэу Раббэ щыщ Нэхъащ ыкъо Щэубый, Лэудэбар щыщ Іамиел ыкъо Махыр, гъылыІад къалэу Рэугъэлим щыщ Бэрзылай къыпэгъокІыгъэх.
28Ахэм техъон-кІэлъынхэр, лэджэнхэр, ятІэм хэшІыкІыгъэ хьакъу-шыкъухэр, коцы, хьэ, хьаджыгъэ, лэжьыгъэцэ гъэгъугъэхэр, джэнчы, джэнчыжъый,
29шъоу, щхыу, мэлхэр, чэмыщэм хэхыгъэ къуае Даутрэ игъусэхэмрэ арагъэшхынхэу къафахьыгъэх. Ахэм аІощтыгъ: «ДзэкІолІхэр мэлакІэ малІэх, пшъыгъэх, шъофнэкІым псыфалІэ щылІагъэх».


 

ЯпшІыкІуенэрэ шъхьэр
 
Абищэлэм зэрэтекІуагъэхэмрэ зэраукІыгъэмрэ
 

1ЕтІанэ Даут игъусэгъэ дзэкІолІхэр къэзэрэугъоигъэхэти, нэбгырэ мин-минэу, шъэрышъэу зэхидзхи, куп пэпчъ шъхьафэу пащэ фишІыгъ.
2Даут идзэ щэу зэхидзи, дзэкІолІмэ азыщанэ Иоаб пащэ фишІыгъ, адрэм Иоаб ышэу, Цырыуй ыкъо Абищай пащэ фишІыгъ, гъытытэу Иттай ящэнэрэм пащэ фишІыгъ. ЕтІанэ пачъыхьэм лІыхэм ариІуагъ: «Сэри сыкъыжъудэкІощт».
3Ау лІыхэм къыраІожьыгъ: «УкъэмыкІу, тэ тыкъечъэжьэжьми, ащ фэдизэу къытпылъыщтхэп, тазыныкъо хэкІуадэми, ащи ащ фэдизэу къыпылъыщтхэп. О уизакъоу тэщ фэдэ минипшІым уапеІащт. Арышъ къалэм удэсэу укъыддэІэпыІэмэ тэркІэ нахьышІущт».
4Пачъыхьэм ариІожьыгъ: «Шъо нахь къежъугъэкІурэр ары сэри сшІэщтыр». Пачъыхьэр къэлапчъэм дэжь уцугъэ, дзэкІолІхэр шъэрышъэу, мин-минэу ащ къыблэкІыгъэх.
5Арти пачъыхьэм Иоаби, Абищаий, Иттаий унашъо къафишІыгъ: «КІалэу Абищэлэм сэщ пае шъуфэсакъ». Абищэлэм пае пачъыхьэм идзэпащэмэ унашъоу къафишІыгъэр зэкІэ дзэкІолІхэм зэхахыгъ.


6Даут идзэ Абищэлэм гоуцогъэ израилыдзэм шъофым щыпэгъокІи Ефраим мэзым щызэзэуагъэх.
7Арти Даут идзэкІолІхэр израилыдзэм текІуагъэх. А мафэм бэ заом цІыфэу хэкІодагъэр – нэбгырэ мин тІокІ аукІыгъ.
8Зэрэхэгъэгоу заор щыкІуагъ, чатэкІэ хагъэфагъэм нахьыбэжь а мафэм мэзым цІыфэу хэкІодагъэр.


9Абищэлэм Даут идзэкІолІхэм къапэІууагъ. Щыдым тесэу кІозэ, чъыгэешхом икъутэмэ гъумхэм ачІэкІзэ, ышъхьэкІэ ахэм апыни, ылъакъохэр чІыгум нэмысэу кІэшІагъэу къэнагъ. Щыдэу зытесыгъэр хэлъэдэжьыгъ.
10Ар дзэкІолІ горэм къылъэгъугъэти, Иоаб дэжь кІуи риІуагъ: «Абищэлэм чъыгаем пынагъэу слъэгъугъэ».
11Арти Иоаб къэбарыр къыфэзыхьыгъэ дзэкІолІым къыриІуагъ: «Адэ плъэгъугъэмэ, сыд пае уеоу ар хэмыгъэфагъа? Тыжьын ахъщипшІырэ бгырыпхрэ къыостынгъэхэба».
12Ау адрэм Иоаб къыриІожьыгъ: «Тыжьынэу ахъщэ мин къысэптыщтгъэкІи пачъыхьэм ыкъо сІэ тесщэеныгъэп. КІалэу Абищэлэм ежь пае шъуфэсакъынэу ори, Абищаий, Иттаий пачъыхьэм къызэрэшъуиІуагъэр зэхэтхыгъэба.
13Мыхъун горэ сшІэгъагъэмэ, сэр-сэрэу бэлахьэм зыхэздзэжьыщтгъэ. Ор шъыпкъэм етІанэ укъыскъоуцожьыщтыгъэп. Ар пачъыхьэм шІоуушъэфын плъэкІынэу щытэп ныІа».
14«Бащэрэ сыппылъын слъэкІыщтэп», – Иоаб ащ риІожьи, пчыпыджын кІэкІищ къышти Абищэлэм псэоу зыпынэгъэ чъыгаем екІуалІи, Абищэлэм ыгу ахэмкІэ хэпыджагъ.
15Иоаб иашъоджэнэзехьэ кІэлипшІым Абищэлэм къаухъурэий, чІыгум къытырадзи, аукІыгъ.


16Ащ ыуж Иоаб гъоупщынэм къыригъапщэхи, Абищэлэм игъусэгъэ израил цІыфмэ алъежьэгъэ дзэкІолІхэм къаригъэгъэзэжьыгъ, сыда пІомэ Иоаб цІыфхэр нахьыбэрэ ыгъэзэонхэу фэежьыгъэп.
17Абищэлэм ихьадэ мэзым мэшэ куу горэм щырадзэжьи, мыжъо Іошъхьэшхо ышъхьагъ щызэтыратэкъожьыгъ. Абищэлэм игъусэгъэ израил цІыфхэр зэкІэ шъхьадж иунэ екІужьыгъ.
18Абищэлэм джыри псэузэ Ерыусэлэм пэблэгъэ Пачъыхьэ кІэим мыжъосын щызфигъэуцужьыгъагъ. Ар ыгъэуцу зэхъум цІыфхэм агу къыгъэкІыжьынэу къо зэримыІэр ыІогъагъ. А мыжъосыным ежь ыцІэкІэ еджэгъагъ. Непэ къызнэсыгъэми а мыжъосыным «Абищэлэм имыжъосын» аІозэ, еджэх.


 
Абищэлэм зэрэщымыІэжьыр Даут зэрэзэхихыгъэр
 

19Цэдокъ ыкъо АхъымэІац ыІуагъ: «Пачъыхьэм дэжь сынэрэси, Зиусхьаным ар пыйхэм зэращиухъумагъэм икъэбар лъэсэрэгъэІэса».
20Ау Иоаб ащ къыриІуагъ: «КъэбарышІу непэ о ащ фэпхьышъущтэп; непэп ащ къэбарыр зыфэпхьыщтыр, нэмыкІ мафэр ары, сыда пІомэ пачъыхьэм ыкъо лІагъэ».
21ЕтІанэ Иоаб Даут иІумэтэу Африкэ чІыналъэм ис куш лъэпкъым щыщым къеджи риІуагъ: «КІуи плъэгъугъэр пачъыхьэм еІотэжь». Арти кушым Иоаб шъхьащэ къыфишІи ечъэжьагъ.
22Ау Цэдокъ ыкъо АхъымэІац джыри Иоаб риІуагъ: «Сыдэу щытми, кушым ыуж ситэу сэри сыгъачъэба». Иоаб ащ риІуагъ: «Сыд пае учъэщта, сикІал? ГушІуапкІэ къыуатыщтэпи».
23«Ау щытми сычъэщт». Арти ащ къыриІожьыгъ: «Чъэ». АхъымэІац чъэкІэ кІэир зэпичи, кушым ыпэ ишъыгъ.


24А уахътэм Даут къэлэпчъэ зэкІоцІытитІум азыфагу дэсэу щысыгъ. Къэрэгъулыр дэпкъым хэт къэлапчъэм ышъхьэ дэкІуаий къызэплъэм, зыгорэ изакъоу къызэрычъэрэр къылъэгъугъ.
25Арти къэрэгъулыр къэкууи, пачъыхьэм макъэ къыригъэІугъ. Пачъыхьэм къыІуагъ: «Изакъомэ, къэбарышІу къехьы». Адрэр нахь къэблагъэщтыгъ.
26Ар дэдэм къэрэгъулым нэмыкІэу къачъэрэр къылъэгъугъэти, къэлэпчъэІутым къекууагъ: «Муары джыри зыгорэ изакъоу къэчъэ». Пачъыхьэм ыІуагъ: «Ащи къэбарышІу къехьы».
27Къэрэгъулым къыІуагъ: «Апэрэм, къызэрэсшІэжьырэмкІэ, Цэдокъ ыкъо АхъымэІац икІуакІэ ыІыгъ». Арти пачъыхьэм къыІуагъ: «Ар цІыфышІу, къыхьырэри къэбарышІу».


28АхъымэІац къэси пачъыхьэм къекууагъ: «Сэлам!» ЧІыгум нэс пачъыхьэм шъхьащэ фишІи риІуагъ: «Сизиусхьанэу пачъыхьэм зыкъыпэзыІэтыгъэхэм уатезгъэкІогъэ уи-Зиусхьанэу Тхьэм щытхъур ыдэжь!»
29Пачъыхьэр къэупчІагъ: «КІалэу Абищэлэм иІофхэр шІуа?» АхъымэІац риІожьыгъ: «Пачъыхьэм иІумэтэу Иоаб уиІумэт уадэжь къыгъэкІон зэхъум гузэжъогъу-гумэкІыгъо горэ щыІагъ, ау ащ къыщыхъугъапэм сыщыгъуазэп».
30Пачъыхьэм къыІуагъ: «ІукІоти моу уцу». Адрэр ІукІоти уцугъэ.


31Мары кушыр къэсыгъ. Ащ пачъыхьэм риІуагъ: «Сизиусхьанэу пачъыхьэм пае къэбарышІу! Зиусхьаным О зыкъыппэзыІэтыгъэхэм зэкІэми уатыригъэкІуагъ».
32Арти пачъыхьэр кушым еупчІыгъ: «КІалэу Абищэлэм иІофхэр дэгъуха?» Адрэм къыриІожьыгъ: «А кІалэм къехъулІагъэр сизиусхьанэу пачъыхьэм ипыйхэмрэ о къыппэшІуекІоу Іоф бзаджэхэм ягупшысэхэрэмрэ къащэрэшІ!»
33Пачъыхьэм ыгу къызэхахьи, къэлапчъэм ышъхьагъ тет унэм ихьагъ. Ащ кІо зэхъум гъызэ пчъэщтыгъэ: «СикІалэу Абищэлэм! СикІал, сикІалэу Абищэлэм! О пчІыпІэ сылІагъэмэ, зыпэ къэсштэн щыІэныгъэпи, а сикІалэу Абищэлэм, сикІал, сикІал!»[18]


 

ЯпшІыкІубгъонэрэ шъхьэр
 
Иоаб Даут зэрегыигъэр
 

1Иоаб раІуагъ: «Пачъыхьэм Абищэлэм егъае, ащ пае нэшхъэй».
2Джаущтэу дзэкІолІхэм а мафэм къыдахыгъэ текІоныгъэр хьадагъэ хъужьыгъэ. Ыкъо пае пачъыхьэр зэрэнэшхъэим икъэбар а мафэм дзэкІолІхэм зэхахыгъ.
3Арти зэуапІэм зышъхьэ къыІузыхыжьыгъэхэм укІытэхэзэ зызэрагъэбылъырэм фэдэу, дзэкІолІхэр гъэбылъыгъэкІэ къалэм къыдэхьажьщтыгъэх.
4Пачъыхьэм ыІэхэр ынэІу Іулъхэу, ымакъэ Іоу пыхьэщтыгъэ: «СикІалэу Абищэлэм! Абищэлэм, сикІал, сикІал!»
5Арти Иоаб пачъыхьэм дэжь къакІуи къыриІуагъ: «О уищыІэныгъи, пкъохэмрэ упхъухэмрэ ящыІэныгъи, уишъузхэмрэ уишъуз гуадзэхэмрэ ящыІэныгъи къэзгъэнэжьыгъэ уиІумэтхэр зэкІэ непэ къыпфэукІытагъэх.
6Узфэмылъэгъухэрэр ары о шІу плъэгъухэрэр, шІу узылъэгъухэрэр пфэлъэгъухэрэп, сыда пІомэ дзэпащэхэри уиІумэтхэри къызэримыдзэхэрэр непэ къэбгъэнэфагъ. Тэ зэкІэми тылІэу Абищэлэм псэоу къэнэжьыгъагъэмэ, о нахь зэрэуигопэщтгъэр непэ сэ къызгурыІуагъ.
7Арышъ, къэтэджи уидзэкІолІхэм агу къыдэщай, армырмэ, Тхьэр зэрэщыІэр сэІо, укъызахэмыхьэкІэ, зы нэбгыри нычэпэ къыпфэнэжьыщтэп. О къэбгъэшІагъэм узхэфэгъэ тхьамыкІагъохэм ар анахь дэижьыщт».
8Арти пачъыхьэр къэтэджи къэлапчъэм дэжь тІысыгъэ. Пачъыхьэр къэлапчъэм дэжь зэрэщысым икъэбар дзэкІолІхэм ахатІупщыхьагъэти, ахэр зэкІэ пачъыхьэм дэжь къыщызэрэугъоигъэх.

 
Даут Ерыусэлэм къызэригъэзэжьыгъэр
 

Ащ дэжьым Абищэлэм Израилым итемыр лъэныкъо щыщ дзэкІолІхэу гоуцогъагъэхэр шъхьадж ипакІэ хэлъэдэжьыгъагъэх.
9Израилым итемыр лъэныкъо щыпсэурэ лІэкъо пстэури зэнэкъокъухэзэ тегущыІэщтыгъэх: «Пачъыхьэм типыйхэм тащиухъумагъэми, фылистхэми такъыІэкІихыжьыгъ, ежь Абищэлэм пае тихэгъэгу къыбгыни хэлъэдэжьыгъагъ.
10-11Ау пачъыхьэу хэддзыгъэ Абищэлэм заом хэкІодагъэба, пачъыхьэм икъегъэгъэзэжьын сыд пае джы зедгъэукІыхьыра?» Израилым итемыр щыпсэурэ лІэкъо пстэури зытегущыІэрэм икъэбар пачъыхьэм къылъыІэсыгъ. Арти пачъыхьэу Даут къурмэнышІхэу Цэдокърэ Абыетаррэ адэжь ыгъэкІуагъэх: «Ехъудэм инахьыжъ упчІэжьэгъухэм яшъуІу: „Пачъыхьэр тегъэхьажьыгъэным пае шъо зыпари сыда зыкІэшъумыІорэр?
12Шъо шъусикъош, зыл тыщыщ шъыпкъэх, пачъыхьэр тегъэхьажьыгъэнэу фаехэм сыд пае ауж зыкъижъугъанэра?"
13Іамасэ сфешъуІу: „Усикъупшъхьэба о, усипкъба? Джы къыщегъэжьагъэу Иоаб ычІыпІэ удзэпэщэнэу узысымыгъэуцукІэ, Тхьэм сифэшъуашэр серэгъэгъот, нахьыбэжьи къысерэшІ!"»
14Джаущтэу зы нэбгырэм фэдэу ехъудхэм агухэр ащ къыщэфыгъэхэти, ахэм пачъыхьэм дэжь къагъакІохи къырарагъэІуагъ: «Ори уиІумэтхэми зэкІэми къэжъугъэзэжь».
15Арти пачъыхьэм къыгъэзэжьи псыхъоу Иордан къэкІуагъ. Ехъудхэр пачъыхьэм пэгъокІынхэшъ, Иордан къызэпыращыным пае Гъылгъалым къэкІуагъэх.


 
Даут ЩымІый гукІэгъу зэрэфишІыгъэр
 

16Бахъурим щыщ быняминэу Гъэрэ ыкъо ЩымІый гузажъозэ ехъудхэм ягъусэу пачъыхьэу Даут пэгъокІынэу кІуагъэ.
17Бынямин нэбгырэ миныр ащ кІыгъугъ. Саул иунагъо иІумэтэу Цыбэ ыкъо пшІыкІутфрэ ипщылІ нэбгырэ тІокІырэ пачъыхьэр Иордан нэмысызэ гузэжъогъукІэ ащ чъагъэх.
18Ахэр зыфэягъэхэр пачъыхьэм иунагъо псыикІыпІэм къызэпырыкІ зыхъукІэ дэІэпыІэнхэу, етІани ежь зэрэфаем фэдэу яшІуагъэ ащ рагъэкІынэу ары. ЕтІанэ пачъыхьэм иунагъо псыхъоу Иордан къызэрэзэпырыкІыгъэм тетэу, Гъэрэ ыкъо ЩымІый пачъыхьэм ыпашъхьэ зыщыридзыхи,
19пачъыхьэм риІуагъ: «Сизиусхьанэу пачъыхьэм Ерыусэлэм къызебгынэ мафэм уипщылІ зэрэхэукъогъагъэр угу къэмыгъэкІыжьэу, сизиусхьан, бзэджэшІагъэкІэ ар къысфэмылъэгъоу, хъугъэр, пачъыхьэр, угу темыгъэлъ.
20Сыда пІомэ зэрэхэукъуагъэр уипщылІ зыдешІэжьы, сизиусхьанэу пачъыхьэм сыпэгъокІыным пае джы мары Израилым итемыр щыпсэурэ лІакъохэм ащыщэу апэ дэдэу сэ сыкъэсыгъ».
21Арти Цырыуй ыкъо Абищай ащ ипэгъокІэу къыІуагъ: «Тхьэм хихыгъэ пачъыхьэм зэребгыгъэм пае ЩымІый укІыгъэн фаеба?»
22Ау Даут къыІуагъ: «Сыда ащ зызкІышІожъугъанэрэр, Цырыуй ыкъохэр? Сыжъугъэмысэрэм фэдэу непэ зэшъогъэпсы. Непэ зыгорэ Израилым щытыукІын фая? Зэрэ-Израилэу сызэрипачъыхьэр сэркІэ джыри нафэба?»
23«О упсэущт», – ЩымІый риІуи, пачъыхьэм тхьэлъанэ ышІыгъ.


 
Даутрэ Мэфибощэтрэ зэрэзэІукІагъэхэр
 

24Саул ипхъорэлъфэу Мэфибощэт пачъыхьэм къыпэгъокІыгъ. Пачъыхьэр зыдэкІыгъэ мафэм къыщегъэжьагъэу текІоныгъэр къыдихи къызщигъэзэжьыгъэ мафэм нэс уахътэу тешІагъэм къыкІоцІ ар ылъакъохэм апылъыгъэп, ыжакІи пыупхъухьагъэп, иджанэхэри ыгыкІыгъэхэп.
25Ар зыдэс Ерыусэлэм къыдэкІи пачъыхьэм къызыпэгъокІым пачъыхьэр ащ еупчІыгъ: «Сыд пае, Мэфибощэт укъыздемыжьэгъагъа?»
26Арти адрэм къыриІожьыгъ: «Сизиусхьанэу пачъыхьэр! СиІумэт сигъэпцІагъ, сыда пІомэ сэ, уиІумэт, сызэрэлъащэм къыхэкІэу сІогъагъэ: „Щыдым уанэ теслъхьанышъ, сытетІысхьанышъ пачъыхьэм сыдежьэн".
27Ау зиусхьанэу пачъыхьэм ыпашъхьэ уиІумэт ащ щиубыгъ. Ау сизиусхьанэу пачъыхьэр Тхьэм имэлэІич пэлъытыгъэшъ, узфэе шъыпкъэр шІэ.
28АукІ ашІоигъоу сизиусхьанэу пачъыхьэм ыуж зэритыгъэхэм пае сятэ иунагъо зэрэщытэу бгъэкІодыныр ифэшъуаш, ау уиІумэт уиІанэ пэсхэм ахэбгъэтІысхьагъэба, пачъыхьэр джыри згъэгумэкІыным ифитныгъэ сэ сиІа?»
29Арти пачъыхьэм къыриІожьыгъ: «Икъунба къэпІуагъэр? Сэ зытесыубытагъэр оррэ Цыбэрэ чІыгур зэфэжъугощынэу ары».
30Ащ ыуж Мэфибощэт пачъыхьэм къыриІожьыгъ: «Сизиусхьанэу пачъыхьэм текІоныгъэр къыдихыгъэу къызигъэзэжьыгъэ уж фаемэ зэкІэри ащ ерэшт».


 
Даут ынэшІу Бэрзылай зэрэщыфагъэр
 

31ГъылыІадэу Бэрзылай пачъыхьэр Иордан зэпырыкІ зыхъукІэ ишъхьагъырытхэм ахэтыным пае Рэугъэлим къикІи къэкІуагъ.
32Бэрзылай лъэшэу хэкІотэгъагъ, илъэс тІокІиплІ ыныбжьыгъ. Баеу щытти пачъыхьэр Мэхъанэим щэІэфэ гъомлапхъэхэр къыІэкІигъэхьагъэх.
33Пачъыхьэм Бэрзылай риІуагъ: «Усигъусэу некІо, Ерыусэлэм удэсыфэ сынаІэ къыптезгъэтыщт».
34Ау Бэрзылай пачъыхьэм къыриІожьыгъ: «Пачъыхьэм сыригъусэу Ерыусэлэм сыкІоным пае згъэшІэнэу ба сэ къысфэнэжьыгъэр?
35Сэ илъэс тІокІиплІ сыхъугъах; къинымрэ тхъагъомрэ зэхэсымыгъэкІокІэшъун шъуІуа? УиІумэт ышхыщтымрэ ришъущтымрэ яІэшІугъэ зэхифышъун шъуІуа? Хъулъфыгъэхэмрэ бзылъфыгъэхэмрэ яорэд макъэхэр зэхихыным иІоф тета? Сыд пае сизиусхьанэу пачъыхьэм хьылъэ зыфэсшІына?
36УиІумэт пачъыхьэм игъусэу Иордан ыкІыбкІэ тІэкІу горэм дэкІотэн; сыд пае пачъыхьэм ащ фэдизым нэсэу сигъэлъэпІэн фая?
37Сикъалэ сызэрэдэсэу сихьадэгъу сыІукІэнэу, сятэрэ сянэрэ якъэмэ адэжь сыщагъэтІылъыжьынэу уиІумэт Іизын къет. Ау мары уиІумэтэу Къымхъам сизиусхьанэу пачъыхьэм игъусэу орэкІо, о зэрэпшІоигъоу ащ къыдэзекІу».
38Арти пачъыхьэм къыІуагъ: «Къымхъам къыздэрэкІу, о узфаер ащ къыфэсшІэщт, сыд уфаеми ори къыпфэсшІэщт».
39ЕтІанэ цІыфхэр зэкІэ пачъыхьэри ягъусэу Иордан къызэпырыкІыгъэх. Пачъыхьэр къебэуи, Тхьэм ынэшІу къыщыфэнэу къызыфэлъаІом ыуж Бэрзылай ядэжь къэкІожьыгъ.


 
Ехъудхэмрэ Израил цІыфхэмрэ зэрэзэнэкъокъугъэхэр
 

40ЕтІанэ пачъыхьэр Гъылгъал кІуагъэ, Къымхъами ащ игъусагъ. Ехъудэм щыщ дзэкІолІхэм зэкІэми, Израилым щыщ дзэкІолІмэ азыныкъо пачъыхьэр къагъэкІотэжьыгъ.
41Ащ ыуж зэкІэ Израилым щыщ дзэкІолІхэр пачъыхьэм дэжь къакІохи раІуагъ: «Сыд пае Ехъудэм щыщ ткъош дзэкІолІхэм утшІуатыгъуи пачъыхьэмрэ Даут иунагъорэ лІэу игъусагъэхэри зэрэзэхэтхэу Иордан къызэпыращыжьхи ядэжь къагъэкІотэжьыгъэха?»
42Арти ехъудхэм Израилым щыщ дзэкІолІхэм къараІожьыгъ: «Ар зытехъухьэрэр пачъыхьэр тилІакъо щыщышъ, нахь къытпэблагъэшъ ары. Ащ пае шъугубжынэу щыта? Пачъыхьэм ие горэ тшхыгъа е шІухьафтынхэр ащ къытитыгъэха?»
43Ау Израилым щыщ дзэкІолІхэм ехъудхэм араІуагъ: «ЛІэкъуипшІ тэхъумэ, пачъыхьэу Даут щыщэу тэ къыттефэрэр шъощ нахьи ІахьипшІыкІэ нахьыбэн фае. Ащыгъум сыд пае тынапэ тешъухыра? Типачъыхьэ къызэрегъэгъэзэжьыгъэн фаер тэрба апэу къэзыІуагъэр?» Ау ехъудхэр Израилым щыщ дзэкІолІхэм анахь ябгэу къэгущыІагъэх.


 

ЯтІокІэнэрэ шъхьэр
 
ЩэбаІ зыкъызэриІэтыгъэр
 

1Бынямин мыхъатэ горэ Быхърый ыкъоу, ЩэбаІкІэ еджэхэу, Тхьэм шІомылІыкІэу а чІыпІэм щыІагъэти, гъоупщынэм къепщи къыІуагъ:


«Даут тызэрэхэт щыІэп,

Ищай ыкъуи къызэрэтфыщыт щыІэпышъ,

Израилым щыщхэр, зэкІэми тиунэмэ тяжъугъэкІужь!»



 

2Арти Израилым итемыр лъэныкъо щыщхэр зэкІэ Даут гокІхи, Быхърый ыкъо ЩэбаІ гоуцуагъэх. Ехъудхэр япачъыхьэ гоуцохи, ащ игъусэхэу Иордан къикІыжьхи Ерыусэлэм кІожьыгъэх.


3Ащ ыуж Даут Ерыусэлэм дэт иунэ къыгъэзэжьыгъ. ЕтІанэ унэм лъыплъэнхэу къыгъэнэгъэгъэ ишъуз годзипшІ унэ шъхьаф ригъэтІысхьэхи къэрэгъулыр аригъэуцолІагъ. Яфэныкъуагъэхэр аригъэгъотхэу ахэр ащ исыгъэх, ау ежь алъихьэщтыгъэп. ОлІэжьыфэхэ ахэр шъузабэм фэдэу ащ исыгъэх.


4ЕтІанэ Даут Іамасэ риІуагъ: «МэфищкІэ ехъудхэр къысфызэІугъакІэхи, ори къакІо».
5Ехъудхэм къяджэнэу Іамасэ ежьагъ, ау пІалъэу фигъэнэфагъэм къемыхъулІэжьэу къэгужъуагъ.
6Арти Даут Абищай риІуагъ: «Абищэлэм изэрарэу къыгъэкІуагъэм нахьыбэ Быхърый ыкъо ЩэбаІ джы къыхьыщтышъ, ащ къэлэ-пытапІэхэр ымыубытхэзэ, тІэкІэмыкІыжьзэ сидзэкІолІхэр зигъэгъусэхи ыуж ихь».


7Иоаб идзэкІолІхэри, Даут иухъумэкІо шъхьагъырытхэри, лІыбланэхэри зэкІэ зэгъусэхэу Абищай ыуж итхэу Ерыусэлэм къыдэкІхи Быхърый ыкъо ЩэбаІ лъежьагъэх.
8ГъыбІоным дэжь мыжъосынышхо горэм зынэсхэм апэкІэ къикІэу Іамасэ къаІукІагъ. Иоаб дзэкІолІ шъуашэкІэ фэпэгъагъэ, къэмалъэм псынкІэу къиупхъотышъоу ыкІи иплъхьажьышъурэ къэмэ кІэкІыр ыкопкъ телъыгъ. КъакІо пэтзэ къэмэ кІэкІыр къэмалъэм къицохъугъ.
9Мыщ дэжьым Иоаб Іамасэ риІуагъ: «Упсэуба, сикъош?» Іамасэ ебэуным пае Иоаб ащ ыжакІэ Іэ джабгъумкІэ ыубытыгъ.


10Иоаб ІэкІэлъыгъэ къэмэ кІэкІым Іамасэ зыщиухъумагъэпти, адрэр ащкІэ ыныбэ къыхэпыджи, ыкІоцІ илъыгъэхэр зэкІэ къыригъэугъэх, ащ нахьыбэри хэпыджэжьыгъэп, сыда пІомэ адрэм ыпсэ хэкІыгъэхагъ.

ЕтІанэ Иоабрэ ащ ышэу Абищайрэ Быхърый ыкъо ЩэбаІ лъежьагъэх.
11Иоаб игъусэмэ ащыщ горэ Іамасэ ихьадэ шъхьащытэу ыІощтыгъэ: «Иоаб фэшъыпкъэу Даут готыр Иоаб ыуж ерэхь!»
12Іамасэ лъым хэлъэу, гъогум телъэу, блэкІхэрэр зэкІэ зэрэшъхьащыуцохэрэр а лІым къызелъэгъум, ащ Іамасэ гъогум къытырилъэшъужьи, шъофым рилъэшъуагъ, щыгъын горэхэр тыридзагъэх.
13ЕтІанэ ар гъогум зытырелъэшъужьым дзэкІолІхэр зэкІэ Иоаб ыуж итхэу Быхърый ыкъо ЩэбаІ лъежьагъэх.


14ЩэбаІ Израилым итемыр лъэныкъо щыщ лІэкъо пстэуми заІуигъакІэзэ, къалэу Абэл-Бэт-МэІахэ кІуагъэ. ЕтІанэ быхърый лІакъом щыщхэр зэкІэ къэзэрэугъойхи ащ кІэлъыкІохэзэ къалэм дэхьагъэх.
15ЕтІанэ Иоаб идзэкІолІхэр Абэл-Бэт-МэІахэ къекІухи къадзыхьагъ, къалэм ыкІыбырэ дэпкъ дэкІоенхэм пае мыжъо-етІэ зэхэлъ Іошъхьэшхо зэтыратакъуи, дэпкъым икъутэн ахэр фежьагъэх.
16Арти зы бзылъфыгъэ Іуш горэ къалэм идэпкъ ышъхьагъ тетэу къэджагъ: «ШъукъэдаІу, шъукъэдаІу, Иоаб моу къэкІотэнэу ешъуІоба, ащ сыкъыдэгущыІэнэу сыфай».
17Иоаб къызекІуалІэм бзылъфыгъэм къыІуагъ: «Ора Иоабыр?» «Сэры», – риІожьыгъ. Адрэм къыриІуагъ: «УиІумэт къыуиІощтым къедэІу». Мыдрэм риІожьыгъ: «СыкъэдаІо».


18Ащ къыІуагъ: «Пасэм аІощтыгъэ: „Зыгорэм кІэупчІэнэу фаер Абэл орэкІуи къыщыкІэрэупчІ". Джары Іофыр зэрэзэхафыщтыгъэр[19].
19Мыр Израилым фэшъыпкъэ мамыр къалэмэ ащыщ; ау Израилым ыгъэлъэпІэрэ ным палъытэгъэ а къалэр о зэхэпкъути, бгъэкІоди пшІоигъу. Сыд пае Зиусхьаным ыІэ илъ къалэр бгъэкІодына?»
20Арти Иоаб риІожьыгъ: «Ашъыу зыгори зэхэскъутэнэуи згъэкІодынэуи сыфаеп!
21Арэп Іофыр зэрэщытыр. Ау Ефраим Іуашъхьэм щыпсэурэ Быхърый ыкъоу, ЩэбаІкІэ заджэхэрэр пачъыхьэу Даут пэуцужьыгъ. Изакъоу джар къысІэкІэжъугъахьи, къалэм сыкІэрыкІыжьыщт». Бзылъфыгъэм Иоаб къыриІуагъ: «Ащыгъум ащ ышъхьэ дэпкъым къырадзыхыгъэу плъэгъун».
22ЕтІанэ бзылъфыгъэр цІыфхэм ахахьи игухэлъ зафеІуатэм, Быхърый ыкъо ЩэбаІ ышъхьэ шІуаупкІи Иоаб къыфырадзыхыгъ. Арти ар гъоупщынэм къепщи, къалэр къэзыдзыхьэгъагъэхэр зэкІэ къыІукІыжьхи, ядэжь къагъэзэжьыгъ. Иоаб Ерыусэлэм пачъыхьэм дэжь кІожьыгъэ.


 
Даут икъулыкъушІэ Іэшъхьэтетхэр
 

23Иоаб зэкІэ израилыдзэмэ япэщагъ, ИодаІ ыкъо Бэнай Даут иухъумэкІо шъхьагъырытхэу къэрэт, пэлэт лъэпкъмэ ащыщхэм яІэшъхьэтетыгъ.
24Адорам егъэзыгъэкІэ Іоф зэрагъашІэщтыгъэ цІыфхэм ятхьамэтагъ; Ахъылыуд ыкъо Иощэфат иупчІэжьэгъу шъхьаІэщтыгъ, пачъыхьэм иунашъохэр цІыфмэ алъигъэІэсщтыгъэх;
25Шэуа тхэкІуагъэ; Цэдокърэ Абыетаррэ къурмэнышІщтыгъэх,
26яирэу Іири Даут икъурмэнышІгорэщтыгъ.


 

ЯтІокІэнэрэ зырэ шъхьэр
 
ГъыбІонхэм Саул иунагъо агу къызэрэтырагъэпщэхагъэр
 

1Даут ипачъыхьагъум зэпыу имыІэу илъэсищэ зэкІэлъыкІоу гъэблагъэ. Даут Зиусхьаным еупчІыгъэти, Зиусхьаным къыриІуагъ: «Саулрэ ащ иунэгъо лъыгъэчъакІорэ лажьэу яІэм, гъыбІонхэр зэраукІыгъэхэм пае ар».
2ГъыбІонхэр джуртмэ ащыщыгъэхэп, ау амэрхэм зязаохэм ахэм ащыщэу псэоу къэнэжьыгъэмэ къахэкІыгъагъэх. Джуртхэм ахэр щыхьагъу амышІынхэу тхьэлъанэ адашІыгъагъэми, израил цІыфхэмрэ ехъуд цІыфхэмрэ афэгумэкІ фэдэу зыригъэшІзэ, Саул ахэр ыгъэкІодхэ шІоигъуагъ. Арти пачъыхьэр гъыбІонхэм къяджи адэгущыІагъ.
3Даут гъыбІонхэм яупчІыгъ: «Сыдэущтэу шъугу къыдэсщэежьын слъэкІыщта? Зиусхьаным хихыгъэ лъэпкъ шъуишІуным пае сыда сшІэщтыр?»
4ГъыбІонхэм ащ къыраІожьыгъ: «Саулрэ ащ иунагъорэ яІоф тыжьынрэ дышъэкІэрэ зэхэпфынэу щытэп, Израилым зыгорэ щядгъэукІынэуи тыфитэп». Арти ащ ариІуагъ: «Сыда адэ шъузыфаер? КъышъуфэсшІэщт».
5Ахэм пачъыхьэм къыраІуагъ: «Израилым ыкъуапэ горэми тыщымыпсэуным пае Саул тиукІыщтыгъ, джащ фэдэу зэкІэми тигъэкІодынэуи фэягъ.
6Арышъ, ибынхэм ащыщэу нэбгырибл къытэти, Зиусхьаным инэрылъэгъоу Тхьэм хихыгъэ пачъыхьэу Саул икъалэу ГивыІэ щытыукІынхэшъ, зэрэпылъагъэхэу къэдгъэнэщтых». Пачъыхьэм ариІуагъ: «Къышъостыщтых».
7Саул ыкъо Ионэтан зэзэгъыныгъэ зэрэдишІыгъагъэм пае, ащ икІалэу Мэфибощэт пачъыхьэм аримытэу псэоу къыгъэнэжьыгъ.
8Арти Айэ ыпхъоу, Армоныйрэ Мэфибощэтрэ Саул къыфэзылъфыгъэхэ Рицпэ ыкъуитІу, Саул ыпхъоу Мэраб Мыхъолат щыщ Бэрзылай къуитфэу къыфилъфыгъэхэр пачъыхьэм къахихыгъэх.
9Ахэр гъыбІонхэм къаритхи, Зиусхьаным ыпашъхьэ Іуашъхьэм щыпалъагъэх. Блыри зэдэкІодыгъэх. Хыныгъом иапэрэ мафэхэм, хьэм иІухыжьын фежьагъэхэу ахэр аукІыгъагъэх.
10Арти Айэ ыпхъоу Рицпэ дзыопхъэ шэкІ пхъашэм фэдэ ежь тетІысхьаным пае къышти, мыжъо горэм ар тыриубгъуи, хыныгъор зыщырагъэжьагъэм къыщыублагъэу ощх къещхынэу къеублэфэ мафэрэ бзыухэр къанимыгъэсхэу, чэщрэ шъофым ит хьакІэ-къуакІэхэр къаримыгъэкІуалІэхэу ахэм яхьадэмэ апэсыгъ.
11Саул ишъуз гуадзэу, Айэ ыпхъоу Рицпэ ышІагъэм икъэбар Даут къылъагъэІасыгъэти,
12Даут кІуи Саулрэ Ионэтанрэ яхьадэкъупшъхьэхэр гъылыІад къалэу Яощ дэсхэм къаІихыжьыгъэх. Фылистхэм Саул ГъылбэуаІ щаукІыгъэу, ыкъо Ионэтанрэ ежьыррэ яхьадэхэр Бэтщан чІыпІэм зыщыпалъэжьхэм Яощ дэсхэм ахэр шъэфэу къыпахыжьыгъагъэх.
13Саули ащ ыкъо Ионэтани яхьадэкъупшъхьэхэр ащ къычІихыжьыгъэх; адрэ палъэгъагъэхэм яхьадэкъупшъхьэхэри къаугъоижьыгъэх.
14ЕтІанэ Саулрэ ащ ыкъо Ионэтанрэ яхьадэкъупшъхьэхэр Саул ятэу Къыщ икъэу бынямин чІыгум къыхиубытэрэ чІыпІэу ЦэлаІ дэтым чІалъхьажьыгъэх. Пачъыхьэм афишІыгъэ унашъохэр зэкІэ агъэцэкІагъэх. Ащ ыуж цІыфмэ ятхьэлъэІухэр Тхьэм къызэхиххи гукІэгъу къафишІыгъ.


 
Даут идзэкІолІхэм ягъэхъагъэхэр
 

15ЕтІанэ фылистмэ икІэрыкІэу зао къырагъэжьагъэти, Даутрэ идзэкІолІхэмрэ ежьэхи фылистмэ язэуагъэх. Даут пшъыгъагъэ.
16Иныжъмэ къахэкІыгъэу, зигъоплъэ пчыпыджын килограммищ фэдиз хъущтыгъэу, кІэу къамэ зыгопхэгъэгъэ Ищбый-Бэнэу Даут ыукІынэу фэягъ.
17Ау Цырыуй ыкъо Абищай фылистым текІуи ыукІыгъ. Арти Даут идзэкІолІхэм тхьэлъанэ ашІыгъ: «Израилыр къызэпэзгъэнэфырэ остыгъэр мыкІосэным пае утигъусэу ащ нахьыбэрэ заом укІожьыщтэп».
18Ащ ыужи фылистмэ джыри Гоб зыщязаохэм, Хъущым щыщ Сыбхъай иныжъхэм ащыщ горэ ыукІыгъагъ.
19НэмыкІ зауи Гоб щыкІогъагъэти, Бэтлэхъэм щыщ ЯІэрэ-Орэгъым ыкъо Елхъэнан гъытытмэ ащыщ Голиатэу зипчыпыджыныкІ лІы къызэрыкІом ыІапшъэкІэ умыубытышъунэу гъумыгъэр ыукІыгъагъ.
20Гъатым джыри зы зао щыкІуагъэти, ыІэхэми ылъакъохэми Іэхъомбэ ыкІи лъэхъомбэ хырых, зэкІэмкІи тІокІырэ плІырэ хъоу пытхэу иныжъхэм ащыщэу зы лІы лъэгэшхо горэ ахэтыгъ.
21Израил дзэкІолІхэр ащ къыушъхьакІущтыгъэх, ау Даут ыш Щаммэ ыкъо Ионэтан ар ыукІыгъ.
22А нэбгыриплІыри Гъатым дэс иныжъхэм ащыщыгъэх, плІыри Даутрэ ащ идзэкІолІхэмрэ аукІыгъэх.


 

ЯтІокІэнэрэ тІурэ шъхьэр
 
Даут ищытхъуфэшІ орэд
 

1Зиусхьаным Даут ипыйхэми Саули къызаІакІехыжьым ыуж орэдым хэлъ гущыІэхэр фигъазэхи ащ къыІуагъ:



2«Зиусхьаныр – симыжъо Іошъхьэ пыт,

сипытапІ, сикъэгъэнэжьакІу.



 

3Си Тхьэ – сикъушъхьэ зэндэ лъаг,

Ар сэ сигугъэпІэшху, симэІу;

сыкъэзгъэнэжьырэ кІуачІ,

симыжъо дэпкъ занд ыкІи сигъэбылъыпІ;

СиухъумакІу, егъэзыпІэхэм О сыкъарэощыжьы!



 

4Щытхъушхор зытефэрэ Зиусхьаным селъэІунышъ,

сипыйхэми сащиухъумэн.



 

5Хьадэгъум иорхэм сыкъауцухьагъэу,

кІодыгъом ипсы чъэр сыздихьы пэтыгъ;



 

6хьадрыхэ кІапсэхэмкІэ сызэкІоцІыпхагъэу

хьадэгъум имашэ сифагъ.



 

7ГукІаем идэкъацэ сызыдэфэм,

си Зиусхьанэу си Тхьэ зыфэзгъази селъэІугъэти,

Сызэрэкууагъэр иунэ лъапІэ къыщызэхихыгъ,

спсэ игурым макъэ ытхьакІумэ ридзагъ.



 

8ЕтІанэ чІыгур къэтІыгурыгугъ, зызэридзэжьыгъ,

ошъогу лъачІэхэри къэкІэзэзхи, къэтІыгурыгугъэх,

къызэрафэгубжыгъэр къыгъэнэфагъ.



 

9Ыпэгъуанэхэм Іугъор къарыутысыкІыгъ,

тезылыкІырэ машІор ыжэ къыдэустхъукІыгъ,

мэшІо тэпхэр къыхэтэкъугъэх.



 

10Уашъор къызэІуигъэкІоти, Ар ащ къехыгъ,

мэзэхэ шІункІыр Ащ ылъэгу чІэтыгъ;



 

11Къэрыубмэ къатетІысхьи ебыбэжьагъ,

жьыбгъэ фыртынэм ытамэхэм атетэу зыригъэлъэсэжьагъ;



 

12ошъуапщэхэм къыздахьырэ псыр зэхигъэзыхьи,

ямэзэхэ шІункІ гъэІагъэ къызэригъэуцокІыгъ;



 

13итеплъэу зэпэхъопскІыжьырэм

мэшІо стафэхэр къызэкІигъанэщтыгъ.



 

14Ошъогум мэкъэшхо Зиусхьаным къыщигъэІугъ,

ТиІэшъхьэтетышхо ымакъэ къызэхаригъэхыгъ;



 

15щабзэхэр къытІупщхи атыригъэфагъэх,

ипыйхэм пчыкІэмкІэ кІаригъэтхъужьыгъ.



 

16Зиусхьаным ымэкъэ щынагъорэ ижьыкъэщэ гъогъо лъэшрэ

хыхэр алъачІэмэ анэсэу зэгуагъэугъэх,

дунаим ылъапсэхэр къызэІуахыгъэх.



 

17Ащ ыІэ лъэгапІэм къыхищэикІи сиубытыгъ,

хыдзэ-псыдзабэхэм сакъыхищыжьыгъ;


18сипый лъэши сызфэмылъэгъухэу сэщ нахь лъэшщтыгъэхэми сакъыІэкІихыжьыгъ.



 

19СитхьамыкІэгъу мафэм ахэм зыкъыспаІэтыгъ,

ау Зиусхьаныр сэркІэ тегъэкІапІэщтыгъ.


20Хъоо-пщаупІэр къыситыжьыгъ,

сакъыІэкІихыжьыгъ, сыда пІомэ Ар сэ къысфэшІу.



 

21Шъыпкъэм сызэрэтетым пае Зиусхьаным шІу къысфишІагъ,

мыхъун зэрэскъомылъым ипэгъокІэу сигъэлъэпІагъ.


22Сыда пІомэ Зиусхьаным сэ сыбгъодэкІыгъэп,

си Тхьэ къемыкІунэу мыхъун сэ сшІагъэп.



 

23Ащ иунашъохэр зэкІэ згъэцэкІагъэх,

шапхъэу ыгъэуцугъэхэри сыукъуагъэхэп,


24Ащ ыпашъхьэ лые щысшІагъэп,

пхэндж зекІуакІэм зыщысыухъумагъ.


25Арти шъыпкъэм сызэрэтетыр, ыпашъхьэ сызэрэщыкъабзэр

Зиусхьаным къызэхишІыкІыгъ.



 

26Къыпфэшъыпкъэхэм уафэшъыпкъэжь,

пхэнджыгъэ зыхэмылъым шІур пэогъохы,


27къабзэм уфэкъабз,

тхьагъэпцІыми зэрифэшъуашэу укъыпэгъокІыжьы.



 

28Шъырытныгъэ зыхэлъхэр къэогъэнэжьых,

пагэхэр уинэплъэгъукІэ пхъэтэпэмыхь ошІыжьых.



 

29Оры, оры, Зиусхьан, сиостыгъэ нэфыр;

сызхэт шІункІыр Зиусхьаным къысфегъэнэфы.



 

30О, О усигъусэу дзэ купым сытекІо;

Тхьэр сигъусэу пытэпІэ дэпкъым сыдэкІуае.



 

31Ар Тхьэ – Ащ игъогу щыкІэгъэнчъэ шъыпкъ,

Ащ игущыІэ зафэм изэфэжь,

щыгугъырэ пстэуми мэІу афэхъу.



 

32Зиусхьаным нэмыкІ зыпари Тхьэ щыІэп,

ти-Тхьэ нэмыкІэу хэт къушъхьэ зэндэ лъагэу щыІэр?



 

33Ар – Тхьэу сыкъэзгъэнэжьырэ кІуачІ,

гъогу зафэр къысфызэІуехы.


34Шъыхьэ анэм ылъакъомэ япсынкІагъэрэ ясакъыгъэрэ слъакъомэ къаритыгъэхэшъ,

къушъхьэ лъэгапІэхэм санегъэсы;



 

35зэуакІэм сыфигъэсагъэшъ,

джэрз щабзэр къэсэуфэшъу.



 

36Сыкъызэрынэжьыщт мэІур О къысэптыгъэшъ,

уиІэпыІэгъу сакъыхеІэтыкІы.



 

37Лъагъоу сызтетым зыкъысфырегъэушъомбгъу,

слъакъохэри кІэсысыхьэхэрэп.



 

38Сипыйхэм ауж силъади, зэхэзгъэтэкъуагъэх,

ахэр зэхэсымыукІэфэхэ къэзгъэзэжьыгъэп;


39ахэм сатекІуагъ, ахэр зэхэсыукІагъэх,

зыкъамыІэтыжьышъухэнэу зэхэсщытІагъэх.



 

40КІуачІэу сызэрэуузэндыгъэм заом сащытыригъэкІуагъ,

зыкъыспэзыІэтыгъэхэр гъэры сэбгъэшІыгъэх;


41сипыйхэм ашъхьэ О щябгъэгъэзыягъ,

сызфэмылъэгъурэр зэкІэ зэхэзгъэфагъ.



 

42ІэпыІэгъу щыгугъхэу ахэр къэлъэІуагъэх,

ау къэзгъэнэжьыщтхэр щыІагъэп,

Зиусхьаным зыфагъэзагъ,

ау джэуапэгъу къафэхъугъэп.


43ЧІыгу сапэм фэдэу ахэр сэ истэкъухьагъэх,

гъогум телъ псынжъым фэдэу зэхэсщытІэхи сыутагъэх.



 

44ЗыкъыспэзыІэтыгъэ сицІыфхэм сатебгъэкІуагъ,

нэмыкІ лъэпкъхэми Іэшъхьэтет О сафэпшІыгъ,

зыщыщ сымышІэщтыгъэ лъэпкъхэр джы сэ къысфэпщылІых.



 

45Хэмэ цІыфхэр къысэубзэхэу хъугъэ,

сикъэбарэу зэхахыгъэм сызыфаер арегъашІэ.


46Къызэрэсщыщынэхэрэм нахь хэмылъэу

хэмэ цІыфхэм ашъо пэзы,

ягъэбылъыпІэхэр кІэзэзхэзэ къабгынэх.



 

47Зиусхьаныр зэрэщыІэр сэІо,

сикъушъхьэ зэндэ лъагэ щытхъур ыдэжь!

Тхьэу, сикъэгъэнэжьын икъушъхьэ зэндэ лъагэ,

ыцІэ нахь лъагэу зерэІэт!



 

48Сэщ пае Тхьэм сипыйхэм яфэшъуашэр аригъэгъотыгъ,

лъэпкъхэми сатыригъэкІуагъ,


49сипыйхэм зэкІэми сатебгъэкІуагъ!

Сэ зыкъыспэзыІэтхэрэм апшъэ О сыбгъэуцугъ,

цІыф жъалымхэм О сащыуухъумагъ.



 

50Джащ пае, Зиусхьаныр, О уищытхъу хэмэ лъэпкъхэм сахэтэу сІотэщт,

О щытхъу орэдхэр пфэсІощт.



 

51Тхьэм ипачъыхьэ текІоныгъэшхохэр регъэшІых,

Ащ тхьэихэхэу Даутрэ ибынхэмрэ егъашІэми гукІэгъу къафыриІэщт!»




 

 

ЯтІокІэнэрэ щырэ шъхьэр
 
Даут иаужырэ гущыІэхэр
 

1Ищай ыкъо Даутэу, лъагэу Тхьэм ахиІэтыкІыгъэ лІым, Якъубэ и-Тхьэ пачъыхьэнэу къахихыгъэу, Израилым иорэдыІо жэбзашІоу Даут иаужырэ гущыІэхэр зыфэдэр мары:



2«Зиусхьаным и-Псэ скІоцІыкІэ къыщэгущыІэ,

Ащ игущыІ сыбзэгу телъыр.


3Израилым и-Тхьэ къысиІуагъ,

Израилым и-Къушъхьэ зэндэ лъагэ къысиІуагъ:

„ЦІыфхэр зыІэ илъым зэфагъэм тетэу,

Тхьэм ищынагъо итэу ипачъыхьагъу зэрехьэмэ,


4тыгъэр пчэдыжь нэфшъагъом

ошъогу къаргъом къызэрэщыкъокІырэм,

уцыр ощх ужым зэпэлыдыжьэу зэрэкъашхъорэм ар фэд".



 

5Ащ фэдэба Тхьэм ынэшІоу сибын къыщыфэрэр.

ЕгъэшІэрэу зэзэгъыныгъэ Ащ сэ къыздишІыгъ,

лъэныкъо пстэумкІи пытэу, мыукъожьыхэнэу.

Насыпыгъэу сиІэ пстэури къэзыухъумэрэ кІуачІэр,

сигухэлъ пстэури Арба къызхэкІрэр?



 

6Ау цІыф мыхъатэхэр зызщадзыерэ,

ІэкІэ зынэмысышъухэрэ пэнапцІэм фэдэщтых;


7ау ащ нэсыным пае гъучІыкІэ

е пчыпыджын пхъэкІымкІэ зиуІэшын фае;

джащ дэжьым машІом ар регъэстыпэ».




 
Даут идзэкІолІ анахь лІыхъужъхэр
 

8Даут илІыхъужъмэ ацІэхэр мары: пачъыхьэм илІыхъужъ хэшыпыкІыгъэ тхьаматэмэ ащыщ тахъкъэмон лъэпкъым къыхэкІыгъэу Иощэб-Бащэбэт; ипчыпыджын нэбгырэ шъиим къапиІэтыгъ, язаозэ зэпстэури хигъэфагъ.


9Ащ къыкІэлъыкІорэр Даут игъусэгъэ дзэкІолІищым ащыщэу ахъохъ лъэпкъым къыхэкІыгъэ Додэ ыкъожьэу ЕлыІазар. Къэзэонхэу къэуцугъэ фылистхэр аушъхьакІухэ зэхъум, израил дзэкІолІхэр къызызэкІафэхэм,
10ыІэмычІэ чІэлъ чатэр ыпкъ щыщ охъуфэ фылистмэ ар язэуагъ. Зиусхьаным а мафэм текІоныгъэшхор къафихьыгъ. АукІыгъэмэ апылъхэр къапахыжьынхэм пае цІыфхэр пыим ыуж зыкІихьэгъэгъэхэ закъор.


11Ащ ыуж итыгъ Хъэрар щыщэу Агъэ ыкъо Щаммэ. Джэнчжъыер зыщашІэгъэ хьасэр зыдэщыІэ Лэхъый чІыпІэм фылистхэр къызыщызэрэугъойхэм израил дзэкІолІэу къэнагъэхэр къечъэжьэжьыгъэх.
12Ау Щаммэ губгъо гузэгум иуцуи къафызэкІэкІуагъэп, фылистхэми атекІуагъ. Ащ дэжьым Зиусхьаным текІоныгъэшхо къафихьыгъ.


13Хыныгъо лъэхъаным фылист жъугъэхэр РэфаІим кІэим къызыдэхьэхэм пачъыхьэм илІыхъужъ хэшыпыкІыгъэмэ анахь бэлахьищыр къакІохи Даут дэжь Іэдулам гъочІэгъым чІэхьагъэх.
14А уахътэм Даут пытапІэм дэсыгъ, фылист дзэ купхэр Бэтлэхъэм дэтыгъэх.
15Даут гупшысэ ІэшІухэм ахэтэу къыІуагъ: «Бэтлэхъэм икъэлапчъэ дэжь щыт псынэм ипс щыщ хэт къысІуигъэфэн?»
16Арти лІыхъужъищыр фылистмэ яуцупІэ кІоцІырыкІхи, Бэтлэхъэм икъэлапчъэ дэжь щыт псынэм псы къырахи Даут къыфахьыгъ. Ау ар ащ ешъон ымыдэу, Зиусхьаным ищытхъу пае рикІути
17къыІуагъ: «А Зиусхьан, ар сшІэным сыщыухъум! Зыпсэ рыджэгужьхэзэ псыхьэ кІогъагъэхэм къахьыгъэм сешъомэ, ахэм алъ сешъуагъэм фэдэба?» Ащ ешъон ыдагъэп. А лІыхъужъищым ашІагъэр джары.


18Цырыуй ыкъоу, Иоаб ыш Абищай пачъыхьэм илІыхъужъ хэшыпыкІыгъэ тхьаматэмэ ащыщыгъ: ипчыпыджын мокІэ-мыкІэ ахиІузэ нэбгырэ шъищ ыукІыгъ, ищытхъуи нэбгырищ хъурэ а купым ыІуатэщтыгъэ.
19А лІыхъужъ хэшыпыкІыгъэмэ ар анахь цІэрыІуагъ, ахэм Іэшъхьэтет афэхъугъагъ, ау нэбгырищ хъурэ адрэ купым ар анахь лъэшыгъэп.


20ИодаІ ыкъо лІыбланэу Бэнай зиІофшІэгъэшхохэмкІэ лъэшэу, Къэбцыел къалэм щыщ мэуабэу Ариел[20] ыкъуитІу атекІуагъ; ар дэдэр осыр къызщесщтыгъэ мафэм кІэим дахьи аслъаныр ащ диукІыхьагъ.
21Ар дэдэм мысыр лІы лъэгъупхъэ горэ ыукІыгъ. А мысырым пчыпыджын ыІыгъыгъэми, ежь бэщыр ыІэдакъэу ащ пэгъокІи, мысырым пчыпыджыныр къыІэкІитхъи, иІашэкІэ ыукІыжьыгъ.
22ИодаІ ыкъо Бэнай джары ышІагъэр, адрэ лІыхъужъищым афэдэу ари цІэрыІуагъ.
23А нэбгырэ щэкІым афэдэу ар цІэрыІо хъугъэ, ау адрэ нэбгырищым анахь лъэшыгъэп. Арти къэзыухъумэрэ цІыфхэм Даут Іэшъхьэтет ар афишІыгъ.


24А нэбгырэ щэкІым нэмыкІхэри ахэтыгъэх: Иоаб ышэу Іасаел; Бэтлэхъэм щыщ Додэ ыкъо Елхъэнан;
25Хъэрэуд щыщхэу Щаммэрэ Елыкъэрэ,
26Бэтпэлэт къалэм щыщэу Хъэлэц, ТэкъоаІ щыщэу Іикъэщ ыкъо Іирэ,
27Іанатот щыщэу АбиІэзэр, Хъущым щыщ Мэбунай,
28ахъохъмэ ащыщэу Цалмон, нэтофмэ ащыщэу Махрай,
29нэтофмэ ащыщхэу БэІан ыкъо Хъэлэдрэ Бынямин хэкум ит ГъыбІэ щыщ Рибай ыкъо Иттайрэ,
30пирІатонмэ ащыщэу Бэнай, гъэІащмэ ащыщэу Хъыддай,
31Іарбэтмэ ащыщэу Аби-Іалбон, Бахъурим щыщ Іазмэот,
32щэІалбонэу Елэхъбэ, Ящэн ыкъохэр, Ионэтан,
33хъэрарэу Щаммэ ыкъу, хъэрарэу Щэрар ыкъо АхъыІам,
34МэІахэ щыщ Ахъэсбай ыкъо Елыфэлэт, гъылэунэу Ахъытэуфэл ыкъо ЕлыІам,
35Къармэл щыщэу Хъэцрай, арыбэу ПэІэрай,
36Цэубэ щыщ Нэтан ыкъо Игъал, гъадэу Баный,
37Іамонэу Цэлэкъ, БэІэрот щыщэу Цырыуй ыкъо Иоаб иашъоджэнэзехьэу Нэхъэрай,
38итырэу Іирэ, итырэу Гъарэб,
39хъытэу Урый. ЗэкІэри нэбгырэ щэкІырэ блырэ фэдиз хъущтыгъэ.


 

ЯтІокІэнэрэ плІырэ шъхьэр
 
Лъэпкъыр зэратхыгъэр
 

1Зиусхьаныр Израилым джыри лъэшэу къыфэгубжыгъ. Даут ыгу къончагъэ къырилъхьи Израилми Ехъудми арыс цІыфыр зыфэдизыр къылъытэнэу къыриІуагъ.
2Арти пачъыхьэм идзэ иІэшъхьэтетэу Иоабрэ идзэпащэхэмрэ ариІуагъ: «Даным къыщежъугъажьи БэрщэбаІ нэсэу зэрэизраил лъэпкъэу къызэпэшъукІухь, дзэм хэтын зылъэкІыщт хъулъфыгъэ пчъагъэр зыфэдизыр сшІэным пае ахэр къэшъулъыт».
3Ау Иоаб пачъыхьэм риІуагъ: «Уи-Зиусхьанэу Тхьэм цІыфэу щыІэмэ афэдиз ахерэгъахъу, ащ фэдишъэ джыри ахерэгъахъу, сизиусхьани ынитІукІэ ар ерэлъэгъу; ау сизиусхьанэу пачъыхьэм сыд фэдэ гухэлъа а Іофым фыриІэр?»
4Ау пачъыхьэм Иоабрэ идзэпащэхэмрэ ариІуагъэр ыкІыІу къэхъугъ. Арти Иоабрэ пачъыхьэм идзэпащэхэмрэ зэгъусэхэу пачъыхьэм дэжь икІыхи израил лъэпкъыр къалъытэнэу ежьагъэх.
5Ахэр Иордан зэпырыкІхи, къэлъытэныр ІарэІэр къалэрэ кІэим дэт къалэмрэ къащырагъажьи, ащ ыуж Гъад хэкум, етІанэ ЯІызэр къалэм кІуагъэх.
6ГъылыІад лъэныкъоми кІуагъэх, хъытмэ яхэку ит къалэу Къадэщи нэсыгъэх; етІанэ Даным кІуагъэх, Даным дэкІхи Цыдон лъэныкъомкІэ агъэзагъ;
7къыблэмкІэ лъыкІуатэхэзэ, зэтегъэпытыхьэгъэ къалэу Цэури дэхьагъэх, хъэухэмрэ къэнэІанхэмрэ якъэлэ пстэуми анэсыгъэх, Ехъудэм икъыблэкІэ щыІэ БэрщэбаІи нэсыгъэх.
8Зэрэхэгъэгоу къызэпакІухьи мэзибгъурэ мэфэ тІокІырэ зытешІэм ыуж Ерыусэлэм къагъэзэжьыгъ.
9ЦІыфхэр зыфэдиз хъурэм икъэбар Иоаб пачъыхьэм зыфеІуатэм, дзэм хэтын зылъэкІыщт хъулъфыгъэ пчъагъэу Израилым, темыр лъэныкъомкІэ, исыр нэбгырэ мин шъиеу, Ехъудэм, къыблэ лъэныкъомкІэ, – мин шъитф хъоу къычІэкІыгъ.


 
Тхьэм Даут зэригъэпщынагъэр
 

10ЦІыф пчъагъэр зыфэдизыр къызелъытэм Даут ыгу къэлъэпэрэпагъ. Арти Даут Зиусхьаным зыфигъэзагъ: «Ащ фэдэу сызекІуи псэкІодышхо згъэхъагъэ. Зиусхьаныр, уиІумэт ипсэкІодшІыгъэ къыфэбгъэгъунэу джы сыолъэІу, сыда пІомэ акъылынчъагъэ къызхэзгъэфагъ».
11КъыкІэлъыкІорэ мафэм пчэдыжьым Даут къызэтэджыжьым тхьэлІыкІоу, Даут иусэрэжъэу Гъад Зиусхьаным къыриІуагъ:
12«Даут дэжь кІуи еІу: „Зиусхьаным ыІорэр мары: 'Пщыныжьищ къыптеслъхьащтышъ, ахади о ппэкІэкІынэу ахэм зы къахэх'"».
13Арти Гъад Даут дэжь къакІуи, къэбарыр къыфихьи, къыриІуагъ: «Тара ащыщэу узыфаер, къахэх: илъэсиблэ уихэгъэгу щыгъэблэныр ара, хьауми уауж ит уипыйхэм ори уицІыфхэми зашІожъугъэбылъзэ мэзищэ къэшъучъыхьаныр ара, хьауми хьадэгъур къызпыкІырэ зэпахырэ бэгуузыр мэфищэ уихэгъэгу къыщекІокІыныр ара? Джы егупшыси СыкъэзгъэкІуагъэм есІожьыщтым теубыт».
14Арти Даут Гъад риІожьыгъ: «Къинышхо сыхэт; ау щытми, Зиусхьаным ыІэ терэф, сыда пІомэ Ащ игукІэгъу гъунэнчъ; цІыфмэ саІэкІэрэмыфэ закъуи ары ныІэп сызыфаер[21]».


15Арти Зиусхьаным пчэдыжьым къыщегъэжьагъэу пІалъэу къыгъэнэфагъэм нэс бэгуузыр израил цІыфмэ къафыригъэхыгъ; Даным къыщегъэжьагъэу БэрщэбаІ нэсыжьэу цІыфэу нэбгырэ мин тІокІищрэ пшІырэ лІагъэ.
16Ерыусэлэм дэс цІыфхэр лъэкъабзэ ригъэфэнэу мэлэІичыр зыфежьэм, Зиусхьаныр тхьамыкІагъоу къафыригъэхыгъэм фыкІэгъожьи, цІыфхэр езгъэтэкъохщтыгъэ мэлэІичым риІуагъ: «Икъущт, джы уцужь». Зиусхьаным имэлэІич ащ дэжьым еус лъэпкъым щыщ Араунэ ихьамэщ дэжь щытыгъ.
17ЦІыфхэр езгъэтэкъоххэрэ мэлэІичыр къызелъэгъум Даут Зиусхьаным риІуагъ: «Ары сэ сизакъоу псэкІод сшІагъэ, хэбзэнчъэу сызекІуагъ; ау мыдрэ мэлхэм сыда ашІагъэр? Сэррэ сиунагъорэ тифэшъуашэр О тэгъэгъот».


 
Даут къурмэн зэришІыгъэр
 

18А мафэм Гъад Даут дэжь къакІуи къыриІуагъ: «КІуи еусэу Араунэ ихьамэщ Зиусхьаным пае къурмэншІыпІэ щыгъэуцу».
19Зиусхьаным къыфишІыгъэ унашъом тетэу, Гъад къыриІогъэ чІыпІэм Даут кІуагъэ.
20Араунэ къызэплъэм пачъыхьэмрэ ащ иІумэтхэмрэ къызэрекІуалІэхэрэр къылъэгъугъэти, Араунэ къапэгъокІи чІыгум нэс пачъыхьэм шъхьащэ къыфишІыгъ.
21Араунэ къыІуагъ: «Сыда сизиусхьанэу пачъыхьэр иІумэт дэжь къызкІэкІуагъэр?» Даут ащ риІуагъ: «Зиусхьаным къурмэншІыпІэ щыфэзгъэуцуным, цІыфхэр бэгуузым римыгъэтэкъохыжьынхэм апае уихьамэщ пщысщэфынэу ары».
22Арти Араунэ Даут къыриІожьыгъ: «Сизиусхьанэу пачъыхьэм зыфаер ерэшти къурмэн ерэшІ. Мары къурмэнгъэстым пае цухэри, гъэстыныпхъэ пшІынхэу лэжьыгъэутыныжь пхъэхэри, цухэр зэрэкІашІэхэри.
23А пачъыхь, а зэкІэ сэ къыосэты». ЕтІани Араунэ пачъыхьэм къыриІуагъ: «Уи-Зиусхьанэу Тхьэм ынэшІу къыпщэрэф!»


24Ау пачъыхьэм Араунэ риІуагъ: «Хьау, атефэрэ уасэр къыостыщт, къысатыгъэр Си Зиусхьанэу Тхьэм къурмэн фэсшІыщтэп». Джаущтэу Даут хьамэщри цухэри тыжьын ахъщэ шъэныкъокІэ къыщищэфыгъэх.
25Ащ дэжьым Даут Зиусхьаным пае къурмэншІыпІэр щигъэуцуи къурмэнгъэстрэ мамыр къурмэнрэ щишІыгъэх. Арти Зиусхьаным хэгъэгум гукІэгъу къыфишІыгъ, бэгуузыр израил цІыфхэм къяузыжьыгъэп.


 




[1] 1:18 -  Ижъырэ тхыгъэмэ ащыщэу Яшар итхылъ джы щыІэжьэп. Яшарым имэхьанэр цІыф заф.



[2] 1:18 -  Ижъырэ джуртыбзэмкІэ атхыгъэ Іэпэрытхым зэрэхэтыр: щабзэ, ау мэхьанитІу иІэу къыбгурыІон ылъэкІыщт: апэрэр орэдым ыцІ, ятІонэрэр ехъуд лъэпкъыр щэбзэуакІэм фэбгъэсэныр.



[3] 3:3 -  Ижъырэ урымыбзэмкІэ зэрадзэкІыжьыгъэ Іэпэрытхым зэрэхэтым фэдэу, Даут иятІонэрэ кІалэ ыцІэ урыс синодальнэ Библием зэрэхэтыр Далуиа.



[4] 4:6 -  Мы чІыпІэм мыщ фэдэ къэІуакІи иІ: [Унагъом икъэлэпчъэІутэу коцыр зэхэзышыпыкІыщтыгъэр къечъыехи хэчъыягъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[5] 5:20 - БэІал-Фэрацимым къикІырэр – Тхьэу сыпырт изгъэфагъэхэр.



[6] 5:23 -  Мы чІыпІэм мыщ фэдэ къэІуакІи иІ: [фылистмэ апэшІуекІоу апэуцужьмэ, ахэр ыІэ къыригъэхьащтхэмэ ыІуи Даут Зиусхьаным еупчІыгъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[7] 6:2 - Къэрыубхэр – ошъогу псэушъхьэ тэмабгъох. Ахэм ятеплъэ зиІэу дышъэм хэшІыкІыгъэхэр тІу хъухэу Тхьэм ипхъонтэ лъапІэ шъхьащытыгъэх. Къэрыубмэ атамэхэр Тхьэр зыдэщыІэ чІыпІэу ары зэралъытэрэр. Еплъ: Мосэ иятІонэрэ тхылъ 25:18-20; 37:7-9.



[8] 8:7 -  Мы чІыпІэм мыщ фэдэ къэІуакІи иІ: [Сэлмэн ыкъо РыхъэбыІам илъэхъаным мысыр пачъыхьэу Щыщакъ Ерыусэлэм къызытебанэм ахэр зэкІэ ыІэ къыригъэхьагъэх]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[9] 8:8 -  Мы чІыпІэм мыщ фэдэ къэІуакІи иІ: [Сэлмэн джэрзыхыри, джэрз пкъэухэри, зытхьакІыпІэхэри, зэкІэ хьакъу-шыкъухэри ащ харигъэшІыкІыгъэх]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[10] 11:22 -  Мы чІыпІэм мыщ фэдэ къэІуакІи иІ: [Арти Даут Иоаб фэгубжи къаІофтагъэм риІуагъ: «Сыд пае шъузэонэу къалэм благъэу шъуекІолІэгъагъа? Хьауми дэпкъхэм къяоххэзэ шъукъызэрэхагъэфэщтыр шъушІагъэба? Хэта ЕрыубэІал ыкъо Абимэлэх зыукІыгъэр? Бзылъфыгъэп шъуІуа шъхьал къутафэр дэпкъым къезыдзыхи ащ къытезгъэфагъэр, етІанэ ар Тэбэц щылІэжьыгъэба? Сыд пае благъэу дэпкъым шъуекІолІэгъагъа?»] Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[11] 13:21 -  Мы чІыпІэм мыщ фэдэ къэІуакІи иІ: [ау ыкъо Аминон ыгу хигъэкІыгъэп, сыда пІомэ ар зэриапэрэ шъаом пае шІу ылъэгъущтыгъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[12] 13:27 -  Мы чІыпІэм мыщ фэдэ къэІуакІи иІ: [Пачъыхьэм зэришІыным фэдэу Абищэлэм ешхэ-ешъошхо ышІыгъ]. Я 12-рэ ехьыхыгъэм къыІорэм рыгъуаз. Аужырэ гущыІэухыгъэр ижъырэ джуртыбзэмкІэ атхыгъэ Іэпэрытхым хэтэп.



[13] 13:34 -  Мы чІыпІэм мыщ фэдэ къэІуакІи иІ: [Къэрэгъулыр къакІуи, пачъыхьэм къэбар къыфихьи, къыриІуагъ: «Хъорэунаим гъогур къушъхьэ тхыцІэм къызщехырэм цІыфхэр теслъэгъуагъэх»]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[14] 14:27 -  Мы чІыпІэм мыщ фэдэ къэІуакІи иІ: [Сэлмэн ыкъо РыхъэбыІам шъуз ар фэхъугъ, Абие ащ къыфилъфыгъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[15] 14:30 -  Мы чІыпІэм мыщ фэдэ къэІуакІи иІ: [Иоаб ипщылІхэр ащ дэжь къакІохи, ящыгъынхэр зэхацунтхъэхи къыраІуагъ: «Абищэлэм ипщылІхэм уихьасэ тырагъэстыкІыгъ»]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[16] 17:3 -  Мы чІыпІэм щыт гущыІэхэр ижъырэ джуртыбзэмкІэ атхыгъэ Іэпэрытхым къыбгурыІонэу, зэхэугуфыкІыгъэу зэримытхэм къыхэкІэу къарыкІрэр Библием изэдзэкІыгъэ зэфэшъхьафхэм ащызэтефэрэп.



[17] 17:25 -  Мы лъэпкъыцІэр ижъырэ джуртыбзэмкІэ атхыгъэ Іэпэрытхымрэ ижъырэ урымыбзэмкІэ атхыгъэ Іэпэрытххэмрэ нахьыбэрэ зэрахэтым фэдэу къэнагъ. Урыс синодальнэ Библием зэритыр: изрыІэл лъэпкъым щыщ.



[18] 18:33 -  Мы стихыр ижъырэ джуртыбзэмкІэ атхыгъэ Іэпэрытхмэ яя 19-рэ шъхьэ и 1-рэ стихэу щыт.



[19] 20:18 -  Мы чІыпІэм мыщ фэдэ къэІуакІи иІ: [шъыпкъэм тетынхэу Іуагъэ зышІыгъэмэ афэдэхэр Израилым къинэгъэнха? Абэл щыкІэрэупчІэх: къэнагъэха?] Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[20] 23:20 -  Ижъырэ джуртыбзэмкІэ атхыгъэ Іэпэрытхым мы гущыІэм имэхьанэ зэхэугуфыкІыгъэу итэп.



[21] 24:14 -  Мы чІыпІэм мыщ фэдэ къэІуакІи иІ: [Арти Даут коцым иІухыжьыгъом тефэу хьадэгъур къызпыкІырэ зэпахырэ бэгуузым хэдагъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



  
Саул заомэ текІоныгъэу къащыдихыгъэхэр
 

47Саул Израилым ипачъыхьэ зэхъум ипыйхэу къыкІэлъырысхэм язаощтыгъ. Мэуаб, Іамонхэм, Едом, Цэубэ ипачъыхьэ, фылистхэм зязаом текІоныгъэр къыдихыгъ. Тыдэ зигъэзагъэми, тхьамыкІагъо нэмыкІ къыпыкІщтыгъэп.
48Идзэ зэтыригъэпсыхьи Іамалэкъхэм язауи атекІуагъ, ахэм яхъункІакІохэм Израил ащиухъумагъ.


49Саул къуищ иІагъ: Ионэтан, Ишыуй, МэлкъэшыуаІ. Ахэм анэмыкІэу пхъуитІу иІагъ: апэрэр Мэраб, нахьыкІэр Михэл.
50Саул ишъхьагъусэ ыцІагъэр АхъынэІам, ащ ятагъэр АхъымэІац. Саул дзэпащэу иІагъэр ятэшэу Нэр ыкъо Абинэр.
51Саул ятэу Къыщрэ Абинэр ятэу Нэррэ Абиел икІэлагъэх.


52Саул опачъыхьэфэ зэпымыоу фылистхэм язэуагъ. КІэлэ кІочІэшхоу, лІэхъупхъэу ыпэ къифэрэр зэкІэ Саул идзэ хигъахьэщтыгъэх.


 

ЯпшІыкІутфэнэрэ шъхьэр
 
Іамалэкъхэм зэрязэуагъэхэр
 

1Уахътэ зытешІэм Самуел Саул риІуагъ: «Илъэпкъ, Израил, урипачъыхьэным пае дагъэр къыпщызыфэнэу Зиусхьаным къыгъэкІуагъэр сэры. Арышъ, Зиусхьаным ыдэжь къикІэу къыпфэсхьыгъэ псалъэм джыдэдэм къедэІу.
2Зиусхьанэу ошъогу дзэхэр зиІэрылъхьэм ыІорэр мары: „Израил къыришІагъэр, Мысырым къикІыжьхэ зэхъум, гъогум тепшъыхьэхи ауж къинэгъэ джуртхэр зэраукІыгъагъэхэр сыгу къэкІыжьыгъэшъ, Іамалэкъ лъэпкъым сыкъыфырехыщт.
3Арышъ, джы о кІуи Іамалэкъхэм язау, ащыщ гори къэмыгъанэу укІых[28], хъулъфыгъи, бзылъфыгъи, кІэлэ Іэтахъуи, быдзашъуи, цуи, мэли, махъши, щыди псэоу зыпари къэмыгъанэу зэкІэ зэтеукІэх"».


4Арти Саул идзэ Тылаим щызэІуигъэкІагъ. Нэбгырэ пчъагъэу зэрэхъурэр къызелъытэм лъэсыдзэр нэбгырэ мин шъитІоу, Ехъудэм къытекІыгъэхэр минипшІ хъухэу къычІэкІыгъ.
5ЕтІанэ Саул ежьи, Іамалэкъхэм якъалэ нэси, псы игъукІыгъэм ылъэгу щапэтІысыгъ.
6Ащ ыуж Саул къэнхэм макъэ аригъэІугъ: «ШъуадэсымыгъэкІодыным пае Іамалэкъхэм шъуакъыхэкІыжь, сыда пІомэ израил цІыфхэр Мысырым къикІыжьхэ зэхъум шІукІэ шъуакъыпэгъокІыгъагъ». Арти къэнхэр Іамалэкъхэм къахэкІыжьыгъэх.
7ЕтІанэ Саул Хъэуил къыщегъэжьагъэу Мысырым игъунапкъэ щыІэ Шыур нэсыжьэу атебани ащыпсэущтыгъэ Іамалэкъхэр зэхикъутагъэх.
8Іамалэкъхэм япачъыхьэу Агъагъ псэоу къыубыти, лъэпкъыр лъэпсэкІод ышІыгъ.
9Ау Саулрэ ащ игъусэхэмрэ Агъагъ аукІыгъэп, ащ имэл, ицу анахь дэгъухэр, ишъынэ гъэшхэкІыгъэхэр, нахьышІоу иІэр зэкІэ псэоу къагъэнагъ, агъэкІодынэу фэягъэхэп, ашІомыхъэтагъэхэмрэ былым хьапцэхэмрэ ары ныІэп агъэкІодыгъэр.


 
Тхьэр Саул пачъыхьэкІэ къызэрэфэмыежьыгъэр
 

10Зиусхьаным ыдэжь къикІэу Самуел мыщ фэдэ псалъэ къылъыІэсыгъ:
11«СыкІэгъожьыгъ Саул пачъыхьэу зэрэтезгъэхьагъэм, сыда пІомэ сыкъыридзэжьырэп». Самуел гухэкІышхом зэлъишти, Саул пае чэщ ренэм зэпымыоу Зиусхьаным елъэІугъ.
12Самуел пчэдыжьым жьэу къэтэджи Саул зыІуигъэкІэным пае ежьагъ. Арти Саул Ехъуд хэкум ит къалэу Къармэл зэрэкІуагъэри, ежь пае саугъэт ащ зэрэщигъэуцугъэри, етІанэ Гъылгъал зэрэдэхьагъэри Самуел къыраІуагъ.
13Самуел Саул дэжь къызэсым, Саул ащ къыриІуагъ: «Зиусхьаным ынэшІу къыпщэрэф; Зиусхьаным къыІуагъэр згъэцэкІагъэ».
14Арти Самуел ащ еупчІыгъ: «Адэ сыд мэл Іой макъа, цу быу макъа стхьакІумэ къыридзэу зэхэсххэрэр?»
15Саул къыриІожьыгъ: «Ахэр дзэкІолІхэм Іамалэкъхэм къатырахыгъэх. Уи-Зиусхьанэу Тхьэм къурмэн фашІынхэм пае мэл, цу нахь дэгъухэр ахэм къагъанэхи къафыгъэх; адрэхэр зэкІэ тыукІыгъэх».
16Самуел Саул риІуагъ: «Зэгу, Зиусхьаным нычэпэ къысиІуагъэм къедэІу». Саул къыриІожьыгъ: «КъаІо».


17Самуел къыІуагъ: «ЗыпшІоцІыкІужьэу узэплъыжьщтыгъэми, израил лъэпкъ пстэумэ уряІэшъхьэтетынэу, Израилым урипачъыхьэнэу Зиусхьаным уакъыхихыгъэба?
18Зиусхьаным гъогу утыригъахьи къыпфигъэпытагъ: „КІуи, Іамалэкъ псэкІодышІхэр зэкІэ оукІыфэ язау".
19Сыд пае Зиусхьаным къыуиІуагъэм уемыдэІоу былымхэр къатепхыгъа, Зиусхьаным инэрылъэгъоу бзаджэ пшІагъа?»
20Саул Самуел къыриІожьыгъ: «Зиусхьаным къыІорэм седэІугъи, Зиусхьаным сыздиІофтагъэм сыкІуи, Іамалэкъхэм япачъыхьэщтыгъэу Агъагъ къэсщагъ, ахэр зэкІэ лъэпсэкІод сшІыгъэх.
21ДзэкІолІхэр армэ, ахэм къыздафыгъэ былымхэр адрэ тыукІыгъэхэм нахь зишІугъоу ахэтыгъэ мэлхэмрэ цухэмрэ арышъ, уи-Зиусхьанэу Тхьэм ахэр Гъылгъал къурмэн щыфашІыщтых».
22Арти Самуел къыриІуагъ: «Тара Зиусхьаным нахь игуапэр: къурмэнгъэстхэри нэмыкІ къурмэнхэри фэпшІыныр ара, хьауми ыІорэр бгъэцэкІэныр ара? УдэІоныр къурмэн пшІыным нахьышІу, ыІорэр бгъэцэкІэныр мэлышэм нахьышІу,
23сыда пІомэ умыдэІоныр шхъухьэ зепхьаныр зэрэпсэкІодым фэд, уапэуцужьынри тхьэ нэпцІхэм уялъэІунри зэфэдэх. Зиусхьаным ыІуагъэр зэрэмыгъэцэкІагъэм пае, Израилым уримыпачъыхьажьынэу Зиусхьаным ущигъэзыягъ».
24Саул Самуел къыриІожьыгъ: «ПсэкІод сшІыгъэ, Зиусхьаным иунашъорэ о къысэпІуагъэмрэ згъэцэкІагъэхэп, ау цІыфхэм сащыщыни аІорэм дезгъэштагъ.
25Джы сыолъэІу сипсэкІодшІыгъэ къысфэбгъэгъунэу, Зиусхьаным шъхьакІафэ фэсшІыным пае сыуигъусэу къэбгъэзэжьынэу».
26Ау Самуел Саул риІожьыгъ: «Сыуигъусэу къэбгъэзэжьыщтэп, Зиусхьаным ыІуагъэр щыбгъэзыягъэшъ, Израилым уримыпачъыхьажьынэу Зиусхьаным ущигъэзыягъ».
27ЕтІанэ Самуел ІукІыжьынэу фежьагъ. Ау Саул кІэлъыбани, джэнэ ІэпакІэр къыІэкІэфагъэти, щыгъыныр зэІитхъыгъ.
28Арти Самуел къыриІуагъ: «Джы Зиусхьаным Израилым къыщыуитыгъэгъэ пачъыхьагъур пІэкІитхъыжьыгъ, къыппэблэгъэ ощ нахьышІу цІыф горэм ар ритыгъ;
29Израилым и-Щытхъузехьэ мышъыпкъэ гори ыІощтэп, ыІорэм пае кІэгъожьыщтэп, сыда пІомэ цІыфэп ар кІэгъожьынэу».
30Саул къыриІожьыгъ: «ПсэкІод сшІагъэ, ау джы силъэпкъ инахьыжъ упчІэжьэгъухэмрэ Израилымрэ апашъхьэ уасэ къыщысфэшІ, зэдэтэгъэзэжьи уи-Зиусхьанэу Тхьэм шъхьащэ фэсшІын».
31Арти Самуел Саул ыуж итэу къыгъэзэжьыгъ, Саул Зиусхьаным шъхьащэ фишІыгъ.


32ЕтІанэ Самуел къыІуагъ: «Іамалэкъхэм япачъыхьэу Агъагъ къысфашъущ». КІэзэззэ, Агъагъ ащ къыкІэрыхьи, къыІуагъ: «Хьадэгъу дыджым сыпэІуфэгъаха?»
33Ау Самуел риІуагъ: «Уичатэ ныхэм ясабыйхэр зэрашІуигъэкІодыщтыгъэхэм фэдэу, о уяни зыкъо зышІуагъэкІодыгъэ бзылъфыгъэмэ афэдэ орэхъу». Самуел ар къыІуи, Зиусхьаным инэрылъэгъоу Агъагъ Гъылгъал щызэхиупкІэтагъ.
34ЕтІанэ Самуел Рамэ къыгъэзэжьыгъ, Саул ядэжь, ГъыбІэ, кІожьыгъэ.
35Джащ къыщегъэжьагъэу Самуел олІэжьыфэ ащ нахьыбэрэ Саул ІукІэжьыгъэп; ау Самуел Саул ыгу фэузыщтыгъ. Израилым ипачъыхьанэу Саул зэрэтыригъэхьагъэм пае Зиусхьаным ыгу егъущтыгъ.


 

ЯпшІыкІухэнэрэ шъхьэр
 
Даут пачъыхьэнэу ышъхьэ дагъэ зэрэщафагъэр
 

1Зиусхьаным Самуел къыриІуагъ: «Саул пае джыри бэрэ угумэкІыщта? Сыфэмыежьэу Израилым ипачъыхьагъу ІэнатІэ ащ Іысхыжьыгъ. Дагъэр бжъэм игъахъуи осэІофтэшъ Бэтлэхъэм дэс Ищай дэжь кІо, ащ икІалэмэ ащыщ пачъыхьэ хъунэу Сэ къахэсхыгъ».
2Арти Самуел ыІуагъ: «Сыдэущтэу сыкІощта? Саул къэбарыр зызэхихкІэ сиукІыщт». Зиусхьаным къыІуагъ: «ШкІэ горэ зыдещажьи, Зиусхьаным къурмэн фэпшІ пшІоигъоу узэрэкІуагъэр яІу.
3Ищай къурмэным къегъэблагъ. Ащ ыуж о пшІэщтыр Сэ къыозгъэлъэгъунышъ, къахэсхыщтым ышъхьэ дагъэ щыпфэщт».
4Зиусхьаным къызэрэриІуагъэм тетэу Самуел зекІуагъэ. Ар Бэтлэхъэм къызэсым, къалэм дэс нахьыжъ упчІэжьэгъухэр гумэкІым зэлъиштагъэхэу зыкъыІуагъакІи къеупчІыгъэх: «ГухэлъышІу уиІэу укъэкІуагъа?»
5Самуел къариІожьыгъ: «Ары, гухэлъышІу сиІэу, Зиусхьаным къурмэн фэсшІынэу сыкъэкІуагъ. Хабзэм тетэу зышъуукъэбзи, къурмэным тызэдекІолІэщт». ЕтІанэ Самуел Ищайрэ икІалэхэмрэ апае Зиусхьаным шІукІэ афелъэІуи, къурмэным къыригъэблэгъагъэх.


6Ахэр къурмэншІыпІэм къызекІуалІэхэм, Елыаб ыкъо Ищай зелъэгъум Самуел ыгукІэ зэриІожьыгъ: «Мырын фае Зиусхьаным къахихыгъэр».
7Ау Зиусхьаным Самуел къыриІуагъ: «Елыаб илъэгагъэрэ итеплъэрэ зыдямыгъэхьых. Сэ ар зыпыздзыгъ. Зиусхьаныр зэреплъырэр цІыфыр зэреплъырэм фэдэп. ЦІыфхэр теплъэм дехьыххэмэ, Зиусхьаныр гум еплъэ».
8Ащ ыуж Ищай Абинэдау къеджи Самуел зырещалІэм, Самуел къыриІуагъ: «Хьау, мыри Зиусхьаным къыхихыгъэп».
9ЕтІанэ Ищай Щам Самуел зырещалІэм, «Хьау, мыри Зиусхьаным къахихыгъэп» къыриІуагъ.
10Джаузэ Ищай икІэлибл зырызэу Самуел зырещалІэхэм, «Мыхэм ащыщ зыпари Зиусхьаным къыхихыгъэп» ыІуи, Самуел къыриІуагъ.
11ЕтІанэ Самуел Ищай еупчІыгъ: «УикІалэхэр зэкІэ мыщ щыІэха?» Ищай къыриІуагъ: «АнахьыкІэ дэдэр къэнагъ, ар мэлахъо щыІ». Арти Самуел ащ риІуагъ: «ЛъыгъакІохи къягъэщэжь, ар мыщ къэмысыжьэу тытІысэу къурмэнылым тыхэІэщтэп».
12Ищай кІэлэ нахьыкІэм лъигъакІохи къаригъэщэжьыгъ. Ар бжьышІоу, къуапцІэу, ынитІуи дахэу къэгъэтхъыхьагъэу къычІэкІыгъ. Джащ дэжьым Зиусхьаным Самуел къыриІуагъ: «Джарышъ къахэсхыгъэр, тэджи дагъэр ышъхьэ щыф».
13Самуел дагъэр зэрыт бжъэр къышти, ышхэр зэрэщытхэу ащ ышъхьэ дагъэр щифагъ. Джащ къыщегъэжьагъэуи, ащ ыужи Зиусхьаным и-Псэ Даут къылъыІэс зэпытыгъ. Самуел Рамэ, ядэжь, къыгъэзэжьыгъ.


 
Даут Саул зэрэфэлэжьагъэр
 

14Зиусхьаным и-Псэ Саул къыбгынагъэти, Зиусхьаным фэІорышІэрэ джынапцІэр ыгу къыщышхэщтыгъ.
15ИІумэтхэм Саул къыраІуагъ: «Тхьэм фэІорышІэрэ джынапцІэр угу къыщэшхэшъ,
16тизиусхьан ыпашъхьэ ит иІумэтхэм унашъо къытферэшІи, пхъонтэпщынэм дэгъоу къеорэр къыфэдгъэсынышъ, Тхьэм фэІорышІэрэ джынапцІэр угу къыщышхэ зыхъукІэ, ІапэхэмкІэ къыпфеозэ, уигъэрэхьатыжьыщт».
17Арти Саул иІумэтхэм ариІуагъ: «Пхъонтэпщынэм дэгъоу ео горэ къэжъугъоти къысфашъущ».
18Мыщ дэжьым иІумэтхэм ащыщ горэм къыІуагъ: «Пхъонтэпщынэм еошъоуи, лІэхъупхъэуи, зэолІ пхъашэуи, жэбзэ дахи Іулъэу, лъэгъупхъэуи, Зиусхьаныр игъусэу Бэтлэхъэм щыщ Ищай зы кІалэ горэ иІэу сэшІэ».
19Арти Саул мэкъэгъэІухэр Ищай дэжь ыгъакІохи раригъэІуагъ: «Мэлхэр зыгъэхъурэ уикІалэу Даут садэжь къэгъакІу».
20Арти Ищай хьалыгъу, санэр зэрыз шъонтыр щыдым тырилъхьэхи, зы чыцІ кІигъэгъужьи, икІалэу Даут Саул ыдэжь ыгъэкІуагъ.
21Даут Саул дэжь къакІуи фэлэжьагъ. Саул Даут лъэшэу ыгу рихьыгъэти, иашъоджэнэзехьэу ыгъэнэфагъ.
22Арти Саул Ищай дэжь ыгъакІохи раригъэІуагъ: «Даут садэжь къэрэни къулыкъур щерэхь, сыда пІомэ нэшІукІэ сэ ащ сеплъыгъ».
23Тхьэм фэІорышІэрэ джынапцІэм Саул щыхьагъу къызишІкІэ, Даут пхъонтэпщынэр къыштэти, къыфеощтыгъэ, Саул ыгу къыдищаети, изытет нахьышІу хъущтыгъэ, джынапцІэри ащ шъхьащыкІщтыгъэ.


 

ЯпшІыкІублэнэрэ шъхьэр
 
Даут Голиат зэрэтекІуагъэр
 

1Фылистхэм заом зыкъыфагъэхьазыри, ядзэхэр Ехъудэм ит псэупІэу Сэхэу къыщызэІуагъакІэхи, Сэхэурэ Іазэкърэ азыфагу къыдафэу Афэсдамым дэжь пщыпІэ щашІыгъ.
2Саулрэ израил цІыфхэмрэ загъэхьазыри чъыгэе кІэир уцупІэу къыхахыгъ, фылистхэм апэшІуекІорэ заом зыфагъэхьазырыгъ.
3Фылистхэр зы бгъумкІэ Іуашъхьэм къытеуцуагъэх, израил цІыфхэри ащ пэчІынэтІэ Іуашъхьэм, кІэир азыфагоу, къыщыуцугъэх.
4ЕтІанэ Голиат ыцІэу, Гъат щыщ бэнакІоу, метри 3 ехъу зилъэгагъэр фылистхэм къахэкІотыгъ.
5Джэрз танджыр, пцэжъыепІон теплъэ зиІэу зэхэдэгъэ джэрз ашъоджанэу килограмм 60 фэдиз горэ зионтэгъугъэр ащ щыгъыгъэх;
6ылъашъхьэмэ къащегъэжьагъэу ылъэгуанджэхэм хьазырэу къанэсэу джэрз тедэхэр яІагъэх, джэрзым хэшІыкІыгъэ пчыпыджын кІэкІыр ыкІыб къыкъощыщтыгъ.
7ИпчыпыджыныкІ лІы къызэрыкІом ыІапшъэкІэ умыубытышъунэу гъумыгъэ, гъучІ пчыпыджынышъхьэм ионтэгъугъэ килограмми 7 хъущтыгъэ. Голиат имэІузехьэ ыпэ итэу къакІощтыгъ.
8Голиат къэуцуи израил цІыфхэм ядзэ къекууагъ: «Сыд пае шъукъэзэонэу шъукъэуцугъа? Сэ сыфылистба, шъо Саул шъузэриунэІутыр шъушІэрэба? Зы нэбгырэ къызхэжъугъэкІи къысэжъугъэзау.
9Джар къысэзэошъоу, сыкъызиукІкІэ, тэ тышъуипщылІыщт. Ау сэ ежь сытекІоу, зысыукІкІэ, шъо шъутипщылІыщт, шъукъытфэлэжьэщт».
10ЕтІани фылистым къариІуагъ: «Сэ непэ израил дзэхэр хьайнапэ сшІыщтых! ТитІо тызэзэонэу цІыф къызхэжъугъэкІ!»
11Фылистым къыІуагъэхэр зызэхахым, Саули зэкІэ израил цІыфхэри лъэшэу къыгъащтэхи, щынэгъошхом зыІэкІиубытагъэх.


 
Даут Саул иуцупІэ зэрэкІуагъэр
 

12Даут ятэщтыгъэр ефрат лъэпкъым къыхэкІыгъэ Ищай. Ар Ехъудэм ит къалэу Бэтлэхъэм щыпсэущтыгъ. Ащ кІэлий иІагъ. Саул ипачъыхьэгъум ар лІыжъы хъугъэу анахь алъытэрэ нахьыжъхэм ащыщыгъ.
13Ищай икІэлэ нахьыжъищ Саул заом дежьагъэх. Анахьыжъыр Елыаб, къыкІэлъыкІорэр – Абинэдау, ящэнэрэр – Щам.
14Даут зэшхэм анахьыкІагъ. Зэш нахьыжъищыр Саул дежьагъэх.
15Даут Саул дэжь къикІыжьзэ, чэзыу-чэзыукІэ Бэтлэхъэм дэс ятэ имэлхэр ыгъэхъунхэм пае къакІощтыгъ.
16Фылистыр къахэкІзэ мэфэ тІокІитІум ипчэдыжьи ипчыхьи къахэкІотти, израил цІыфхэм апашъхьэ къиуцоти, езэонхэу къяджэщтыгъ.
17Зы мафэ горэм Ищай ыкъо Даут риІуагъ: «Килограмм 15 фэдиз горэ хъунэу лэжьыгъэ гъэгъугъэрэ хьалыгъуипшІрэ зыдаштэхи, дзэр зыдэщытым дэжь кІуи, пшыхэм афэхь.
18Ахэм ягъэгъусэжьых къое хьалипшІыр, пшыхэр зыхэт дзэм идзэпащэхэм ахэр ятых. Пшымэ япсэуныгъэ изытети, яфэныкъуагъэхэми, яІоф зыфэдэми ишъыпкъапІэ сшІэным пае сыд щыщми зыгорэ къысфыздахь».


19Саули, ахэри, израилыдзэри зэгъусэхэу чъыгэе кІэим щыІэхэу фылистхэм язэонхэу загъэхьазырщтыгъэ.
20Даут пчэдыжьым жьэу къэтэджи, имэлхэм нэмыкІ мэлахъо къапигъэуцуи, ыгъэхьазырыгъэр къыздишти Ищай къыриІогъэ чІыпІэм кІуагъэ. Дзэр зыдэщыт чІыпІэм зынэсым, зэрэгъэкуохэзэ етІупщыгъэу зэоным зыфагъэхьазырщтыгъэ.
21Израил цІыфхэмрэ фылистхэмрэ ясатырэхэр зэпэІууцуагъэх.
22Даут къыхьыгъэхэр ІапІэхэм апэтыгъэ къэрэгъулым къыфыщинэхи, дзэкІолІхэр зыдэщыт лъэныкъомкІэ ечъэжьагъ. Зынэсым ышхэм япсэуныгъэ изытет кІэупчІагъ.
23Ар ахэм адэгущыІэзэ, Гъат щыщ фылист бэнакІоу Голиат фылистхэм къахэкІоти, джа къыІощтыгъэхэр джыри къыІохэу зырегъажьэм, Даут къызэхихыгъ.
24Израил цІыфхэм а лІыр къызэралъэгъоу, лъэшэу къыгъэщынагъэхэти, къыкІатхъужьыгъ.
25Мыщ дэжьым израил цІыфхэм зэраІожьыщтыгъэ: «Шъолъэгъуа мо лІэу къахэкІотыгъэр? Джар къызкІахэкІотыгъэр Израилым Іэягъэхэр къыриІолІэнхэм пае. Ар зыгорэм ыукІмэ, пачъыхьэм мылъкушхо ащ ритыщт, ипшъашъи ригъэщэщт, ятэ иунагъо хьакъулахьхэр римыгъэтхэу, шъхьафитэу Израилым щигъэпсэущт».
26Арти Даут къыкІэрыт цІыфхэм яупчІыгъ: «Мы фылистыр зыукІэу, Израилым ынапэ зыукъэбзыжьыщтым сыд шъуІуи фашІэщтыр? Сыда зыщыщыр сунэт амышІыгъэ мо фылистэу Тхьэу щыІэм идзэ шІоигъэхэр къезыІуалІэрэр?»
27Ар зыукІрэм фашІэщтыр зыфэдэр цІыфхэм Даут къыфаІотагъ.


28Даут ышнахьыжъэу Елыаб ышнахьыкІэ цІыфхэм зэрадэгущыІэрэр къыззэхехым къэгубжи, Даут къыриІуагъ: «Сыда мыщ укъызкІэкІуагъэр, хэта мэл тІэкІур шъофнэкІым къызфыщыунагъэри? О зыкъызэрэпшІошІыжьрэми угу зэрэшІойми дэгъоу сащыгъуаз, зэрэзэзэощтхэм уеплъынэу укъэкІуагъ».
29Даут къыриІожьыгъ: «СызэряупчІыгъэм нэмыкІэу мыхъун горэ сшІагъа?»
30Ар къыІуи, зыдыригъэзэкІи, къакІэрытыгъэ горэм а упчІэ дэдэр зыретым, къызэхэзыхыгъэхэм апэ къыраІогъагъэр къаІожьыгъ.


31Даут къыІуагъэхэр Саул зыраІожьхэм, адрэм къылъигъакІохи аригъэщагъ.
32Даут Саул риІуагъ: «Ащ пае хэти орэмыгумэкІ, уиІумэт кІонышъ фылистым езэощт».
33Арти Саул Даут риІуагъ: «А фылистым о уезэон пфэлъэкІыщтэп, сыда пІомэ джыри укІэлащ, адрэр икІэлэгъум къыщегъэжьагъэу зэолІ».
34Даут Саул риІожьыгъ: «УиІумэт ятэ имэлхэр ыгъэхъущтыгъэхэти, аслъан е мышъэ горэ къахахьэу Іэхъогъум хэт мэлхэм ащыщ зырихьыжьэкІэ,
35ащ сылъежьэти сыкІахьэщтыгъэ, сытебанэти, ыжэ дэлъэу ыхьырэр къытесхыжьыщтыгъ. КъызыстебэнэжькІэ ытхыцІашъо зыхэзгъанэти исыутщтыгъэ, стхьалэщтыгъэ;
36Арышъ, уиІумэт аслъанми мышъэми затекІуагъэкІэ, сунэт амышІыгъэ мо фылистми джар дэдэр есшІэн, сыда пІомэ Тхьэу щыІэм идзэ ынапэ ащ тырехы[29]».
37ЕтІани Даут къыІуагъ: «Аслъанми мышъэми сащызыухъумэгъэ Зиусхьаным а фылистми сыщиухъумэщт». Арти Саул Даут риІуагъ: «КІо, Зиусхьаныр гъусэ къыпфэхъу».


38Арти Саул идзэ шъуашэ Даут зыщыригъэлъагъ, джэрз танджыр шъхьащилъагъ, ашъоджанэри зыщыригъэлъагъ.
39Даут чатэр щыгъынхэм акІыІу къышІыжьи, тезэкІухьагъ, сыда пІомэ ащ фэдэ Іэшэ-шъуашэхэр зыщилъэхэу есэгъагъэп. ЕтІанэ «Мыхэр сщыгъхэу сесагъэпышъ, зызгъэзэшъурэп», – Даут Саул риІуи, зыщырагъэлъагъэхэр зэкІэ къызщихыжьыгъэх.
40ЕтІанэ ибэщ къыштэжьи, псы игъукІыгъэм ылъэгу мыжъо джэшъуитф къыхихи, имэлэхъо Іалъмэкъ рилъхьагъэх. Мыжъодзыр ыІэдакъэу фылистым езэонэу ежьагъ.


41Фылистри Даут дэжькІэ къежьагъ, имэІузехьэ ащ ыпэ итыгъ.
42Фылистыр къаплъи Даут къызелъэгъум, пхъатэ зыпимыхьэу къеплъыгъ, сыда пІомэ ар ныбжьыкІэу, къуапцІэу, бжьышІоу щытыгъ.
43Фылистым Даут къыриІуагъ: «Бэщыжъ цІыкІухэр уиІэдакъэу укъыспэгъокІынэу сыхьа сэ?» Ащ тетэу фылистыр ежь итхьэмэ ацІэкІэ Даут къебгыгъ.
44ЕтІанэ фылистым Даут къыриІуагъ: «КъысэкІуалІ уихьадэ ошъогу бзыухэмрэ шъофым ис хьэкІэ-къуакІэхэмрэ ястыжьыщтышъ».
45Даут фылистым риІожьыгъ: «О чатэр, пчыпыджынышхор, пчыпыджын кІэкІыр уиІэдакъэхэу укъыспэгъокІыгъэмэ, сэ Зиусхьанэу ошъогу дзэхэр зиІэрылъхьэм, Израилым идзэмэ я Тхьэу, Іаягъэхэр къызэпІолІагъэм ыцІэкІэ сыкъыппэгъокІыгъ.
46Джы Зиусхьаным сІэ укъырилъхьащтышъ, усыукІыщт, пшъхьэ шІосхынышъ, фылистхэм ядзэкІолІхэми яхьадэхэр ошъогу бзыухэмрэ чІым тет хьэкІэ-къуакІэхэмрэ ястыжьынхэшъ, Израилым Тхьэ зэриІэр зэрэдунаеу щызэлъашІэщт.
47ЕтІанэ мы цІыф жъугъэмэ къашІэщт Зиусхьаным чатэмрэ пчыпыджынымрэкІэ укъызэримыухъумэрэр, сыда пІомэ мыр Зиусхьаным изаошъ, Ащ шъо тІэ шъукъырилъхьащт».
48Ащ ыуж фылистыр къезэонэу Даут ыдэжькІэ къызежьэм, Даут фылистым ылъэныкъокІэ псынкІэу ечъэжьагъ.
49Даут иІалъмэкъ иІэбэжьи мыжъор къырихыгъ, мыжъодзым дилъхьи, ыгъэчэрэгъу-ыгъэчэрэгъуи, зы къуапэр къытІупщи, фылистым ынатІэ тыригъэпсыхьи еуагъ. Арти ащ ынатІэ мыжъом пхыриути, ыІу егъэзыхыгъэу чІым къытыригъэфагъ.


50Джащ тетэу Даут мыжъомрэ мыжъодзымкІэрэ фылистым текІуи ыукІыгъ; ау Даут чатэ ыІыгъыгъэп.
51Ар дэдэм Даут фылистым ечъалІи, теуцуи, ащ ичатэ чэталъэм къырихи, еуи ышъхьэ шІуиупкІыгъ. ЯбэнакІо къызэраукІыгъэр къызалъэгъум, фылистхэм кІатхъужьыгъ.
52Арти израил ыкІи ехъудэ дзэкІолІхэм зыкъаІати, зэрэгъэкуохэзэ фылистхэр рафыжьэхи, кІэим икъыдэхьапІэ, Іэкърэн икъэлапчъэмэ анэс, афыжьыгъэх. ЗыкІэхьэгъэхэ фылистхэр Гъатрэ Іэкърэнрэ азыфагу илъ ЩэІараим гъогум тыраукІыхьагъэх.
53ЕтІанэ израил цІыфхэу фылистхэр езыфыжьагъэхэм къагъэзэжьи, ахэм яуцупІэщтыгъэр зэрапхъуагъэ.
54Даут ыукІыгъэ фылистым ышъхьэ къыздишти, Ерыусэлэм къыхьыгъ. Ащ иашъоджанэ ежь ичэтэнгъэІагъэ щигъэтІылъыгъ.


 
Даут Саул къызэрэфащагъэр
 

55Даут фылистым езэонэу зэрежьагъэр Саул зелъэгъум, дзэм ипащэу Абинэр еупчІыгъ: «Абинэр, мо кІалэр хэта зыкъор?» Абинэр къыриІожьыгъ: «Упсэ бэ егъашІ, пачъыхь, ар сшІэрэп».
56Арти пачъыхьэм ыІуагъ: «Ащыгъум къызэгъашІ а кІалэр зыкъор».
57Даут фылистым текІуагъэу къыгъэзэжьыгъэу къэкІожьзэ, Абинэр ащ екІуалІи Саул дэжь къыщагъ; фылистым ышъхьэ ащ ыІыгъыгъ.
58Саул ащ къеупчІыгъ: «Хэта узыкъор, кІалэ?» Даут къыриІожьыгъ: «Бэтлэхъэм щыщ уиІумэтэу Ищай сырикІал».


 

ЯпшІыкІуенэрэ шъхьэр
 
Ионэтанрэ Даутрэ Іуагъэ зэрэзэдашІыгъэр
 

1Даутрэ Саулрэ язэдэгущыІэн заухым, Ионэтан ыпсэ Даут ыпсэ хэтІагъэ хъугъэ, ежь ыпсэ фэдэу Ионэтан ар шІу ылъэгъугъ.
2Саул а мафэм Даут ятэ дэжь кІожьынэу фидагъэп.
3Ионэтан Даут гъусэ зэрэфэхъурэмкІэ Іуагъэ дишІыгъ, сыда пІомэ ежь ыпсэ фэдэу ар шІу ылъэгъугъ.
4Арти Ионэтан ищыгъын кІыІутелъ къызщихи Даут ритыгъ, джащ фэдэу иашъоджани, ичати, ищабзи, ибгырыпхи ритыгъэх.
5Ащ ыуж Саул Даут тыдэ ыгъэкІуагъэми, акъылыгъэ хэлъэу зекІощтыгъэ. Саул ар дзэкІолІхэм Іэшъхьэтет зафешІым, цІыф пстэуми Саул иунэІутхэми агу рихьыгъ.
6Даут фылист бэнакІом текІуагъэу къагъэзэжьыгъэу къэкІожьхэ зэхъум, бзылъфыгъэхэр орэдхэр къаІохэзэ, къашъохэзэ, пачъыхьэу Саул Израилым икъэлэ пстэумэ къыщапэгъокІыгъэх, ищытхъу аІозэ, гушІогъошхо хэлъэу шъонтырыпхэмрэ нэмыкІ пщынэ Іэмэ-псымэ зэфэшъхьафхэмрэ къяощтыгъэх.
7Орэдхэр къэзыІозэ къашъощтыгъэ бзылъфыгъэхэр къыхэкуукІыщтыгъэх: «Саул нэбгырэ минхэм атекІуагъэмэ, Даут нэбгырэ минипшІхэм атекІуагъ!»
8Саул ащ лъэшэу къыгъэгубжыгъ, зэхихыгъэхэр имыгуапэу ыгукІэ зэриІожьыгъ: «Даут минипшІхэр ратхи, сэ минхэр къысапэсыгъэмэ, пачъыхьагъур ары ныІэп джы ар зыщыкІэжьрэр».
9А мафэм къыщегъэжьагъэу Саул цыхьэ ымышІэу Даут лъыплъэщтыгъ.


 
Саул Даут ыукІынэу зэрэфэягъэр
 

10КъыкІэлъыкІогъэ мафэм Тхьэм фэІорышІэрэ джынапцІэм Саул къыригъэзыгъэти, иунэ исэу зишхыхьажьщтыгъэ. Адрэ мафэхэм зэришІщтыгъэ хабзэу, Даут пхъонтэпщынэм къеощтыгъэ. Саул пчыпыджыныр ыІыгъыгъэти,
11«Даут дэпкъым хезгъэІулІэн», – ыІуи ыгукІэ зэриІожьи, пчыпыджыныр ыдзыгъ. ГъогогъуитІо зеом Даут зиуфэзэ, ар зытыригъэфагъэп.


12Арти Саул Даут щыщынэу ригъэжьагъ, сыда пІомэ Зиусхьаныр Даут игъусагъ, ау Зиусхьаным Саул къыбгынэгъагъ.
13Саул Даут ынэІу ригъэкІи, нэбгырэ мин хъурэ дзэкІолІ купым пащэу фишІыгъэти, Даут дзэкІолІхэр къэзэонхэу ыщэщтыгъэх.
14Даут сыд фэдэрэ Іоф фежьагъэми, акъылым рыгъуазэщтыгъэ, Зиусхьаныр ренэу ащ игъусагъ.
15Даут акъылым зэрэрыгъуазэрэр Саули ылъэгъущтыгъэ, джащ къыхэкІэуи щыщынэщтыгъэ.
16Ау зэрэ Израилэуи Ехъуди Даут шІу ащалъэгъущтыгъэ, сыда пІомэ апэ итэу зэонхэу ыщэщтыгъэх.


 
Даут Саул ыпхъу къызэрищагъэр
 

17Ащ ыуж Саул Даут риІуагъ: «Мары спхъу нахьыжъэу Мэраб, уишъхьагъусэнэу къыостыщт, ау укъысфэшъыпкъэу лІыхъужъэу къулыкъур сфэпхьыщт, Зиусхьаным ыцІэкІэ зао». Ау ежь егупшысыгъ: «Сэ сымыукІэу фылистхэм ар къарэукІ».
18Ары шъхьае Даут Саул къыриІуагъ: «Сыд гущ сэ, цІыф лъэрыхьэмэ сащымыщэуи, тиунагъокІи Израилым тыщызэлъамышІэуи пачъыхьэм махълъэ сыфэхъун слъэкІына?»
19Ау Саул ыпхъу Мэраб Даут зыригъэщэнэу щытыгъэ пІалъэр къызэсым Мыхъолат щыщ Іадриел ар дагъэкІуагъ.
20Саул иадырэпхъоу Михэл Даут шІу къылъэгъугъ. А къэбарыр Саул зырагъэІум, гуапэ щыхъугъ.
21Саул егупшысыгъ: «Ар ащ зыдэзгъакІокІэ, тІэсхъапІэ фэхъунышъ, фылистхэм аІэкІэкІодэпэн». ЕтІанэ Саул Даут риІуагъ: «Махълъэ укъысфэхъунэу уфаемэ, ятІонэрэу джыри амал уиІ».
22Ащ ыуж Саул иІумэтхэм унашъо афишІыгъ: «Даут шъэфэу шъудэгущыІи ешъуІу: „Пачъыхьэм ыгу узэрэрихьрэми, ащ иІумэтхэм зэкІэми шІу узэралъэгъугъэми еплъ. Пачъыхьэм махълъэ фэхъу"».
23Саул иІумэтхэм Даут ар зыраІом, Даут къариІожьыгъ: «Пачъыхьэм уримэхълъэныр псынкІагъокІэ шъогугъа? Сэ сыбаеп, сыцІэрыІоп».
24Даут ыІуагъэр иІумэтхэм Саул зынагъэсыжьым,
25Саул ахэм ариІуагъ: «Даут сфешъуІожь пачъыхьэм ипыйхэм яфэшъуашэр ягъэгъотыжьыгъэным пае фылист нэбгыришъэм яукІытапІэхэу къыпыуипкІыгъэхэм анэмыкІ пшъэшъэ уасэу пачъыхьэр зэрэфэмыер». Фылистхэм аІэкІэ Даут зэригъэкІодыщтыр ары Саул зэгупшысщтыгъэр.
26Саул иІумэтхэм ариІуагъэр Даут зынагъэсым, пачъыхьэм имахълъэ хъун зэрилъэкІыщтыр ащ лъэшэу игуапэ хъугъэ. ПІалъэу агъэнэфагъэр къэмысзэ,
27Даут ицІыфхэр игъусэхэу кІуи, фылист нэбгырэ шъитІу къыукІыгъ. Ахэм яукІытапІэхэр къапиупкІхи, имахълъэ хъуным тегъэпсыхьагъэу пачъыхьэм къыфихьыгъэх. Арти Саул ыпхъу Михэл ащ дигъэкІуагъ.
28Джащ тетэу Зиусхьаныр Даут зэригъусэри, ыпхъу Михэл ар шІу зэрилъэгъури инэрылъэгъузэ Саул къырыкІуагъ.
29Джащ къыхэкІэуи Саул Даут нахьи нахь лъэшэу щыщынэу хъугъэ, ежь опсэуфэ ар ыгъэпыигъ.


30Фылист дзэпащэхэр зэонэу къежьэхэ къэси, Саул идзэ къулыкъушІэ пстэумэ анахь акъылышІоу Даут ренэу зекІощтыгъэти, ищытхъу дахэ чыжьэу Іугъэ.


 

ЯпшІыкІубгъонэрэ шъхьэр
 
Саул Даут къаигъэ зэришІыгъэр
 

1Джащ ыуж Саул ыкъо Ионэтани зэкІэ иІумэтхэми Даут агъэлІэнэу ариІощтыгъэ; ау Саул ыкъо Ионэтан Даут шІу дэдэ ылъэгъущтыгъэ.
2Арти Ионэтан Даут риІуагъ: «Тятэу Саул уигъэкІод шІоигъошъ, неущ зыфэсакъыжь, зы чІыпІэ шъэф горэм зыщыгъэбылъ.
3ЧІыпІэу шъофым зызщыбгъэбылъыгъэм тятэрэ сэррэ тызэгъусэу тыкІонышъ, сыпфыдэгущыІэщт, ащ ыуж къызэзгъэшІагъэм ущызгъэгъозэщт».
4ЕтІанэ Ионэтан ятэу Саул Даут игугъу дахэкІэ фишІыгъ: «Пачъыхьэм иІумэтэу Даут ыгу рерэмыгъабгъ, сыда пІомэ угу зэрэфыхэкІын зыпари мыхъун ащ ышІагъэп, ышІэрэ пстэуми уифедэ ахэлъ шъыпкъ.
5Фылист бэнакІом текІоным пае ыпсэ еблэжьыгъэп, Зиусхьаными зэрэ-Израилэу къыухъумагъ; ор дэдэми уинитІукІэ ар плъэгъугъэти, уигушІогъошхуагъ. Адэ сыда джы лажьи хьакъи зимыІэм ылъ умыгъачъэмэ, Даут умыгъэкІодмэ мыхъунэу узкІыпыхьагъэр?»
6Арти Саул Ионэтан риІуагъэм едэІуи, тхьэлъанэ ышІыгъ: «Зиусхьаныр зэрэщыІэр сэІо, Даут псэущт».
7Ащ ыуж Ионэтан Даут къеджи а гущыІэ дэдэхэр риІожьыгъэх. ЕтІанэ Ионэтан Саул дэжь Даут къыщи, ыпэкІэ зэрэщытыгъэу джыри фэлажьэщтыгъэ.
8ЕтІанэ заор икІэрыкІэу къызежьэм, Даут фылистхэм апэуцужьи, хьалэч зэхишІыхьэхи, кІаригъэІэжьыгъ.


9ИкІэрыкІэу Тхьэм фэІорышІэрэ джынапцІэр Саул къытебэнагъ. Пчыпыджыныр ыІыгъэу иунэ ар исыгъ. Даут ыІапэхэр пхъонтэпщынэм ригъачъэхэзэ, ащ къыфеощтыгъэ.
10Саул пчыпыджынымкІэ Даут дэпкъым хыригъэІулІэнэу фэягъ, ау Саул ар къызедзым, Даут Саул кІэлъырылъэти, пчыпыджыныр дэпкъым хисагъ. Арти Даут а чэщым ышъхьэ рихьыжьэжьи, ыпсэ къыухъумагъ.


11Даут иунэ лъыплъэнхэм, къаубытынышъ, нэф къырамыгъэкІэу аукІыным пае Саул иІофтабгэхэр Даут ядэжь ыгъэкІуагъэх. Даут ишъхьагъусэу Михэл илІ риІуагъ: «Нычэпэ пшъхьэ зыщымыгъэзыекІэ, неущ уаукІыщт».
12Михэл ар риІуи, Даут шъхьангъупчъэмкІэ унэм ригъэкІи, ар хэхьажьыгъ, псэоуи къэнэжьыгъ.
13Михэл тхьэ нэпцІым исурэт къышти пІэм хилъхьагъ, пчэнышъор ышъхьэ тырихъуи, ыфэпагъ.
14Саул иІофтабгэхэр Даут къаубытынэу зегъакІохэм, «Ар сымадж», – ыІуи, Михэл къариІуагъ.
15Даут къеплъынхэу Саул иІофтабгэхэр джыри ыгъэкІуагъэх. «СыукІыщтышъ, пІэм зэрэхэлъэу ар къысфэшъухь», – ариІуагъ:
16Арти иІофтабгэхэр зэкІохэм тхьэ нэпцІым исурэтэу пчэнышъор зышъхьэ телъыр пІэм къыхагъотагъ.
17ЕтІанэ Саул Михэл риІуагъ: «Сыд пае сыбгъэпцІагъа, сипый птІупщыжьи зебгъэгъэбылъыжьыгъа?» Михэл Саул къыриІожьыгъ: «СымытІупщмэ сиукІынэу къызысеІом сигъэщынагъ».


 
Даут Самуел Рамэ зэрэщыІукІагъэр
 

18Даут ышъхьэ Іуихыжьи, Самуел дэжь, Рамэ, кІуи, Саул къыришІагъэр зэкІэ фиІотагъ. ЕтІанэ Самуел игъусэу ежьэхи, Рамэ ичІыпІэу Нэуат кІуагъэх.
19«Даут Рамэ ичІыпІэу Нэуат кІуагъэ» аІуи, Саул къэбар къыфахьыгъ.
20Арти Саул Даут къаубытынэу иІофтабгэхэр ыгъэкІуагъэх. Самуел зипэщэ тхьэлІыкІохэу Тхьэм кІочІэ лыеу къахилъхьагъэм зэлъиштагъэхэр, Тхьэм къыбгъодэкІырэ псалъэхэр къэзышІхэрэр, Ащ ищытхъу зыІуатэхэрэр ахэм алъэгъугъ. Ардэдэм Саул иІофтабгэхэми Тхьэм и-Псэ къахахьи, Тхьэм кІочІэ лыеу къахилъхьагъэм зэлъиштэхи, Тхьэм къыбгъодэкІырэ псалъэхэр къашІэу, Ащ ищытхъу аІуатэу хъугъэх.
21Хъурэм икъэбар Саул зынагъэсыжьым, нэмыкІ иІофтабгэхэр джыри ащ ыгъэкІуагъэх. Ау ахэри Тхьэм кІочІэ лыеу къахилъхьагъэм зэлъиштэхи, Тхьэм къыбгъодэкІырэ псалъэхэр къашІэу, Ащ ищытхъу аІуатэу хъугъэх. ЕтІани Саул иІофтабгэхэр ящэнэрэу зегъакІохэм, ахэри Тхьэм кІочІэ лыеу къахилъхьагъэм зэлъиштэхи, Тхьэм къыбгъодэкІырэ псалъэхэр къашІэу, Ащ ищытхъу аІуатэу хъугъэх.
22Арти ежь Саул Рамэ кІуагъэ, кІозэ, Сэхыу дэт псынэкІэчъышхом зынэсым кІэупчІагъ: «Самуелрэ Даутрэ тыда зыдэщыІэхэр?» «Рамэ ичІыпІэу Нэуат щыІэх», – аІуи къыраІожьыгъ.
23Ар Рамэ ичІыпІэу Нэуат зэкІом, Тхьэм и-Псэ къылъыІэси, Рамэ ичІыпІэу Нэуат омыкІофэ зэримыхэбзагъэу, Тхьэм кІочІэ лыеу къыхилъхьагъэм зэлъишти, Тхьэм къыбгъодэкІырэ псалъэхэр къышІэу, Ащ ищытхъу ыІуатэу хъугъэ.
24Ащ зитІэкІыгъ, Самуел ыпашъхьэ зэритзэ, Тхьэм кІочІэ лыеу къыхилъхьагъэм зэлъишти, Тхьэм къыбгъодэкІырэ псалъэхэр къышІэу, Ащ ищытхъу ыІуатэу хъугъэ. А мафэми къыкІэлъыкІогъэ чэщми мыфэпагъэу ар щылъыгъ. «Адэ Саул тхьэлІыкІоныр зипшъэрылъ цІыфхэм джы ащыщ хъугъа?» джары зытыраІукІыгъэр.


 

ЯтІокІэнэрэ шъхьэр
 
Ионэтан Даут зэригъэныбджэгъугъэр
 

1Даут Рамэ ичІыпІэу Нэуат къыбгыни, Ионэтан дэжь къакІуи къеупчІыгъ: «Сыда сшІагъэр, тара сызэрэмысэр, сыда уятэ къызкІысфэмыразэр, сыда спсэ къызкІылъыхъурэр?»
2Ионэтан къыриІожьыгъ: «Хьау, ар угу къимыгъахь, о улІэщтэп, сыда пІомэ сэ сыщимыгъэгъуазэу тятэ зыпари ышІэрэп. Сыд пая тятэ а Іофыр зыкІысшІуиушъэфын фаер? Ар хъун Іофэу щытэп».
3Даут тхьэлъанэ ышІызэ къыІуагъ: «УгукІэ укъызэрэсфэщагъэр уятэ дэгъоу ешІэшъ, ежь-ежьырэу зэреІожьы: „Ионэтан ыгу къемыоным пае ымышІэмэ нахьышІу". Ау Зиусхьаныр зэрэщыІэр сэІо, упсэ зэрэщыІэм фэдэу, мы къасІорэр шъыпкъэ: сэррэ хьадэгъумрэ тызэрэзэпэчыжьэр лъэбэкъу закъу ныІэп».
4«УгукІэ узфаер зэкІэ къыпфэсшІэщт» ыІуи, Ионэтан Даут зыреІом,
5Даут Ионэтан къыриІожьыгъ: «Неущ мэзакІэр къызэрихьэрэр агъэмэфэкІыщтышъ, пачъыхьэм зы Іанэ сыдыпэсын фае. Ау ащ емылъытыгъэу сытІупщи, зызгъэбылъынышъ, ящэнэрэ мафэм ипчыхьэ нэс зыкъэзгъэлъэгъощтэп.
6ЗыгорэкІэ уятэ къыскІэупчІэмэ, еІу: „Даут илІакъо зэрэщытэу илъэс къурмэн ешІыти, къалэу Бэтлэхъэм кІо шІоигъоу къысэлъэІугъ".
7„Дэгъу" къызыуиІожькІэ, уиІумэт иІоф мамырыщт; ау ар къызыгубжкІэ, гухэлъ бзаджэ зэрэрихъухьагъэр оркІэ гъэнэфагъэ.
8Арышъ, уиІумэт унэшІу къыщыгъаф, Зиусхьаныр тишыхьатэу оррэ сэррэ гъусэ тызэрэзэфэхъугъэмкІэ Іуагъэ зэдэтшІыгъ, ау лажьэ горэ сиІэмэ, о сыукІ нахь, сыд пае уятэ дэжь сыпщэна?»
9Ионэтан къыриІожьыгъ: «Ар о къыохъулІэхэщтэп. Тятэ бзэджагъэ горэ ыгу риубытагъэу зыгорэкІэ дасшІэмэ, къэбарыр осымыгъашІэ хъуна?»
10Даут Ионэтан риІуагъ: «Уятэ пхъашэу къыбдэгущыІэжьмэ, хэта къэбарыр сэзгъэшІэщтыр?»
11«НекІо, хашъом тигъахь», – ыІуи, Ионэтан Даут зыреІом, тІури зэгъусэу хашъом зехьэхэм,
12Ионэтан Даут риІуагъ: «Израилым и-Зиусхьанэу Тхьэр зэрэщыІэр сэІо! Тятэ сыІуупчІыхьанышъ, неущ мы уахътэм ехъулІэу е неущмыкІэ нэс ыгу илъыр къезгъэІощт. Ар ыгукІэ Даут фэшІоу къэбар зэрэщыІэр къыпфясымгъэхьынэуи, зэхэосымгъэхынэуи?
13Тятэ ыгу шІу къызэрэпфимылъыр сшІагъэу къэбарыр къызыплъысымыгъэІэскІэ, Ионэтан ифэшъуашэр Зиусхьаным рерэгъэгъот, нахьыбэжьи къырерэшІ. Ар аущтэу зыхъукІэ, устІупщыжьынба, узфаем усымыгъэкІонэуи? Зиусхьаныр тятэ зэригъусагъэм фэдэу ори уигъусэнэу сыпфэлъаІо.
14Ау сэ джыри сыпсэунэу щытмэ, Зиусхьаным игукІэгъу ори къысфэшІ.
15Сэ сыщымыІэжьми, Даут ипый пстэури Зиусхьаным чІым тыригъэкІодыкІыгъэхэми, егъашІэми сиунагъо гукІэгъу къыфэшІ».
16Джащ тетэу Даут иунагъо Іуагъэ зыдешІыхэм, Ионэтан къыІуагъ: «Ори уиунагъуи Іуагъэу зэдэтшІыгъэр зышъумыгъэцакІэкІэ, Зиусхьаным шъуифэшъуашэ зэпстэуми шъуигъэгъотыщт».
17Даут шІу зэрилъэгъурэмкІэ икІэрыкІэу Ионэтан тхьэлъанэ ышІыгъ, сыда пІомэ ыпсэ фэдэу ар икІэсагъ.


18ЕтІанэ Ионэтан ащ риІуагъ: «Неущ мэзакІэу къихьэрэм имэфэкІыщтышъ, уищысыпІэ нэкІ зыхъукІэ, къыпкІэупчІэщтых.
19Арышъ, ящэнэрэ мафэм зызщыбгъэбылъщтыгъэ чІыпІэм псынкІэу къекІужьи, укъамылъэгъунэу мыжъошхо горэм ыкъогъу къотІысхьи зыгъэбылъ.
20Сэ псагъэ горэм тезгъафэ сшІоигъом фэдэу а лъэныкъомкІэ щэбзищ къэстІупщыщт.
21„КІуи, щабзэхэр къэгъотыжьых", – сІонышъ, кІэлэцІыкІур сІофтэщт. „Щабзэхэр уакІыбкІэ щылъхэшъ, къэштэжьых" кІэлэцІыкІум зесІокІэ, къыскІэрыхь; ащ къикІрэр уиІофхэр мамырэу ары, Зиусхьаныр зэрэщыІэр сэІо, мыхъун гори къыохъулІэщтэп.
22„Щабзэхэр уапэкІэ щыІэх" кІэлэцІыкІум зесІокІэ, пшъхьэ щыгъэзый, сыда пІомэ Зиусхьаным уиутІупщыжьыгъэу ащ къекІы.
23АдыкІэ оррэ сэррэ зэтІуагъэм Зиусхьаныр егъашІэм фэшыхьат».
24Ащ ыуж Даут хашъом зыщигъэбылъыгъ. МэзакІэу къихьагъэм имэфэкІ къэсыгъэти, пачъыхьэр Іанэм пэтІысхьагъ.
25Зэрихабзэу пачъыхьэр дэпкъым кІэлъырыт тетІысхьапІэм тесыгъ. Ионэтан ащ пэчІынатІэу щысыгъ. Абинэр Саул кІэрытІысхьагъ; Даут итІысыпІэ нэкІыгъэ.


26Даут мэфэкІым зыфимгъэхьазырыгъэу, зимыукъэбзыгъэу къышІошІыгъэти, Саул а мафэм зыпари ыІуагъэп.
27МэзакІэу къихьагъэм имэфэкІ иятІонэрэ мафэ къэсыгъ, ау Даут итІысыпІэ джыри нэкІыгъэ. Арти Саул икІалэу Ионэтан еупчІыгъ: «Сыда Ищай ыкъо тыгъуасэ Іанэм къызызкІыдыпэмысыгъэр, непи къызкІэмылъэгъуагъэр?»
28Ионэтан Саул риІожьыгъ: «Бэтлэхъэм кІожь шІоигъоу Даут къысэлъэІуи, зысигъэтІупщыгъ.
29Ащ къысиІуагъ: „ТиунагъокІэ мэфэкІ къурмэн къалэм щэтэшІышъ сытІупщыгоба, сши сыригъэблэгъагъ; нэшІукІэ укъысэплъымэ, сыкІонышъ, сшыхэр къызэзгъэлъэгъущтых"; джары ар пачъыхьэм Іанэм зыкІыдыпэмытІысхьагъэр».


30Ар зызэхехым, Саул лъэш дэдэу Ионэтан фэгубжи риІуагъ: «Шъуз мыхъатэм къылъфыгъ! Ори укъэзылъфыгъэу уяни шъунапэ тырихэу Ищай ыкъо зэрэбгъэныбджэгъурэр сымышІэу къыпшІошІа?
31Ищай ыкъо дунаим тетыфэ ори уипачъыхьагъуи ащ шъупэлъэшыжьышъущтэп. Джы ащ лъыгъакІохи къягъащ, сыда пІомэ ихьадэгъу къэсыгъ».
32ЕтІанэ Ионэтан ятэу Саул зыфигъази еупчІыгъ: «Сыд пае ар аукІын фая? Сыда ащ ышІагъэр?»
33Арти Ионэтан ыукІ шІоигъоу Саул пчыпыджынымкІэ ащ зеом, Даут ыукІынэу ятэ зэрэрихъухьагъэр Ионэтан къыгурыІуагъ.
34Ионэтан ыгу Даут фэузыщтыгъэти, яти лъэшэу ыгу хигъэкІыгъагъэти, губжыпагъэу Іанэм къыпэкІыжьи, мэзакІэм имэфэкІэу къихьагъэм иятІонэрэ мафэ Іанэм къекІолІагъэп.


35КъыкІэлъыкІогъэ мафэм пчэдыжьым зыфиІогъэгъэ уахътэм тефэу Ионэтан хашъом кІуагъэ. КІэлэцІыкІури ащ игъусагъ.
36КІалэу игъусэм ащ риІуагъ: «СтІупщырэ щабзэхэм чъи къалъыхъу». КІалэр зечъажьэм ащ шъхьарыкІынэу щабзэхэр ежь ытІупщыщтыгъэх.
37Ионэтан щэбзащэхэр зыдитІупщыгъэ лъэныкъомкІэ кІалэр зечъажьэм Ионэтан ащ кІэлъыджагъ: «Щабзэр уапэкІэ зэрэщылъыр олъэгъуа?»
38Ионэтан джыри кІалэм кІэлъыджагъ: «Укъэмыуцоу псынкІэу чъэ!» КІалэм Ионэтан ищабзэхэр къыугъоижьхи, изиусхьан къекІолІэжьыгъ.
39КІалэм къэбар гори ышІэщтыгъэп; Ионэтанрэ Даутрэ ныІэп Іофыр зытетым щыгъозагъэхэр.
40ЕтІанэ Ионэтан игъусэгъэ кІалэм иІашэ ритыжьи риІуагъ: «Къалэм кІожь, мыхэр зыдэхьыжьых».
41КІалэр зыІокІыжьым Даут мыжъо къогъум икъыблэ лъэныкъокІэ къыкъокІи ынэІу егъэзыхыгъэу чІым зытыридзи гъогогъуищэ шъхьащэ къышІыгъ; тІури зэбэугъэх, тІури гъыгъэх, ау Даут нахь лъэшэу гъыгъэ.
42-43Ионэтан Даут риІуагъ: «Зыгъэрэхьати кІо, „Ори, сэри, силІакъуи, уилІакъуи Зиусхьаныр тазыфагу ерэт" тІуи, Зиусхьаным ыцІэкІэ тІуми тхьэлъанэу тшІыгъэр егъашІэм къэрэнэжь».


 

ЯтІокІэнэрэ зырэ шъхьэр
 
Даут хьалыгъу лъапІэр къызэрэратыгъэр
 

1Даут къэтэджи ІукІыжьыгъ, Ионэтан къалэм къыгъэзэжьыгъ[30].


2Даут къалэу Нэу дэсыгъэ къурмэнышІэу Ахъымэлэх дэжь кІуагъэ. Даут къызелъэгъум Ахъымэлэх къэщтагъэу къеупчІыгъ: «Сыда зыкІыуизакъор, зыгорэ зыкІыуимыгъусэр?»
3Арти Даут къурмэнышІэу Ахъымэлэх риІуагъ: «Пачъыхьэм Іоф горэм сыфигъази, сызфигъакІори пшъэрылъэу къысфишІыгъэри хэти ышІэ мыхъунэу къысиІуагъ. Джащ пае, етІанэ тыщызэІукІэжьынэу, сигъусэ кІалэхэр чІыпІэ горэм згъэкІуагъэх.
4Къысэптын плъэкІынэу зыгорэ пІэкІэлъа? Хьалыгъуитф горэ е къэбгъотрэ щыІэмэ къысэт».
5Арти къурмэнышІым Даут риІожьыгъ: «Хьалыгъу къызэрыкІо къэсштэнэу щыІэп, щыІэр Тхьэм фагъэуцугъэ хьалыгъу лъапІэр арышъ, уицІыфхэр бзылъфыгъэ кІымыгъугъэхэмэ, ашхы хъущт».
6Даут къурмэнышІым къыриІожьыгъ: «Мэфэ заулэ хъугъэу, гъогу тыкъызтехьагъэм къыщегъэжьагъэу, тихабзэ тетэу кІалэхэр апкъкІэ къабзэх. Тинепэрэ гухэлъ имэхьанэ зэрэиным елъытыгъэу, хабзэмкІэ ахэр къэбзэнхэ фае».
7ЕтІанэ къурмэнышІым Тхьэм фагъэуцугъэ хьалыгъу лъапІэр ащ къыритыгъ, нэмыкІ щыІагъэп. Хабзэу щыІагъэмкІэ, Тхьэм фагъэуцугъэ хьалыгъу лъапІэм ычІыпІэ Ащ ыпашъхьэ нэмыкІ хьалыгъу фабэ ибгъэуцожьын фэягъэ.
8Саул иІумэтхэм ащыщэу, Саул иІахъохэм яІэшъхьэтетэу, едом лъэпкъым къыхэкІыгъэ Дэукъ Зиусхьаным пае гухэлъ иІэу а мафэм ащ щыІагъ.


9Даут Ахъымэлэх еупчІыгъ: «Пчыпыджынми чатэми къысэптынэу зыгорэ уиІэба? Пачъыхьэм иунашъо псынкІэу згъэцэкІэн фэягъэти, чатэми е нэмыкІ Іашэ горэми къыздэсштэнэу игъо сифагъэп».
10КъурмэнышІым къыриІожьыгъ: «Чъыгэе кІэим узщытекІогъэ фылистэу Голиат ичатэ щыгъынхэм акІоцІыщыхьагъэу мыжъогъозэсыным ыкІыб дэтышъ, уфаемэ, джар штэ нахь, ащ нэмыкІ гори мыщ щыІэп». Даут къыІуагъ: «Ащ фэдэ щыІэпышъ, къаштэ».


 
Даут Гъат шъхьэегъэзыпІэкІэ зэрэкІуагъэр
 

11А мэфэ дэдэм Даут Саул зышІуигъэбылъи Гъат ипачъыхьэу Ахыщ дэжь кІуагъэ.
12Арти иІумэтхэм Ахыщ къыраІуагъ: «Модрэ хэгъэгум ипачъыхьэу Даутба мыр? „Саул минхэм атекІуагъ, Даут – минипшІхэм" аІомэ, къашъохэзэ, мырба орэд къызфаІуагъэр?»
13А гущыІэхэр Даут ыгу риубытагъэхэу щытти, Гъат ипачъыхьэу Ахыщ лъэшэу щыщынагъ.
14А чІыпІэм Даут иІуплъэ зэблихъуи, делашъо къызтыригъауи, зэрмырэу зыкъаригъэлъэгъугъ, пчъэхэр зэхицІалэхэу, Іупсыр ыжакІэ тыригъэтІатІэу ригъэжьагъ.
15Ахыщ иІумэтхэм ариІуагъ: «Шъулъэгъурэба ащ ышъхьэ зэрэзэІыхьагъэр, сыд пае къысфэшъущагъа? МакІа делэу сэ сиІэр мыр къысфэшъумыщэмэ мыхъунэу, сапашъхьэ делагъэхэр щишІэнхэм пая? Адэ джы мыр сэ къыскІэрысыщта?»


 

ЯтІокІэнэрэ тІурэ шъхьэр
 
КъурмэнышІхэр зэраукІыгъэхэр
 

1Ащ ыуж Даут Гъат къыбгыни Іэдулам гъочІэгъым зыщигъэбылъыгъ. А къэбарыр ышхэмрэ ятэ иунэ исхэмрэ алъыІэсыгъэти, зэрагъэлъэгъунэу ыдэжь къэкІуагъэх.
2Къинихьагъу зиІэхэр зэкІэ, чІыфэм зэлъиштагъэхэр, зыгу кІодыгъэхэр ащ ыдэжь къакІохи, ахэм яІэшъхьэтет хъугъэ. Нэбгырэ шъиплІ фэдиз зэкІэмкІи гъусэ ащ къыфэхъугъ.


3ЕтІанэ Даут а чІыпІэр къыбгыни, Мэуаб ит къалэу Мыцпэ кІуи, мэуаб пачъыхьэм елъэІугъ: «Тхьэм къысипэсыгъэр зэсэгъэшІэфэ, сятэрэ сянэрэ уадэжь сфыщыгъаІэхэгоба».
4Ащ ыуж ахэр мэуаб пачъыхьэм дэжь къыщэхи, Даут пытапІэм зыщегъэбылъыфэ щыІагъэх.
5ТхьэлІыкІоу Гъад Даут къыриІуагъ: «Мы пытапІэм ащ нахьыбэрэ удэмысыжьэу, ежьи Ехъуд хэгъэгум кІо». Арти Даут ежьи, Хъэрэт мэзым нэсыгъ.


6Даутрэ игъусэхэмрэ къызэрэсыгъэхэм икъэбар Саул зэхихыгъ. А уахътэм Саул ГъыбІэ щыІагъ, пчыпыджыныр ыІэдакъэу, изэолІхэр къегъэуцокІыгъэхэу чъыгэе чІэгъым ар чІэсыгъ.
7Арти изэолІэу игъусагъэхэм Саул ариІуагъ: «Бынямин кІэлэжъхэр, шъукъэдаІолъ зэ: лэжьыгъэшІапІэхэри сэнэшъхьэлэжьыпІэхэри Ищай ыкъо къышъуитынхэшъ, дзэкІолІ мин ыкІи шъэ зырызхэр шъуІэ къырилъхьащтха?
8Джащ пая зэкІэми шъукъыспекІонэу шъузкІызэгохьагъэр? Ищай ыкъорэ сикІалэрэ гъусэ зэрэзэфэхъугъэхэмкІэ Іуагъэ зэрэзэдашІыгъэм икъэбар шъуащыщ горэми сигъэшІагъэп. Джы къызэрэнафэрэмкІэ, шъуащыщ горэми ыгу къысэгъугъэп, сикІалэ сиунэІут къысигъэбэныжьынэу зэрэфежьагъэм икъэбар шъуащыщ горэми сыхигъэгъозагъэп».
9Едом лъэпкъым щыщэу, Саул иІумэтхэм яІэшъхьэтетмэ ащыщэу Дэукъ къыІуагъ: «Нэу дэс Ахъытыу ыкъо Ахъымэлэх дэжь Даут къызэрыкІогъагъэр сэ слъэгъугъэ.
10Арти ащ иІоф къырыкІощтымкІэ Зиусхьаным еупчІи, гъомлапхъэхэмрэ фылистэу Голиат ичатэрэ къыритыгъэх».


11Ащ ыуж пачъыхьэм ыгъакІохи, Ахъытыу ыкъо къурмэнышІэу Ахъымэлэх, ащ иунагъо зэрэщытэу, Нэу дэс къурмэнышІхэр зэкІэ къэкІонхэу унашъо афишІыгъэти, ахэр зэкІэ пачъыхьэм дэжь къэкІуагъэх.
12Саул къыІуагъ: «Ахъытыу ыкъу, мо къэдаІу». Арти адрэм къыриІожьыгъ: «СыкъэдаІо, сизиусхьан».
13Саул ащ риІуагъ: «Сыд пае оррэ Ищай ыкъорэ шъукъыспекІоу шъузэрэгъэІушыжьыгъэха, хьалыгъухэмрэ чатэмрэ ептыгъэха, иІоф къырыкІощтымкІэ Тхьэм уеупчІыгъа? Непэ къызэрэнафэрэмкІэ, къысэбэнынэу, сэ къыспэшІуекІоу зыкъиІэтынэу арба?»


14Ахъымэлэх пачъыхьэм джэуап къыритыжьыгъ: «УиІумэтмэ ащыщэу Даут фэдэу хэта о нахь къыпфэшъыпкъэр? Ар пачъыхьэм имахълъэба, къыпфэсакъырэ цІыфхэм яІэшъхьэтетба, уиуни лъытэныгъэшхо щыфашІыба?
15Джыра ащ иІоф къырыкІощтымкІэ Тхьэм сызеупчІыгъэр? Хьау, пачъыхьэр, уиІумэти тибынхэри зэкІэ умыгъэмысэх, сыда пІомэ уиІумэт зыпарми щыгъуазэп».
16Ау пачъыхьэм къыриІуагъ: «Ахъымэлэх, ори уибынхэми зэкІэми хьадэгъур джы къышъуфэкІуагъ».
17ЕтІанэ пачъыхьэм ухъумакІоу иІагъэхэм унашъо афишІыгъ: «ШъукІуи, Зиусхьаным икъурмэнышІхэр шъуукІых, сыда пІомэ ахэр Даут готых, ар зэрэхэхьажьыгъэр ашІэзэ, къэбар къыслъагъэІасыгъэп». Ау пачъыхьэм иІумэтмэ Зиусхьаным икъурмэнышІхэр аукІынхэу, ахэм аІэ атыращэенэу фэягъэхэп.
18Арти пачъыхьэм Дэукъ риІуагъ: «КІуи, къурмэнышІхэр укІых». Едом лъэпкъым къыхэкІыгъэ Дэукъ кІуи, къурмэнышІхэм атебэнагъ, чэтэнІабгъур зыбг пыпхэгъэ хъулъфыгъэ тІокІиплІрэ тфырэ а мафэм ыукІыгъ;
19КъурмэнышІхэм якъалэу Нэу чатэр щигъэхъушІагъ; хъулъфыгъэхэри, бзылъфыгъэхэри, кІэлакІэхэри, сабый быдзашъохэри, цухэри, щыдхэри, мэлхэри чатэкІэ зэтыриукІагъэх.


20Псэоу къэнэжьыгъэ закъор Ахъытыу ыкъо Ахъымэлэх икІалэу Абыетарти, Даут дэжь ар чъэжьыгъэ.
21Зиусхьаным икъурмэнышІхэр Саул зэраригъэукІыгъэхэм икъэбар Абыетар Даут риІотэжьыгъ.
22Арти Даут Абыетар риІуагъ: «Едом лъэпкъым къыхэкІыгъэ Дэукъ а мафэм ащ зыщэсэлъэгъум къэбарыр Саул зэрэнигъэсыжьыщтыр сшІагъэ. Шъуибынхэм апсэ зэрагъэгъугъэр сэ силажь.
23О садэжь къанэ, умыщын, сэ спсэ къылъыхъущтыр ары ныІэп о упси къылъыхъущтыр; мыщ ущыІэмэ, оркІэ щынагъо щыІэщтэп».


 

ЯтІокІэнэрэ щырэ шъхьэр
 
Даут къалэу КъыІил пыйхэм зэращиухъумагъэр
 

1Ащ ыуж Даут макъэ къырагъэІугъ: «Фылистхэр КъыІил къытебэнагъэх, хьамэщым телъыр зэкІэ тыращы».
2Арти Даут Зиусхьаным еупчІыгъ: «СыкІощта, а фылистхэм сатекІощта?» Ащ лъыпытэу Зиусхьаным Даут къыриІожьыгъ: «КІо, фылистхэм уатекІонышъ, КъыІил къэуухъумэщт».
3Ау Даут игъусагъэхэм къыраІуагъ: «Мыщ, Ехъудэм, тызэрэщыІэу тэщынэмэ, КъыІил тыкІонышъ, фылистмэ ядзэхэм сыдэущтэу тапэуцужьыщта?»
4Арти Даут джыри Зиусхьаным зеупчІым, Зиусхьаным къыриІожьыгъ: «Тэджи КъыІил кІо, фылистхэр Сэ о пІэ къислъхьащтых».
5ЕтІанэ Даут ицІыфхэр игъусэхэу ежьи, КъыІил кІуагъэ. фылистхэм язауи ябылымхэр къызатырехым, ахэр зэхихьаджыхьэхи, КъыІил дэсхэр Даут псэоу къыгъэнэжьыгъэх.


6Ахъымэлэх ыкъо Абыетар Даут дэжь КъыІил къызэкІом, мыжъогъуазэр къыздихьыгъагъ.
7ЕтІанэ Даут КъыІил къызэрэсыгъэм икъэбар Саул зынагъэсым, Саул ыІуагъ: «Тхьэм ар сІэ къырилъхьагъ, сыда пІомэ къэлапчъэхэмрэ сэххэмрэкІэ зэтегъэпытыхьэгъэ къалэм дахьи, ащ зыдишІыхьажьыгъ».
8КъыІил зэлъекІунхэшъ, Даутрэ игъусэхэмрэ ащ къыдамыгъэкІхэу даубытэнхэм пае, Саул зэрэхэгъэгоу заом рищэжьагъ.
9Даут Саул игухэлъ бзаджэ зыфэдэр къызешІэм, къурмэнышІэу Абыетар риІуагъ: «Мыжъогъуазэр къахь».
10Даут къыІуагъ: «Израилым и-Зиусхьанэу Тхьэр! Сэщ нахь хэмылъэу КъыІил къэкІонышъ, ар зэрипхъонэу Саул гухэлъ зэришІыгъэм икъэбар уиІумэт зэхихыгъ.
11Сэррэ сигъусэхэмрэ КъыІил дэсхэм Саул тыІэкІалъхьащта? УиІумэт къэбар къызэрэлъыІэсыгъэм фэдэу Саул мыщ къэкІощта? Израилым и-Зиусхьанэу Тхьэр! УиІумэт къэбарым щыгъэгъуаз». Арти Зиусхьаным ащ къыриІуагъ: «КъэкІощт».
12ЕтІанэ Даут еупчІыгъ: «КъыІил дэсхэм сэррэ сигъусэхэмрэ Саул тыІэкІалъхьащта?» «ШъуІэкІалъхьащт» ыІуи, Зиусхьаным къыриІожьыгъ.
13Ащ ыуж Даути нэбгырэ шъих фэдиз хъоу игъусагъэхэми КъыІил къабгыни, зызщагъэбылъын лъыхъухэу нэмыкІ чІыпІабэ къызэпакІухьагъ. Даут КъыІил къызэрибгынагъэм икъэбар Саул зылъагъэІэсым, игухэлъ зэблихъужьыгъ.


 
Даут шъофнэкІэу Зиф зызэрэщигъэбылъыгъэр
 

14Даут шъофнэкІым ит пытапІэм, шъофнэкІэу Зиф къэзыуцухьэрэ къушъхьэлъэ хэкум защигъэбылъщтыгъ. Саул мафэ къэс ащ лъыхъущтыгъэ, ау Тхьэм Даут ащ къыІэкІигъэхьагъэп.
15Ыпсэ ыгъэгъунэу Саул ыуж къызэрихьагъэм Даут щыгъуазэти, Хъорыш пэмычыжьэу шъофнэкІэу Зиф итыгъ.
16ЕтІанэ Саул ыкъо Ионэтан Даут дэжь, Хъорыш, къакІуи Тхьэр гугъэпІэшхоу зэрэщытымкІэ шІошъхъуныгъэ ригъэшІи,
17къыриІуагъ: «Умыщын, сыда пІомэ сятэу Саул о къыплъыІэсыщтэп, оры Израилым ипачъыхьащтри, уаужкІэ сэры ятІонэрэщтыр; сятэу Саули ащ щыгъуаз».
18Ащ ыуж ахэм Зиусхьаныр яшыхьатэу Іуагъэ зэдашІи, Даут Хъорыш къани, Ионэтан ядэжь кІожьыгъэ.
19ЕтІанэ Зиф щыщхэр Саул дэжь, ГъыбІэ, къакІохи къыраІуагъ: «ШъофнэкІым ит пытапІэу тадэжькІэ щыІэм, Ещымон икъыблэкІэ щыІэ Іуашъхьэу Хъахыл, Даут зыщегъэбылъы.
20О узщыфаем, пачъыхьэр, кІо, тэ тиІофыр ар пачъыхьэм ыІэ къидгъэхьаныр ары».
21Саул ахэм ариІуагъ: «Шъугу къызэрэсфэгъурэм пае Зиусхьаным ынэшІу къышъущэф.
22ШъукІуи джыри зэ жъугъэунэфы, илъэужхэр къыхэжъугъэщых, зылъэгъугъэхэм шъуяупчІ, сыда пІомэ ар тхьагъэпцІэу къэбархэр зэхэсэхы.
23Зызщигъэбылърэ чІыпІэхэр зэкІэ къызэжъугъашІи, къэбар шъыпкъэр къысфэшъухьыжьи, сыжъудежьэщт. А лъэныкъом ар щыІэу къычІэкІмэ, ехъуд унагъо пэпчъ ащ сыщылъыхъущт».
24Ащ ыуж ахэр къэтэджыжьхи, Саул нахьи нахь пасэу ахэр Зиф нэсыгъэх. А уахътэм Даутрэ игъусэхэмрэ Ещымон икъыблэ лъэныкъокІэ щыІэ шъофнэкІэу МэІон зыщагъэбылъщтыгъэ.
25ЕтІанэ Саулрэ игъусэ цІыфхэмрэ лъыхъунхэу ащ ыуж ихьагъэх. Ау Даут макъэ рагъэІугъэти, шъофнэкІэу МэІон къымыбгынэу, ащ ит къушъхьэм дэкІоягъ. Саул ар зызэхехым, Даут шъофнэкІэу МэІон къыщиубытынэу лъежьагъ.
26Саул къушъхьэм иадырабгъукІэ щыІагъ, Даутрэ игъусэхэмрэ мыдрэ бгъумкІэ зыщагъэбылъщтыгъэ. Саул ІэкІэкІхэмэ ашІоигъоу, Даутрэ игъусэхэмрэ гузэжъогъу хэтхэу, елъэкІонщтыгъэх. Даутрэ игъусэхэмрэ къаубытынхэм пае, Саулрэ кІыгъухэмрэ ахэм абгъукІэ къадаухьэщтыгъэ.
27Ащ тефэу Саул дэжь мэкъэгъэІу горэ къакІуи къыриІуагъ: «ПсынкІэу къэс нахь, фылистхэр тичІыгу къибэнагъэх».
28Арти Саул Даут ыуж икІыжьи, фылистхэм апэгъокІыгъ. Джары а чІыпІэм Сэлэ-Гъамэхълэкъоф, ЗыщзэбгъодэкІыжьыгъэхэ къушъхьэр, зыфиІорэр цІэу зыкІыфаусыгъэр.


 

ЯтІокІэнэрэ плІырэ шъхьэр
 
Даут Саул ищыІэныгъэ къызэригъэнэжьыгъэр
 

1ЕтІанэ Даут а чІыпІэр къыбгыни, зэкІолІэгъуаеу щыт къушъхьэлъэ чІыпІэу Іэнгъэдый щыІагъ[31].


2Саул фылистхэм язауи къызегъэзэжьым, «Даут зэкІолІэгъуаеу щыт къушъхьэлъэ чІыпІэу Іэнгъэдый щыІ» аІуи, къэбар къынагъэсыгъ.
3Арти зэрэ-Израилэу ис хъулъфыгъэмэ анахь кІочІэшхоу нэбгырэ минищ зэригъэгъуси, Даутрэ ащ кІыгъухэмрэ къыгъотынхэу Пчэн Іэлхэм якъушъхьэ пцІанэкІэ заджэхэрэм Саул кІуагъэ.
4КІохэзэ, гъогунапцэм Іутыгъэ чэтым дэжь къызыщэуцухэм, Саул щагу щикІынэу гъочІэгъым чІэхьагъ. Даутрэ игъусэхэмрэ а гъочІэгъым ыпхачІэ зыщагъэбылъщтыгъэ.
5Арти игъусэхэр Даут къеІушъэшъагъэх: «„Уипый Сэ пІэ къислъхьанышъ, узфаер ащ епшІэщт" къызэрэуиІогъагъэм фэдэу, уиІоф Зиусхьаным къыригъэкІыгъ». Даут къэтэджи, цІыкІу-цІыкІоу Саул ищыгъын кІыІутелъ ыІэпакІэ къыпигъэчъыгъ.
6Саул ищыгъын ІэпакІэ къызэрэпигъэчъыгъэм Даут ыгу къыгъэлъэпэрэпагъ.
7Арти игъусэхэм ариІуагъ: «ТилІышъхьэпащэ, Зиусхьаным пачъыхьэнэу къахихыгъэм, сІэ тесщаемэ, Зиусхьаным къысфигъэгъунэп, сыда пІомэ ар Зиусхьаным пачъыхьэнэу къахихыгъ».
8Даут игущыІэхэмкІэ игъусэхэр ыгъэІасэхи, ахэр Саул тыригъэбэнагъэхэп. Саул къэтэджыжьи, гъочІэгъым къычІэкІыжьи гъогум къытехьажьыгъ.


9Ащ ыуж Даути къэтэджи, гъочІэгъым къычІэкІи, Саул къыкІэлъыджагъ: «Сизиусхьанэу пачъыхьэр!» Саул къызызэплъэкІым, Даут ынэІу егъэзыхыгъэу чІыгум зытыридзи, шъхьащэ фишІыгъ.
10Даут Саул риІуагъ: «„Даут гухьагужъ къыфыриІ" къыозыІорэмэ сыда узкІядэІурэр?
11Мары непэ плъэгъугъэ гъочІэгъым укъызчІэхьэм Зиусхьаным сІэ укъызэрэрилъхьэгъагъэр; усыукІынэуи къысаІогъагъ, ау псэоу укъэзгъэнэжьыгъ. Сэр-сэрэу зэсІожьыгъ: „ТилІышъхьэпащэ сІэ тесщэенэп, сыда пІомэ Зиусхьаным ар пачъыхьэнэу къахихыгъ".
12Тят! Уищыгъын ІэпакІэу къыпысыупкІыгъэр зэрэсІыгъыр олъэгъуба, ау усыукІыгъэп: сыгу бзэджагъэ зэримылъри мыхъун зэрэсымышІагъэри зэгъашІэ, пшІошъи гъэхъу. О зэрар пфэхъунэу зыпари сшІагъэп, ау о спсэ хэпхынэу гухэлъ зыфэпшІыжьыгъэу сауж уит.
13Арышъ, сэрми орми зафэр Зиусхьаным зэхифын, къинэу о сэбгъэлъэгъугъэр Зиусхьаным уигъэпщыныжьын; ау сІэ къыптесщэещтэп.
14Ижъырэ къэбарыжъым зэрэхэлъэу, „Хабзэ зыхэмылъхэр ары хэбзэнчъагъэр къызпыкІрэр". Ау сэ сІэ къыптесщэещтэп.
15Хэта Израилым ипачъыхьэ зэзэощтыр? Хэта зыуж уитыр? Сэ сауж уитынри хьэ лІагъэм, бжыдзэ закъом ауж уитынри зэфэдэ.
16Зиусхьаныр хьыкум орэхъу, орми сэрми зафэр Ащ зэхифын. СиІоф Ар хэплъэнышъ, къызэхифыщт, ори сыпщиухъумэщт».


17Саул фэгъэзагъэу Даут къыІощтыр къызеухым, Саул къыІуагъ: «О умакъа зэхэсхырэр, сикІалэу Даут?» Саул ымакъэ нахь лъэш къэхъуи, къэгъыгъ.
18ЕтІанэ ащ Даут риІуагъ: «Сэщ нахьи о унахь заф, сыда пІомэ шІукІэ укъыспэгъокІыгъ, сэ къыппэзгъохыгъэр бзэджагъ;
19Зиусхьаным пІэ сыкъызырелъхьэм, сэщ пае гукІэгъушхоу къызхэбгъэфагъэмкІэ непэ ар о къэуушыхьатыгъ – сыуукІыгъэп.
20Хэта зипый къызІэкІэхьэгъахэу шІукІэ ар зытІупщыжьщтыгъэр? Непэ о сэ къысфэпшІагъэм ипэгъокІэу Зиусхьаным шІу къыпферэшІэжь.
21Арышъ, узэрэпачъыхьащтыр джы къызгурыІуагъ, Израилым ипачъыхьагъуи пытэу о къэбгъэгъунэщт.
22Джы къыспыкІыгъэхэу саужкІэ псэущтхэр зэрэмыгъэкІодыщтхэмкІэ, сятэ иунэ сцІэ зэрэщымыгъэкІосэщтымкІэ Зиусхьаным ыцІэкІэ тхьэлъанэ къысфэшІ».
23Ащ дэжьым Даут Зиусхьаным ыцІэкІэ тхьэлъанэ Саул фишІыгъ. ЕтІанэ Саул ядэжь ыгъэзэжьыгъ, Даутрэ игъусэхэмрэ зэкІолІэгъуаеу щыт къушъхьэ чІыпІэу Іэнгъэдый агъэзэжьыгъ.


 

ЯтІокІэнэрэ тфырэ шъхьэр
 
Самуел дунаир зэрихъожьыгъэр
 

1Самуел лІагъэ. Израил цІыф пстэури хьадагъэм къекІуалІэхи ар загъэежьым, иунэ зыдэтыгъэ къалэу Рамэ щагъэтІылъыжьыгъ.

ЕтІанэ Даут зыдэсыгъэ чІыпІэр къыбгыни, шъофнэкІэу Пэран кІуагъэ.


 
Даутрэ Абигаилрэ
 

2-3Къалэб лІакъом щыщэу зы лІы бай дэдэ горэ псэупІэу МэІон щыпсэущтыгъ, ыгъэлэжьэрэ чІыгур чІыпІэу Къармэл щыІэу; мэл минищрэ пчэн минрэ ащ иІагъ. А лІым Нэбал ыцІагъэр, ишъуз – Абигаил; а бзылъфыгъэр лъэшэу Іушыгъэ ыкІи дэхагъэ, ау лІыр жъалымэу, гу цІапІэ кІоцІылъэу щытыгъ. Нэбал имэлхэм цыр къатырищыкІынэу Къармэл кІогъагъэ.
4Нэбал имэлхэм цыр къызэратырищыкІрэр шъофнэкІым щыІэгъэ Даут зэхихыгъэти,
5ицІыф нэбгырипшІ ыІофыти, ахэм ащ ариІуагъ: «Къармэл шъукІуи, Нэбал дэжь шъуІухь, сэ сцІэкІэ сэлам ешъухи,
6мырэущтэу ешъуІу: „Ори, уиунагъуи, уие пстэуми мамыр шъогъот;
7уимэлхэр зэращхэрэм икъэбар зэхэсхыгъ. Мары уимэлахъохэр къытихьылІэщтыгъэхэшъ, ахэм агу зэрэхэтымыгъэкІыгъэри, Къармэл щэІэфэхэ зыпари зэрашІомыкІодыгъэри
8уицІыфхэм яупчІи къыуаІощт. Арышъ, сицІыфмэ нэшІукІэ укъарегъэплъ, мафэкІэ уадэжь тыкъэкІуагъ; уиІумэтхэми уикІалэу Даути пфызэшІокІрэр къяптыгъэмэ дэгъугъэ"».
9Ащ ыуж Даут ицІыфхэр Нэбал дэжь кІохи, Даут игущыІэхэр зэкІэ ащ ыцІэкІэ раІохи, къызэтеуцуагъэх.
10Ау Нэбал Даут ицІыфхэм къариІожьыгъ: «Хэт щыща Даути, хэт щыща Ищай ыкъуи? Зизиусхьанхэм къашІухэхьажьрэ унэІутхэр джы бэ хъугъэ.
11Сихьалыгъуи, сипси, симэлхэр сфэзыщхэрэм апае згъэхьазырыгъэ лыри къыздикІыгъэр сымышІэрэ цІыфхэм ястынэуи?»
12Даут ицІыфхэм къагъэзэжьи, ягъогу къытехьажьхи къэкІожьыгъэх. Хъугъэр зэкІэ Даут зыфаІотэжьым,
13Даут ицІыфхэм ариІуагъ: «Шъуичатэхэр къызгуашъулъхьэх». Арти зэкІэми ячатэхэр къызгуалъхьагъэх, ежь Даути ичатэ къыштагъ. Нэбгырэ шъиплІ фэдизыр Даут ыуж къихьагъ, нэбгырэ шъитІур ІапІэхэм къапэнагъ.


14Ащ дэжьым чырэмэ ащыщ горэм Нэбал ишъузэу Абигаил къыриІуагъ: «Даут ицІыфхэр шъофнэкІым къыригъэкІхи тизиусхьан дэжь сэлам къырахынэу къыгъэкІогъагъэх, ау мыдрэр губжыгъэу, атекуозэ ахэм адэгущыІэжьыгъ.
15Ары шъхьае а цІыфхэр лъэшэу къытфэшІугъэх, тыгуи хагъэкІыгъэп, ахэм тырягъусэу шъофым тыкъэтыфэ зыпари тшІокІодыгъагъэп.
16Тапэгъунэгъоу Іэхъогъухэр щыдгъэхъухэ зэхъум, чэщи мафи ренэу тыкъагъэгъунагъ.
17Джы хъурэм еплъи, пшІэн фаем егупшыс, армырмэ тизиусхьани иунагъуи зэрэщытэу зыхэмыкІыжьышъущтхэ тхьамыкІагъо хэфэщтых, ежь гу цІапІэ зыкІоцІылъ цІыфышъ, удэгущыІэн плъэкІыщтэп».


18Арти Абигаил гуІэнкІэ хьалыгъу шъитІу, нэтитІум арыз санэр, гъэжъагъэу мэлитф, хьакукІэ гъэгъугъэу лэжьыгъэ пщыгъитф, сэнэшъхьэгъэгъугъэ блэришъ, шхынцумпэр зыдэлъ хьалыгъу ІашІу шъитІу къыштэхи, щыдхэм атырилъхьагъэх.
19ЕтІанэ иунэІутхэм ащ ариІуагъ: «Шъо сапэ шъуитэу шъукІу, сэ шъуауж ситыщт». Ишъхьагъусэу Нэбал зыпари ащ риІуагъэп.
20Ар щыдым тесэу къушъхьэ лъагъом къех пэтзэ, Даутрэ ицІыфхэмрэ зэгъусэхэу къакІохэу ыпэ къифагъэх.
21Ежь Даут ыгукІэ зэриІожьщтыгъэ: «А цІыфым имылъку зэрэщытэу шъофнэкІым къызэрэщысыухъумагъэри иІэм щыщ зыгори зэрэхэмыкІодыкІыгъэри хьаулый. ШІоу фэсшІагъэр зэхимышІыкІэу, бзаджэкІэ къыспэгъокІыжьыгъ.
22Даут ипыйхэм яфэшъуашэр Тхьэм аригъэгъотыщт, нахьыбэжьи къаришІэщт, дэпкъым кІэлъырыгъутхьэу Нэбал иунэ исмэ ащыщ горэ пчэдыжь нэс нэф къызизгъэкІыкІэ».


23Абигаил Даут къызелъэгъум гуІэнкІэ щыдым къехи, ынэІу егъэзыхыгъэу Даут ыпашъхьэ зыщыридзыхи, чІыгум нэсэу шъхьащэ къыфишІыгъ.
24Ащ ыуж Даут ыпашъхьэ лъэгонджэмышъхьэу къитІысхьи, къыриІуагъ: «Лажьэр зытефэрэр сэры, сизиусхьан. УиІумэт къэгущыІэн ылъэкІынэу фит къэшІи, къыІощтым къедэІу.
25Сизиусхьан шэнрэ акъылрэ зимыІэ Нэбал пэрэмылъ, сыда пІомэ ыцІэм фэд ащ ышъхьи. Ащ ыцІэр Нэбал, къикІрэр зиакъыл имыкъу. Ау сэ, сыуиІумэт, сизиусхьан ицІыфэу къыгъэкІогъагъэхэр слъэгъугъэхэп.


26Джы, сизиусхьан, Зиусхьаныри о упси зэрэщыІэхэр сэІо. Арышъ, лъыр уигъэгъэчъэнэп, уигухьагужъи къызтырыуигъэгъэкІонэп, уипыйхэри, сизиусхьан, гужъ къыбдызиІэхэри Нэбал фэдэу джы орэхъух.
27Сизиусхьан фэлэжьэрэ кІалэхэм аритынэу сизиусхьан иІумэт къыхьыгъэ тынхэр мары.
28УиІумэт илажьэ къыфэгъэгъу; сизиусхьан иунагъо Зиусхьаным егъашІэм щигъэІэщт, сыда пІомэ сизиусхьан зыфэзаорэр Зиусхьаным иІофышъ, ущэІэфэ уишэнычъагъэ къызтебгъэкІощтэп.
29Изэрар къыуигъэкІынэу, цІыф горэ уауж къихьэу, упсэ къеІэ шІоигъо зыхъукІэ, сизиусхьан ыпсэ уи-Зиусхьанэу Тхьэм, мылъку лъапІэр къызэраухъумэрэм фэдэу къыухъумэщт, ау уипыйхэм хьашъом далъхьэрэ мыжъор зэрадзырэм фэдэу Ар яощт.
30ЕтІанэ Зиусхьаным сизиусхьан шІоу къыдэхъунэу фигъэнэфагъэр зэкІэ къыдигъэхъоу, Израилым иІэшъхьэтетэу зытыригъахьэкІэ,
31игухьагужъ джы къызтыримыгъакІоу, лажьэ зимыІэ цІыфхэр зимыукІхэкІэ, сизиусхьан ыужкІэ кІэгъожьыщтэп, ыгуи къеожьыщтэп. Зиусхьаными сизиусхьан ишІушІэ ыгъэкІодыщтэп, уиІумэти угу къэгъэкІыжь».


32Арти Даут Абигаил къыриІуагъ: «Израилым и-Зиусхьанэу Тхьэу непэ сапэ укъизгъэфагъэм щытхъур ыдэжь!
33ШъхьакІоу сагъэшІыгъэм пае лъы згъэчъэнэу сежьагъэу сыкъызэтебгъэуцуагъэшъ, Зиусхьаным ынэшІу уиакъыли ори къащэф.
34Ау, Израилым и-Зиусхьанэу Тхьэу, сизэрар къыозгъэкІыным сыщызыухъумагъэр, зэрэщыІэр къэсэІо – укъемылъэкІоныгъагъэмэ, сапи зыкъимыгъэфэгъагъэмэ, дэпкъым кІэлъырыгъутхьэу Нэбал иунэ исмэ ащыщ горэ пчэдыжь нэс нэф къизгъэкІыщтгъэп».
35ЕтІанэ Абигаил къыфищагъэхэр къыІиххи, Даут ащ риІуагъ: «Гупсэфэу шъуадэжь гъэзэжь, къэпІуагъэми сыкъедэІугъ, узфаер къыпфэсшІагъ».
36Ащ ыуж Абигаил ыгъэзэжьи, Нэбал дэжь зыІохьэм, пачъыхьэм иешхэ-ешъо фэдэу, яунэ щыешхэ-ешъошхощтыгъ, Нэбали ыгукІэ чэфыгъ; ар лъэшэу утэшъогъагъэти, пчэдыжьым нэс зы гущыІи ащ риІуагъэп.
37Пчэдыжьым Нэбал чэфыр кІэкІыжьи, шъузым къэбарыр зыфеІуатэм, лІым ыгучІэ изи, ыІэпкъ-лъэпкъхэр ыубытыгъэх.
38Джыри мэфипшІ фэдиз зытешІэм, Зиусхьаныр Нэбал къыфехыгъ, ащ къыхэкІэуи лІагъэ.


39Нэбал икъэбар зызэхехым Даут ыІуагъ: «ШъхьакІоу къысихыгъэм пае Нэбал ифэшъуашэр езгъэгъоти, иІумэт бзаджэ езымыгъашІэу, Нэбал ыгу илъыгъэ шІоир ащ ышъхьэ къезкъутэхыжьыгъэ Зиусхьаным щытхъур ыдэжь». Ащ ыуж Даут Абигаил дэжь иІумэт лІыкІохэр ыгъакІохи, шъузкІэ зэриштэрэр раригъэІуагъ.
40Арти Даут илІыкІохэр Абигаил дэжь, Къармэл, кІохи раІуагъ: «Даут шъузэу уфэтщэнэу тыкъыплъигъэкІуагъ».
41Ар къэтэджи, чІыгум нэс шъхьащэ ышІи къыІуагъ: «Мары уиІумэт, сизиусхьан илІыкІохэм алъакъохэр афитхьакІзэ фэчырэнэу ар хьазыр».
42Абигаил гузэжъогъукІэ зыкъыгъэхьазыри щыдым къытетІысхьагъ. УнэІут бзылъфыгъитфыр ащ игъусагъ; Даут къылъигъэкІуагъэхэм ауж итэу, Даут дэжь кІуи, шъуз фэхъугъ.


43Ащ ыуж Даут ИзрыІэл щыщ АхъынэІами къыщи, тІури шъузкІэ ыштагъ.
44Даут ишъхьагъусэщтыгъэу Саул ыпхъу Михэл Гъалым щыщ Лаиш ыкъо Палтый ятэ ригъэщэгъагъ.


 

ЯтІокІэнэрэ хырэ шъхьэр
 
Даут Саул псэоу джыри къызэригъэнэжьыгъэр
 

1Зифхэр Саул дэжь, ГъыбІэ, къакІохи къыраІуагъ: «Ещымон ыпашъхьэ ит Іуашъхьэу Хъахыл Даут зыщегъэбылъы».
2Арти Саул къежьи, израил дзэкІолІ анахь лІыбланэмэ ащыщэу минищ къызэригъэгъуси, Даут лъыхъунэу шъофнэкІэу Зиф кІуагъэ.
3Саул Ещымон ыпашъхьэ ит Іуашъхьэу Хъахыл, гъогум дэжь, къыщыуцугъ. Даут шъофнэкІым итыгъ. Ыуж къыфынэу Саул ащ къызэрихьагъэр къылъэгъугъэти,
4Даут ицІыфхэр шъэфэу къэплъэнхэу ыгъакІохи, Саул къызэрэкІогъэ шъыпкъэм икъэбар къыфахьыжьыгъ.
5Арти Даут Саул къыхихыгъэ уцупІэм зекІуалІэм, Саулрэ ащ идзэпащэу Нэр ыкъо Абинэррэ ягъолъыжьыпІэ къылъэгъугъ. Саул игъусэхэр къегъэтэкъокІыгъэхэу ежь ахэм агузэгу илъыгъ.


6Ащ дэжьым Даут хъыт лъэпкъым щыщ Ахъымэлэхрэ Иоаб ышэу, Цырыуй ыкъо Абищайрэ закъыфигъази къяупчІыгъ: «Хэта Саул иуцупІэ къыздэкІощтыр?» Абищай къыриІожьыгъ: «Сэ сыкъыбдэкІощт».
7Чэщым Даутрэ Абищайрэ цІыфхэм ахэхьагъэх; мары Саул, игъусэхэр къегъэтэкъокІыгъэхэу мэчъые, ипчыпыджыни ышъхьэ зыдэгъэзэгъэ лъэныкъомкІэ чІыгум щыхэІугъ; Абинэррэ дзэкІолІхэмрэ ащ къыкІэрылъых.
8Абищай Даут риІуагъ: «Тхьэм уипый джы пІэ къырилъхьагъ; арышъ, Іизын къысэти, ятІонэрэу сІэ тесымыщэежьынэу, зэ огъукІэ пчыпыджынымкІэ чІыгум хэсІулІэщт».
9Ау Даут Абищай къыриІожьыгъ: «УмыукІы, армырмэ Зиусхьаным пачъыхьэнэу къахихыгъэм зыІэ тезыщэягъэу хэта псэоу къэнэжьын зылъэкІыщтыр?»
10ЕтІани Даут къыІуагъ: «Зиусхьаныр зэрэщыІэр сэІо! Зиусхьаныр ащ къыферэх е иаужыпкъэрэ мафэ къыфэрэси орэлІэ, е заом орэкІуи, ащ хэрэкІуад;
11ау Зиусхьаным пачъыхьэнэу къахихыгъэм сІэ тесщэеныр Зиусхьаным къысфидэнэп; арышъ, ащ ышъхьэ зыдэгъэзэгъэ лъэныкъомкІэ чІыгум щыхэсэгъэ пчыпыджынымрэ псыр зэрыт къошынэу къыкІэрытымрэ къаштэхи, тыІугъэкІыжь».
12Саул ышъхьэ зыдэгъэзагъэмкІэ щытыгъэхэ пчыпыджынымрэ псыр зэрыт къошынымрэ Даут къыштэхи, нэбгыритІум къагъэзэжьыгъ; зыгорэми зи къылъэгъугъэп, зыгорэми зи къышІагъэп, зи къэущыгъэп. ЗэкІэри чъыещтыгъэ, сыда пІомэ Зиусхьаным къафигъэкІогъэ чъые ІэшІум ахэр хэтыгъэх.


13ЕтІанэ Даут адрэ бгъумкІэ зэпырыкІыжьи, чыжьэкІэ апэІудзыгъэ къушъхьэтхым къытеуцуагъ; уцупІэмрэ ежь зыдэщыт чІыпІэмрэ бэкІэ зэпэчыжьагъэх.
14Ащ ыуж Даут цІыфхэмрэ Нэр ыкъо Абинэррэ къяджагъ: «Зэхэоха, Абинэр?» Абинэр ащ риІожьыгъ: «Ухэт о, сыда узкІэкуорэр, пачъыхьэри зыкІэбгъэгумэкІрэр?»
15Арти Даут Абинэр риІуагъ: «УлІыба о, хэт о пфэдэу Израилым исыр? Сыда уизиусхьан, пачъыхьэм, узкІыфэмысакърэр? Пачъыхьэр, уизиусхьан, ыукІынэу цІыф горэ къызэрыкІогъагъэр ошІа?
16УизекІуакІэ дэгъоп; Зиусхьаныр зэрэщыІэр сэІо! Зиусхьаным пачъыхьэнэу къахихыгъэм шъузэрэфэмысакъырэм пае шъуаукІыныр къышъутефэ. Еплъэлъ, тыдэ хъугъа пачъыхьэм ышъхьэкІэ щыІэгъэхэ пчыпыджынымрэ псыр зэрытыгъэ къошынымрэ?»
17Ащ дэжьым Саул Даут ымакъэ къышІэжьыгъэти риІуагъ: «СикІалэу Даут, умакъа зэхэсхырэр?» Даут къыриІожьыгъ: «Сымакъэ адэ, сизиусхьанэу пачъыхьэр».
18ЕтІани ащ къыІуагъ: «Сыд пае сизиусхьан иІумэт илъэуж зэрифэра? Сыда сшІагъэр? БзэджагъэкІэ сІэ къыптесщэягъа?
19Сизиусхьанэу пачъыхьэр иІумэт къыІощтым джыри къерэдэІу: Зиусхьаным укъысфигъэгубжыгъэмэ, сикъурмэн Зиусхьаным шІу къысферэшІыжь; цІыфхэр армэ тазыфагу къихьагъэр, Зиусхьаным ынае къащэф, сыда пІомэ, „КІо, тхьэ хамэхэм афэлажь" аІозэ, Зиусхьаным сфыхихыгъэ чІыгум сизыфыгъэхэр ахэр ары.
20Арышъ, Зиусхьаным инэрылъэгъу, чІыгур слъыкІэ згъэшъокІынэп; сыда пІомэ, щылэчэтыр къушъхьэм къызэрэщырафэкІырэм фэдэу, зы бжыдзэм лъыхъунэу Израилым ипачъыхьэ къежьагъ».


21Арти Саул къыІуагъ: «Сыхэукъуагъ, къэгъэзэжь, сикІалэу Даут, ащ нахьыбэрэ сизэрар озгъэкІыжьыщтэп, нычэпэ спсэ бгъэлъэпІагъэ: акъылынчъэу сэ сызекІуагъ, бэрэ сыхэукъуагъ».
22ЕтІанэ Даут джэуап къытыжьыгъ: «Мары пачъыхьэм ипчыпыджын, зы кІалэ горэ къэрэкІуи ар ерэштэжь;
23Зиусхьаным шъхьадж ифэшъуашэр ригъэгъотын; Зиусхьаным о сІэ укъырилъхьэгъэхагъ, ау Зиусхьаным пачъыхьэнэу къахихыгъэм сІэ тесщэягъэп;
24непэ о упсэ сэ зэрэзгъэлъэпІагъэм фэдэу сищыІэныгъэ Зиусхьаным ерэгъэлъапІ, сыд фэдэрэ тхьамыкІагъуи ащ сыщерэухъум!»
25ЕтІанэ Саул Даут риІуагъ: «Зиусхьаным ынэшІу къыпщэф, сишъаоу Даут; Іофыбэ пшІэщт, гъэхъагъэхэри уиІэщт». Ащ ыуж Даут игъогу техьажьыгъ, Саули ичІыпІэ ыгъэзэжьыгъ.


 

ЯтІокІэнэрэ блырэ шъхьэр
 
Даут Гъат ипачъыхьэ зэрэфэлэжьагъэр
 

1Ащ ыуж Даут ыгукІэ зэриІожьыгъ: «Зэгорэм Саул секІодылІэщт шъыпкъ, арэу зыхъукІэ, сэркІэ нахьышІур фылист чІыгур къэсыбгынэныр ары. Саул етІанэ сауж икІыжьыщт, ащ нахьыбэри Израилым ыкъопэ пстэумэ къащыслъыхъужьыщтэп, сэри ащ сыІэпыкІыжьын».
2ЕтІанэ Даут зиІэти, игъусэгъэ хъулъфыгъэ шъихыр кІыгъоу Гъат ипачъыхьэу МэІох ыкъо Ахыщ дэжь кІуагъэ.
3Даути ащ идзэкІолІхэри, хэти иунагъо кІыгъоу, Даут ишъузитІуи – ИзрыІэлым щыщэу АхъынэІамрэ Нэбал игощагъэу, Къармэл щыщэу, шъузабэу къэнэгъэ Абигаилрэ игъусэхэу, Ахыщ дэжь щыІэхэу, Гъат щыпсэущтыгъэх.
4Даут Гъат зэрэкІожьыгъэм икъэбар Саул къылъыІэсыгъэти, нахьыбэрэ ар ащ лъыхъужьыгъэп.


5Ащ ыуж Даут Ахыщ риІуагъ: «НэшІукІэ укъысэплъымэ, къэлэ цІыкІумэ ащыщ горэм чІыпІэ къыщысэти, ащ сыщыпсэущт, сыд пае уиІумэт уигъусэу пачъыхьэр зыдэс къалэм къыбдыдэсын фая?»
6Арти Ахыщ ащ Цыкълагъ къыритыгъ, джащ къыхэкІэуи Цыкълагъ Ехъудэм ипачъыхьэмэ къафэнагъэу джыри аІэ илъ.
7Даут фылист хэгъэгум зэпстэумкІи зэрисыгъэр илъэсрэ мэзиплІырэ.


8ЕтІанэ Даут ицІыфхэр игъусэхэу къежьэхэти, къалэу Сур, Мысыр хэгъэгум анэсэу бэшІагъэу ащыпсэущтыгъэ гъышыур, гъызыр, Іамалэкъ лъэпкъхэм атебанэщтыгъэх.
9Даут а хэгъэгур зэрипхъощтыгъэ, хъулъфыгъи бзылъфыгъи псэоу къыгъанэщтыгъэп, мэлхэр, цухэр, щыдхэр, махъшэхэр, щыгъынхэр къатыриххэти, Ахыщ дэжь къыгъэзэжьщтыгъэ.
10«Хэта джы шъузтебэнэгъагъэр?» ыІоу Ахыщ Даут зеупчІыкІэ, Даут къыриІожьыщтыгъ: «Зэм – Ехъудэм икъыблэ лъэныкъу, етІанэ – ерахъмыел лъэпкъыр зыщыпсэурэ чІыпІэм икъыблэ лъэныкъу, ящэнэрэм – къэн лъэпкъыр зыщыпсэурэ чІыпІэм икъыблэ лъэныкъу».
11Гъат къыздимыщэнхэм пае Даут хъулъфыгъи бзылъфыгъи псэоу къыгъанэщтыгъэп. Ар егупшысщтыгъэ: «„Джары Даут зэрызекІуагъэр" аІозэ, ахэм таІотэн алъэкІыщт». Фылист хэгъэгум есыфэ Даут ышІагъэхэр джары.
12«Ежь къызхэкІыгъэ израил лъэпкъым ар фэлъэгъужьырэпышъ, егъашІэм сэ сичырэщт» зэриІожьзэ, джаущтэу Ахыщ Даут цыхьэ фишІыгъ.


 

ЯтІокІэнэрэ ирэ шъхьэр
 
1ЕтІанэ фылистхэм Израилым зао дашІыным пае дзэхэр къаугъоигъэх, Ахыщ Даут риІуагъ: «Ори уицІыфхэри шъусигъусэхэу заом тызэрэкІощтым ущэсэгъэгъуазэ».
2Арти Даут Ахыщ риІуагъ: «Хъунба адэ, уиІумэт джы ышІэщтыр къэплъэгъущт». Ахыщ Даут риІуагъ: «Дэгъу, джащ пае сэпсэуфэ ренэу усиухъумэкІонэу осэгъэнафэ».


 
Саул удыгъэхэр зезыхьэрэм дэжь зэрэкІуагъэр
 

3Самуел зэлІэм зэкІэ израил цІыфхэм ар агъэежьи, икъалэу Рамэ щагъэтІылъыжьыгъагъ. Удыгъэхэр зезыхьэхэрэмрэ джэнчыдзхэмрэ Саул хэгъэгум рифыгъагъэх.
4ЕтІанэ фылистхэр къэзэрэугъойхи къежьагъэх, Шыунэм нэс къакІохи къыщыуцугъэх; Саули израил цІыфхэр зэкІэ къызэІуигъакІэхи къушъхьэу ГъылбэуаІ дэжь къыщыуцугъэх.
5Саул фылистхэм ядзэ зелъэгъум къэщтагъ, ыгуи лъэшэу къыгъэкІэзэзыгъ.
6Арти Саул Зиусхьаным еупчІыгъ, ау Зиусхьаным джэуап къыритыжьыгъэп, пкІыхьапІэкІи зыкъыригъэлъэгъугъэп, мыжъо лъапІэу уримыр зырарегъадзэми, джэуапыр къылъигъэІэсыгъэп, тхьэлІыкІохэмкІи къэбарыр къыригъэшІагъэп.
7ЕтІанэ Саул иунэІутмэ ариІуагъ: «Удыгъэхэр зезыхьэрэ бзылъфыгъэ горэ къысфэжъугъоти, ыдэжь сыкІонышъ сеупчІыщт». ИунэІутмэ джэуап къыратыжьыгъ: «Удыгъэхэр зэрихьэу бзылъфыгъэ горэ Іэндор дэс».


8Ащ ыуж Саул ищыгъынхэр зыщиххи, нэмыкІхэр зыщилъэхи, нэбгыритІу игъусэу чэщым къежьэхи бзылъфыгъэм дэжь къэкІуагъэх. Саул ащ риІуагъ: «СыолъэІу джэнч къысфэбдзынэу, зыцІэ къесІорэр къысфычІэпщынэу, зигугъу къыпфэсшІырэр къэпщэнэу».
9Ау бзылъфыгъэм къыриІожьыгъ: «Саул ышІагъэм, удыгъэхэр зезыхьэхэмрэ джэнчыдзхэмрэ хэгъэгум зэрэрифыгъэхэм ущыгъуазэба; сыд пае сытекІодэнэу спсэ хъытыу къыфэбгъэуцура?»
10Арти Саул тхьэлъанэ ышІи риІуагъ: «Зиусхьаныр зэрэщыІэр сэІо! Мы Іофым пшъэдэкІыжь рыпхьыщтэп».
11ЕтІанэ бзылъфыгъэр къеупчІыгъ: «Хэта къыпфычІэсщыщтыр?» Адрэм къыриІожьыгъ: «Самуел къысфычІэщ».
12Бзылъфыгъэм Самуел зелъэгъум лъэшэу къэкууагъ; Саул зыкъыфигъази, къеупчІыгъ: «Сыда сызкІэбгъэпцІагъэр? О у Саул».
13Арти пачъыхьэм ащ риІуагъ: «Умыщын, сыда плъэгъурэр?» Бзылъфыгъэм Саул къыриІожьыгъ: «Джынэм фэдэу зыгорэ чІы чІэгъым къычІэкІэу сэлъэгъу».
14«Сыд теплъа ащ иІэр?» – Саул ащ еупчІыгъ. Адрэм къыриІуагъ: «Зы лІыжъ горэ чІы чІэгъым къычІэкІы, джэнэ кІыхьэ щыгъэу». Ар зэрэ-Самуелыр Саул къышІагъэти, ыІу егъэзыхыгъэу чІыгум зытыридзи, шъхьащэ фишІыгъ.


15Самуел Саул къыриІуагъ: «Сыда сыкъычІэмыкІмэ мыхъунэу сызфэбгъэгумэкІрэр?» Саул риІожьыгъ: «СиІофхэр дэй дэдэх; фылистхэр къысэзаох; Тхьэм сыкъыбгынагъ; тхьэлІыкІохэмкІи пкІыхьапІэкІи Тхьэм джэуап къыситыжьырэп. СшІэщтымкІэ сыоупчІыжьынэу сыкъызкІыоджагъэр джары».
16Самуел къыриІуагъ: «Зиусхьаным укъыбгыни уипыеу хъугъэмэ, сыд пае сэ укъысэупчІыжьра?
17Зиусхьаным сэ къысигъаІощтыгъэр ары Зиусхьаным ышІагъэр; Зиусхьаным пачъыхьагъур пІэкІихи, къыппэблэгъэ цІыфым, Даут, ыІэ рилъхьагъ.
18Зиусхьаным къыуиІуагъэм узэремыдэІугъэм, Іамалэкъхэм зафэгубжым ахэм яфэшъуашэ зэрямыгъэгъотыгъэм пае Зиусхьаным ар джы къыуешІэ.
19Арышъ, Израили ори Зиусхьаным шъузэгъусэу фылистхэм аІэ шъурилъхьащт: ори уикІалэхэми неущ тызэгъусэщтых, Израилым идзэ Зиусхьаным фылистхэм аІэ рилъхьащт».


20Самуел къыриІуагъэм лъэшэу къыгъэщынагъэти, Саул ошІэ-дэмышІэу къызэхэфагъ, мэфэ ренэми чэщми фыгукІэ Іуфэгъагъэпти, ар кІочІаджэ хъугъэ.
21А бзылъфыгъэр Саул къызекІуалІэм лъэшэу зэрэщынагъэр ылъэгъугъэти къыриІуагъ: «Мары уиІумэт, пІорэм къедэІуи, ыпсэ рыджэгужьзэ, унашъоу фэпшІыгъэр ыгъэцэкІагъ;
22джы сыолъэІу уиІумэт къыуиІощтым къедэІу; хьалыгъу такъыр къыостынышъ шхы, гъогум утехьажьмэ гъэрет уиІэу хъущт».
23Ау шхэнэу фэягъэпти риІуагъ: «Сышхэщтэп». Арти иунэІутхэри бзылъфыгъэри къелъэІухэ зэхъум, ахэм къыраІорэм едэІуи, къэтэджыжьи пІэм хэтІысхьагъ.
24Бзылъфыгъэм шкІэкІэ пщэр иІагъэти, гузэжъогъукІэ ар аригъэукІи, хьаджыгъэ къышти тхьацу ыпшагъ, хьалыгъу мыкІу-мыпш ыгъэжъагъ.
25ЕтІанэ Саулрэ иунэІутхэмрэ къафытыригъэуцуагъ, ахэр шхагъэх, къэтэджыжьхи а чэщ дэдэм къагъэзэжьыгъ.


 

ЯтІокІэнэрэ бгъурэ шъхьэр
 
Даут фылистхэм къызэрэзыхафыгъэр
 

1Фылистхэм ядзэхэр зэкІэ Афэкъ къыращалІэхи, израил цІыфхэр ИзрыІэл щыІэ псынэкІэчъым дэжь къыщыуцугъэх.
2Нэбгырэ шъэрышъэу, мин-минэу зэхэдзыгъэ ядзэхэр ягъусэхэу фылистмэ япщыхэр къакІощтыгъэх. Даутрэ ащ ицІыфхэмрэ Ахыщ ягъусэу ахэм ауж итыгъэхэти,
3фылистмэ япщыхэм зэраІожьыгъ: «Мыхэр сыд джуртха?» Ахыщ фылистмэ япщыхэм ариІожьыгъ: «Шъущыгъуазэба мыр израил пачъыхьэу Саул зэриІумэтым, зэрэ-Даутым? Илъэсым къехъугъэу ар садэжь щыІэшъ, къызыкІуагъэм къыщегъэжьагъэу непэ къызнэсыгъэм мыхъун гори ащ хэслъэгъуагъэп».
4Ау фылистмэ япщыхэр къыфэгубжхи къыраІуагъ: «Мы цІыфыр утІупщыжьи чІыпІэу фэбгъэзагъэм орэкІожь, тигъусэу ар заом къэрэмыкІу, заом пыи къыщытфэмыхъужьыным пае. Изиусхьан ыгу къыщэфынба мы лІыхэм ашъхьэ харигъалъхьэу ащкІэ ыгу къыдищаемэ?
5„Саул минхэм атекІуагъэмэ, Даут зытекІуагъэр минипшІых" зыфиІорэ гущыІэхэр зыхэлъ орэдыр цІыф купышхомэ зыфызэхалъхьэгъэ Даутыр арба ар?»


6Арти Ахыщ Даут къеджи риІуагъ: «Зиусхьаныр зэрэщыІэр сэІо! Шъыпкъагъэ пхэлъышъ, тызэгъусэу заом тызэдыІухьэу тыкъызэдыІукІыжьщтыгъэмэ сигопэщтгъэ, сыда пІомэ садэжь укъызыкІуагъэм къыщегъэжьагъэу непэ къызынэсыгъэм мыхъун гори пхэслъэгъуагъэп, ау типщымэ агу урихьырэп.
7Арышъ, джы гъэзэжьи, зыгъэрэхьати кІожь, фылистмэ япщыхэм агухэр къащымыгъахь».
8Даут Ахыщ риІуагъ: «Сыда сшІагъэри, уинэплъэгъу сыкъызиуцуагъэмрэ непэрэ азыфагу уиІумэт мыхъунэу хэплъэгъуагъэри, сыд пае сизиусхьан ипыйхэм сязэонэу ащ сыкІымыгъущта?»
9Арти Ахыщ Даут къыриІожьыгъ: «Зиусхьаным имэлэІич фэдэу сыоплъышъ, сэркІэ узэрэшІур пшІошъ гъэхъу; ау фылистмэ япщыхэм аІуагъ: „Ар тигъусэу заом къыддэрэмыкІу".
10Арышъ, ори уизиусхьанэу Саул ипщылІщтыгъэхэу уигъусэхэми пчэдыжьым жьэу шъукъэтэдж[32], Пчэдыжьым шъукъыкІэтаджи, нэф къызэрэшъэу шъукІожь».


11ЕтІанэ Даути ицІыфхэри фылист чІыгум агъэзэжьынэу пчэдыжьым къэтэджыгъэх. Фылистхэр ИзрыІэл кІуагъэх.


 

ЯщэкІэнэрэ шъхьэр
 
Іамалэкъхэм зэратекІуагъэхэр
 

1Даутрэ ицІыфхэмрэ Цыкълагъ зэкІохэм ыуж мэфищ тешІагъэу Іамалэкъхэр къыблэ лъэныкъомкІэ хэгъэгум къытебэнагъэх. Къалэу Цыкълагъ аубыти тырагъэстыкІыгъ.
2Бзылъфыгъэхэри къалэм адрэ дэсыгъэхэри, анахь цІыкІум къыщегъэжьагъэу анахь иным нэсыжьэу, амыукІхэу, гъэрэу зыдыращажьэхи ягъогу техьажьыгъэх.
3Даутрэ ащ ицІыфхэмрэ а къалэм зыдахьэхэм машІокІэ ар тырагъэстыкІыгъагъ, ахэм яшъузхэр, яшъаохэр, япшъашъэхэр зэгъусэхэу гъэрэу Іуафыгъагъэх.
4Арти Даути игъусагъэхэми хьадэгъэшхо къаІати, гъын амылъэкІыжьыфэ гъыгъэх.
5Даут ишъузитІуи гъэрэу аубытыгъагъэх: ИзрыІэл щыщ АхъынэІамрэ Къармэл щыщэу, Нэбал игощагъэу, шъузабэу къэнэгъэ Абигаилрэ.
6КъащышІыгъэм апсэ хигъэІэжьыгъэхэти, нэбгырэ пэпчъ ыкъохэмрэ ыпхъухэмрэ ыгу афэгъущтыгъэти, мыжъокІэ еохэзэ аукІынэу цІыфхэр зэрэфэягъэм Даут гузэжъогъу хидзагъ. Ау къыщышІыгъэм еуцолІэнымкІэ и-Зиусхьанэу Тхьэм фыриІэ шІошъхъуныгъэм Даут кІуачІэ къызхыригъэгъотэжьыгъ.


7Ахъымэлэх ыкъо къурмэнышІэу Абыетар мыжъогъуазэр къыхьынэу Даут риІуагъ. Абыетар мыжъогъуазэр Даут къыфихьыгъ.
8ЕтІанэ «Мы дзэ мацІэм ыуж сихьащта, сылъежьэмэ, сыкІэхьашъущта?» ыІуи, Даут Зиусхьаным еупчІыгъэти, джэуап къыритыжьыгъ: «Ары, ыуж ихь, уакІэхьащт, къатепхыжьыщт».
9Арти Даутрэ игъусэгъэ дзэкІолІ нэбгырэ шъихымрэ ежьагъэх; псы игъукІыгъэу Бэсэр ылъэгу зынэсхэм, пшъыгъэхэти, къэуцугъэх.
10ЕтІанэ Даутрэ нэбгырэ шъиплІымрэ апэ рагъэхъугъ. Нэбгырэ шъитІум псы игъукІыгъэу Бэсэр ылъэгу зэпачынэу кІуачІэ яІэжьыгъэпти, а чІыпІэм къыщыуцугъэх.
11КІохэ пэтзэ зы мысырылІ горэ шъофым апэ къыщифагъэти Даут дэжь къащагъ. Ащ хьалыгъу зыратым, ышхыгъ, псыри тыришъухьажьыгъ;
12шхынцумпэр зыдэлъ хьалыгъу ІашІуитІурэ сэнэшъхьэгъэгъугъэ блэритІурэ ратхи рагъэшхыгъ. ЕтІанэ зэшхэм, чэщ-мэфищым хьалыгъуи пси Іуфэгъагъэпти, ыкІуачІэ къихьажьыгъ.
13Даут ащ еупчІыгъ: «Хэтмэ уащыща, тыда узщыщыр?» Адрэм къыриІожьыгъ: «Сэ мысыр лъэпкъым сыщыщ кІал, Іамалэкъ горэм сырипщылІ, мэфищэ сысымэджагъэти сизиусхьан сыкъычІидзыжьыгъ.
14Къырэт лъэпкъыр зыщыпсэурэ чІыпІэм икъыблэ, Ехъуд хэкуми, Къалэб икъыбли тарыхьэщтыгъэ, Цыкълагъ машІокІэ тедгъэстыкІыгъ».
15Даут ащ риІуагъ: «А дзэм сепщэлІэщта?» Адрэм къыІуагъ: «СымыукІынэу, сизиусхьан семытыжьынэу Тхьэ къапІомэ, а дзэм уесщэлІэщт».


[33]16 ЕтІанэ ар ащ ыщагъ; мары Іамалэкъхэр, а хэгъэгум щизэрэтэкъухьагъэхэу ешъох, ешхэх, фылистхэм ячІыгурэ Ехъуд хэкумрэ мылъкушхо къызэраращыгъэр агъэмэфэкІы.
17Даут ахэм атебани, пчыхьэ чэпэзэхэогъум къыщегъэжьагъэу ятІонэрэ мафэм ипчыхьэ нэс язэуагъ, махъшэмэ затезыдзи хэлъэдэжьыгъэ кІэлэ шъиплІым анэмыкІэу, ахэм ащыщ гори псэоу ІэкІэкІыжьыгъэп.
18Іамалэкъмэ аштэгъагъэхэр зэкІэ Даут къатырихыжьыгъ, ишъузитІуи Даут къатырихыжьыгъ.
19Арти зи ахэм ашІокІодыгъэп, акъохэми, апхъухэми, Іамалэкъмэ атырахыгъагъэми ащыщ гори ахэмызэу зэкІэри Даут ыІэ къыригъэхьажьыгъ.
20Былымхэри, пчэн-мэлхэри Даут къатырихыгъэх, ежьхэм ябылымхэм ахэр апэ итхэу, «Мыхэр Даут къатырихыгъэх» аІозэ, къафыщтыгъэх.


21ЕтІанэ Даут псы игъукІыгъэу Бэсэр ылъэгу къимыкІышъугъэгъэ нэбгырэ шъитІум къякІолІэжьыгъ, ахэр Даут къыпэгъокІыгъэх. А цІыфхэм якІуалІи Даут сэлам арихыгъ.
22Арти Даут игъусэмэ ахэтыгъэ цІыф бзаджэхэм аІуагъ: «Зэрэтимыгъусагъэхэм пае къатетхыгъэ мылъкур ахэм адэдгощыщтэп; шъхьадж ишъузрэ икІалэхэмрэ ерэштэжьхи, зырарэгъэхь».
23Ау Даут къыІуагъ: «Сикъошхэр, Зиусхьаным мыр къызытитыгъэм, псэоу тыкъызигъэнэжьыгъэм, къытэзаощтыгъэ дзэр тІэ къызырилъхьагъэм ауж арэущтэу шъумышІы.
24Хэта ащ фэдэ ІофымкІэ къыжъудезгъэштэщтыр? Заом щыІагъэхэм атефэрэ Іахьэм фэдиз ІапІэхэм къапэдгъэнэгъагъэхэм атефэу зэкІэми зэфэдэу афэдгощын фае».
25Джащ къыщегъэжьагъэу ыужми джары зэрашІыщтыгъэр; ИзраилкІэ хабзэу ыкІи бзыпхъэу ар джы къызнэсыгъэми агъэуцугъ.


26ЕтІанэ Даут Цыкълагъ къакІуи, мылъкоу къатырихыгъэм щыщ иныбджэгъу ехъуд анахьыжъ упчІэжьэгъухэм афаригъащи араригъэІуагъ: «Зиусхьаным ипыйхэм къатетхыгъэм щыщ шІухьафтынэу къышъосэты».
27Зыфаригъэщагъэхэр зыщыпсэущтыгъэхэр Бэтэл, къыблэмкІэ щыІэ Рамот, Ятыр,
28ІарэІэр, Сифмэт, АштымаІ,
29Рахэл, ерахъмыелхэм якъалэхэм, къэнхэм якъалэхэм,
30Хъорым, БорІащан, Іатэх,
31Хъэурэн, ежь Даутрэ ицІыфхэмрэ зынэсыгъэ чІыпІэ пстэури.


 

ЯщэкІэнэрэ зырэ шъхьэр
 
Саулрэ икІалэхэмрэ хьадэгъур къызэрафэкІуагъэр
 

1Джащ фэдизым фылистхэр Израилым къезэуагъэх, фылистхэм защаухъумэнэу израилылІмэ къыкІатхъужьыгъэти, къушъхьэу ГъылбэуаІ къыщызэхакъутагъэх.
2Фылистхэр Саулрэ ыкъохэмрэ къакІэхьагъэх, Саули, икІалэхэу Ионэтани, Абинэдауи, МэлкъэшыуаІи фылистхэм аукІыгъэх.
3Саул пэшІуекІорэ заор пхъэшагъэ, щэбзащэхэмкІэ охэрэм щабзэхэр къытырагъафэхи, хьылъэу ар къызэхауІыхьагъ.
4Арти Саул иашъоджэнэзехьэ риІуагъ: «Сунэт амышІыгъэхэр къакІохэу, самыукІэу, къызрэмыджэгуфэхэкІэ, уичатэ къихи сылІ». Ау иашъоджэнэзехьэ лъэшэу щынэщтыгъэти, ащ фэягъэп. Арти Саул ежь ичатэ къырихи, ащ зытыридзэжьыгъ.
5Саул зэрэлІагъэр иашъоджэнэзехьэ зелъэгъум, ежьми ичатэ зытыридзэжьи зырилІыжьыгъ.
6Джаущтэу а мафэм Саули, икІэлищи, иашъоджэнэзехьи, зэкІэ ицІыфхэри зэрэзэгъусэхэу хэкІодагъэх.
7КІэим къыкІэрысыгъэ, Иордан ыкІыбкІэ щыпсэущтыгъэхэ израил цІыфхэм израил дзэкІолІхэм къызэрэкІатхъужьыгъэр, Саулрэ икІалэхэмрэ зэрэщымыІэжьхэр къызалъэгъум, якъалэхэр къабгынэхи, ашъхьэ рахьыжьэжьыгъ. Фылистхэр къакІохи ахэм адэтІысхьагъэх.


8КъыкІэлъыкІорэ мафэм аукІыгъэхэр ахъункІэнхэу фылистхэр къэкІуагъэхэти, къушъхьэу ГъылбэуаІ щыфэхыгъэ Саули икІэлищи къагъотыжьыгъэх.
9Арти ащ ышъхьэ шІуаупкІи, иашъоджанэ щахи, ятхьэ нэпцІхэр зычІэт унэхэмрэ цІыфхэмрэ къэбарыр алъыІэсыным пае зэрэфылист чІыгоу мэкъэгъэІухэр къащырагъэкІокІыгъэх.
10ЕтІанэ ащ иашъоджанэ гъэбэжъугуащэу Астарт итхьалъэІупІэ чІалъхьи, ихьадэ къалэу Бэтщан идэхьапІэ дэжь дэпкъым щыпалъагъ.
11Ащ ыуж фылистхэм Саул рашІагъэм икъэбар ГъылыІад ит къалэу Яощ дэсхэм зэхахыгъэти,
12лІыгъэ зыхэлъ цІыфхэр зэкІэ къежьэхи, чэщ ренэм къакІохэзэ, Саулрэ икІалэхэмрэ яхьадэхэр Бэтщан идэпкъ къыпахыжьхи, Яощ къагъэзэжьи, ахэр ащ щагъэстыжьыгъэх.
13ЕтІанэ яхьадэкъупшъхьэхэр Яощ дэт чъыгаем ычІэгъ щычІатІэжьхи, мэфиблэ анэкІыгъ.


 

 
ТХЫЛЪЭУ «ЯТІОНЭРЭ САМУЕЛ»
 




[1] 1:5 -  Мы чІыпІэм мыщ фэдэ къэІуакІи иІ: [ащ сабыйхэр иІагъэпти]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[2] 1:9-11 -  Мы чІыпІэм мыщ фэдэ къэІуакІи иІ: [сани шъуати ар яшъощтэп]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[3] 1:25 -  Мы чІыпІэм мыщ фэдэ къэІуакІи иІ: [Ар къащи Зиусхьаным ыпашъхьэ рагъэуцуагъ; мэфэ гъэнэфагъэхэм Зиусхьаным фишІыщтыгъэ къурмэныр ащ ятэ къурмэн ышІыгъ. ЕтІанэ кІалэр къащагъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[4] 2:10 -  Мы чІыпІэм мыщ фэдэ къэІуакІи иІ: [Зиусхьаныр шыихъ. Губзыгъэр зэрэгубзыгъэм пае къызщэрэмытхъужь, къарыушІури зэрэкъарыушІум пае къызщэрэмытхъужь, байри зэрэбаим пае къызщэрэмытхъужь. Ау къызщытхъужьынэу зышІоигъор Зиусхьаныр къызэрэгурыІорэмрэ зэришІэрэмрэ пае къызщэрэтхъужь]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[5] 2:10 - Тхьэихэх – мы къэІуакІэм пае джуртыбзэм гущыІэу Мэшыяхъ, урымыбзэм Христос ащагъэфедэ. ГущыІитІуми къарыкІрэр: дагъэр зыщафагъэр. Мэхьанэ шъыпкъэу иІэр: Тхьэм къахихыгъэр.



[6] 2:24 -  Мы чІыпІэм мыщ фэдэ къэІуакІи иІ: [ащ фэдэу шъумышІэ, сыда пІомэ шъощ пае къэбар дэгъоп зэхэсххэрэр]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[7] 2:32 -  Ижъырэ джуртыбзэмкІэ атхыгъэ Іэпэрытхым мы гущыІэхэм къарыкІрэр къыбгурыІонэу зэхэугуфыкІыгъэу итэп. Урыс синодальнэ Библием зэрэхэтыр: [СипсэупІэ итхьамыкІагъо о къэплъэгъужьыщт].



[8] 2:33 -  Ижъырэ Іэпэрытххэм къэІокІэ зэфэшъхьафхэр мыщ дэжьым ащыряІэх. Урыс синодальнэ Библием зэрэхэтыр: [Уибын щыщ пстэури сикъурмэншІыпІэ Іусщыщтхэп, унапІэхэр къэонтэгъунхэм, упсэ ухэІэжьыным пае].



[9] 3:3 -  Пхъонтэ лъапІ – Тхьэм Мосэ унашъоу къыфишІыгъэм тетэу пхъонтэ лъапІэр пхъэм хишІыкІыгъагъ. Пкъыгъо лъапІэхэмрэ Тхьэм иунэшъуипшІ зытетхэгъэ мыжъобгъуитІумрэ ащ дэлъыгъэх. Еплъ: Мосэ иятІонэрэ тхылъ 25:10-22; 37:1-9; Пачъыхьэмэ яхьылІэгъэ апэрэ тхылъыр 8:9.



[10] 3:21 -  Мы чІыпІэм мыщ фэдэ къэІуакІи иІ: [Арти Самуел Зиусхьаным зэритхьэлІыкІор зы къуапэм къыщегъэжьагъэу адрэ къуапэм нэсыжьэу зэрэ-Израилэу ашІошъ щыхъугъ. Алый жъы дэдэ хъужьыгъагъ, ащ ыкъохэм Зиусхьаным ыпашъхьэ псэкІодышхо джыри щызэрахьэщтыгъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[11] 4:4 - Къэрыубхэр – ошъогу псэушъхьэ тэмабгъох. Ахэм ятеплъэ зиІэу дышъэм хэшІыкІыгъэхэр тІу хъухэу Тхьэм ипхъонтэ лъапІэ шъхьащытыгъэх. Къэрыубмэ атамэхэр Тхьэр зыдэщыІэ чІыпІэу ары зэралъытэрэр. Еплъ: Мосэ иятІонэрэ тхылъ 25:18-20; 37:7-9.



[12] 4:21 -  Ихабодым къикІырэр щытхъум къыбгынагъэр.



[13] 5:6 -  Мы чІыпІэм мыщ фэдэ къэІуакІи иІ: [хэгъэгу кІоцІыр цыгъохэм зэлъакІугъ, къалэр гукІодыгъом зэлъиштагъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[14] 6:1 -  Мы чІыпІэм мыщ фэдэ къэІуакІи иІ: [а чІыпІэр цыгъохэм зэлъакІугъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[15] 6:15 - Лэуйхэр – джуртхэм якъурмэнышІ лъэпкъэу Тхьэм ипхъонтэ лъапІэ зезыхьэщтыгъэхэр ары; егъапш: Мосэ ияплІэнэрэ тхылъ 3:6-8.



[16] 6:19 -  Мы чІыпІэм мыщ фэдэ къэІуакІи иІ: [БэтщэмэщылІхэм ащыщэу Ехъоный ыкъохэу Зиусхьаным ипхъонтэ лъапІэ теплъагъэхэм зыгъэгушІонхэ къяхъулІагъэп]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[17] 7:3 - Астарт – Астартрэ БэІалрэ КъокІыпІэ Благъэм щыпсэущтыгъэ ижъырэ лъэпкъхэр тхьэу зэлъэІущтыгъэхэм ащыщых. Астарт гъэбэжъугощагъ, БэІал ощхымрэ хыоешхомрэ ятхьэу алъытэщтыгъ.



[18] 7:4 - БэІал – егъапш Астарт.



[19] 7:8 -  Мы чІыпІэм мыщ фэдэ къэІуакІи иІ: [Арти Самуел ыІуагъ: «Си-Зиусхьанэу Тхьэр къэсыбгынэнэуи, шъощ пае Тхьэм семылъэІунэуи Тхьэм ерэмышІ!»] Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[20] 7:12 -  АбэнхъаІэзэрым къикІырэр – ІэпыІэгъум имыжъу.



[21] 9:25 -  Мы стихыр Септуагинтым – урымыбзэмкІэ зэрадзэкІыгъэ Іэпэрытхым зэрэхэтым фэдэу зэдзэкІыгъэ хъугъэ. Ау ижъырэ джуртыбзэмкІэ атхыгъэ Іэпэрытхым зэрэхэтыр мары: [Саулрэ Самуелрэ унашъхьэм щызэдэгущыІагъэх].



[22] 10:1 -  Мы чІыпІэм мыщ фэдэ къэІуакІи иІ: [Зиусхьаным иизраил лъэпкъ пачъыхьагъур дызепхьащт, цІыфхэр къэзыуцухьэрэ пыйхэм ащыуухъумэщтых. ИкІэн урипачъыхьэнэу укъызэрахихыгъэм ишыхьатри мары]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[23] 13:1 -  Ижъырэ джуртыбзэмкІэ атхыгъэ Іэпэрытхым Саул ыныбжь зыфэдизыгъэр гъэнэфагъэу къырахыжьышъугъэп. Саул илъэс пчъагъэу зэрэпачъыхьагъэм ехьылІагъэу къэбар зэфэшъхьафхэр щыІэх: егъапш Апостолхэм Іофэу ашІагъэхэр 13:21. УрымыбзэкІэ зэрадзэкІыгъэ Іэпэрытхым техыгъэ урыс синодальнэ Библием апэрэ стихыр зэритыр мары: Саул пачъыхьэу зытехьагъэм илъэс тешІагъэу, адрэ илъэсми ар Израилым ипачъыхьагъэу Саул джуртмэ нэбгырэ минищ къахихыгъ.



[24] 13:3 -  Гъоупщынэр – джуртхэм къэбар ашІэным пае запщэхэзэ агъэфедэщтыгъэ тІыбжъэ гъэщыгъэр. Зао къызежьэкІэ, мэфэкІ зыхъукІэ е нэмыкІ хъугъэ-шІагъэ горэхэм яхьылІагъэу тІыбжъэмкІэ макъэ арагъэІущтыгъэ.



[25] 13:15 -  Мы чІыпІэр урымыбзэкІэ зэрадзэкІыгъэ Іэпэрытхым зэритым техыгъэу урыс синодальнэ Библием щызэдзэкІыгъ: «Хэмылъэдэжьыгъэ цІыфхэр Саул гъусэ фэхъухи, къязэонэу къакІощтыгъэ пыидзэм пэгъокІынхэу Гъылгъал къыдэкІхи, Бынямин хэкум ит къалэу ГъыбІэ ылъэныкъокІэ ежьагъэх».



[26] 14:23 -  Мы чІыпІэм мыщ фэдэ къэІуакІи иІ: [Саул идзэ нэбгырэ минипшІ фэдиз хэтыгъ. Къушъхьэлъэ чІыпІэу Ефраим ит къалэ пэпчъ заор щыкІуагъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[27] 14:41 -  Тхьэм ыІорэр ышІэным пае къурмэнышІым мыжъо лъапІэхэу уримымрэ туммимымрэ пхъэдзым рилъхьэщтыгъэх. Ижъырэ джуртыбзэмкІэ атхыгъэ Іэпэрытхым ахэм яхьылІагъэу зыпари итэп. Ижъырэ урымыбзэмкІэ атхыгъэ Іэпэрытхым ахэм ягугъу къызэрэщишІырэм фэдэу зэтыдзэкІыжьыгъ. Урыс синодальнэ Библием уримымрэ туммимымрэ яхьылІагъэу зыпари итэп. Ау скобкэм зэрэдэтыр мары: [Сыд пае уиІумэт непэ джэуап къемытыжьыгъа? Сэра лажьэр зиер хьаумэ скъоу Ионэтана? Зиусхьанэу Израилым и-Тхь! Зытет шъыпкъэр къэгъэнаф. Уиизраил лъэпкъ илажьэмэ, ащ зегъэукъэбз].



[28] 15:3 -  Мы чІыпІэм мыщ фэдэ къэІуакІи иІ: [яеу зыпари къэмышт, яІэр зэкІэ кІодыкІае игъаф, бгыбзэ атеІу]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[29] 17:36 -  Мы чІыпІэм мыщ фэдэ къэІуакІи иІ: [СэрэкІуи ар хэсэрэгъафа Израилым ынапэу тырахыгъэр къытехьажьыным пае? Армырмэ хэт щыща а сунэт амышІыгъэр?] Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[30] 21:1 -  Мы стихыр Септуагинтым – ижъырэ урымыбзэмкІэ зэрадзэкІыжьыгъэ Іэпэрытхым техыгъэу урысыбзэмкІэ зэрадзэкІыжьыгъэм ия 20-рэ шъхьэ ия 43-рэ стихэу щыт.



[31] 24:1 -  Мы стихыр ижъырэ джуртыбзэмкІэ атхыгъэ Іэпэрытхым ия 23-рэ шъхьэ ия 29-рэ стихэу щыт. АдыгабзэмкІэ зэдзэкІыгъэр урыс синодальнэ Библием техыгъэу ижъырэ урымыбзэмкІэ зэрадзэкІыжьыгъэ Іэпэрытхым зэритым фэд.



[32] 29:10 -  Мы чІыпІэм мыщ фэдэ къэІуакІи иІ: [чІыпІэу шъуфэзгъэнэфагъэм шъукІожь, угу Іэягъэ къысфимыгъэлъ, сыда пІомэ сэркІэ о ухъупхъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



[33] 30:16 -  Мы чІыпІэм мыщ фэдэ къэІуакІи иІ: [Даут тхьэлъанэ ащ фишІыгъ]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.



  
        
            
                
            
        

    
Апэрэ Самуел
Самуел, Саул, Даут: Израилым ицІыф пэрытых
 

Апэрэ Самуел ЯтІонэрэ Самуел
 

УблапІэ
 

Лъытэныгъэ зыфэтшІырэ тхылъеджэр!
 

Библием щыщ тхылъитІоу адыгабзэкІэ зэдзэкІыгъэхэр уапашъхьэ илъых. Библиер – фэдэ къэмыхъугъэу тхылъ гъэшІэгъонэу щыт, сыда пІомэ Тхьэ закъом нэмыкІ тхьэ щымыІэу зылъытэрэ динищэу ехъудэим, чыристаным, ислъамым ар зэрэщытэу е щыщ иІахьыгъохэр ялъапІэх.

Библиер тхылъ 60-м къехъоу зэхэт. ЛІэшІэгъубэмэ къакІоцІ цІыф зэфэшъхьафмэ ахэр атхыгъэх, дунаир къэгъэшІыгъэу зыхъугъэм къыщегъэжьагъэу тилъэхъан иапэрэ лІэшІэгъухэм анэс къэхъугъэхэр къаІуатэ.

Библиер Іахьыгъо инитІоу зэхэт – Ижъырэ Зэзэгъыныгъэмрэ ЗэзэгъыныгъакІэу КъэбарышІу зыфаІорэмрэ. ЗэзэгъыныгъакІэр Исусрэ ащ гъусэ фэхъугъэхэмрэ ящыІэкІагъэм, яІофшІагъэхэм, апэрэ чылысым, ар зэрэуцугъэмрэ хэхъоныгъэхэр зэришІыгъэмрэ къатегущыІэ. Ар адыгабзэкІэ къыхаутыгъах.

Ижъырэ Зэзэгъыныгъэм къыхиубытэхэрэр: «Мосэ итхылъитф», «ТхьэлІыкІомэ ятхылъхэр», «Гъэсэпэтхыдэхэр, тарихъхэр, усэхэр зыдэт тхылъхэр». «Мосэ итхылъитф» дунаир къэгъэшІыгъэу зэрэхъугъэмрэ апэрэ цІыфхэмрэ къатегущыІэх. Джащ фэдэу Тхьэм Ибрахьимэ зэзэгъыныгъэ къызэрэдишІыгъагъэр, яІэшъхьэтетышхоу Мосэ япащэу Ибрахьимэ къыкІэхъухьэгъэ джуртхэр Тхьэм Мысырым щыряІэгъэ гъэрыпІэм къызэрэрищыжьыгъагъэхэри ахэм къаІуатэ. Джуртхэр Мысырым къызекІыжьхэм ыуж ахэр зэрыгъозэнхэ фэе унэшъуипшІыри нэмыкІ унашъохэри Тхьэм къафыригъэхыгъэх. Зы Тхьэ закъом шъхьащэ фашІын фаеу къызэрафагъэпытагъэр, тхьэ нэпцІхэм афэмыпщылІынхэр, ежьхэм анэмыкІ цІыфхэри шІу алъэгъунхэр купкІ шъхьаІэу ахэм апкъырылъыгъ. А унашъохэр агъэцакІэ зыхъукІэ, къохьапІэмкІэ щыІэ Средиземнэ хым, къокІыпІэмкІэ щыІэ псыхъоу Иордан, къыблэмкІэ щыІэ шъофнэкІым азыфагу дэлъ гъэбэжъулъэ хэгъэгоу КъэнэІаныр аІэ къырилъхьанэу Тхьэм джуртхэр къыгъэгугъагъэх. Ау Тхьэр зыфаер замышІэкІэ, Тхьэм къариІуагъэр замыгъэцакІэкІэ, тхьамыкІэгъуабэхэр апэкІэкІынхэу щытыгъ.

Мы тызхэт лъэхъаныр къыригъэжьэным ыпэкІэ, я ХІ-рэ лІэшІэгъум иублэгъум, джуртхэм КъэнэІаныр псэупІэ афэхъугъ. Ижъырэ Зэзэгъыныгъэм щыщ мы тхылъитІоу пІыгъыр джа охътэ шъыпкъэр ары къызтегущыІэхэрэр. Ахэр ижъырэ джуртыбзэмкІэ атхыгъагъэх, цІыфэу зытхыгъэр гъэнэфагъэу щытэп. ТхьэлІыкІошхомэ ащыщыгъэу, илъэпкъ ицІыф пэрытщтыгъэу зиІофшІагъэхэр къаІотэрэ Самуел ыцІэкІэ шъхьэхэу «Апэрэ Самуел», «ЯтІонэрэ Самуел» зыфиІохэрэр афашІыгъэх. Урыс синодальнэ Библиеми ижъырэ урымыбзэмкІэ зэрадзэкІыжьыгъэ Іэпэрытхэу «Септуагинтми» а тхылъхэм ашъхьэхэр зэрарытхэр «Пачъыхьагъухэм я Апэрэ тхылъ», «Пачъыхьагъухэм я ЯтІонэрэ тхылъ», сыда пІомэ джуртхэм яапэрэ пачъыхьагъэхэми джащ фэдэу ахэр къатегущыІэх. Ау адыгабзэкІэ зэтыдзэкІыжьыгъэхэм, ижъырэ джуртыбзэмкІэ зэратхыгъагъэм фэдэу, «Апэрэ Самуел», «ЯтІонэрэ Самуел» зыфиІохэрэр цІэу афэтшІыгъэх.

Пачъыхьагъур илъэпкъ дызезыхьащт пачъыхьэхэр Тхьэм къызэрахихщтыгъэхэмрэ къызкІахихщтыгъэхэмрэ тхылъитІуми апкъырылъ гупшысэ шъхьаІэмэ ащыщыр анахьэу зэхьылІагъэр. Тхьэм къыфигъэнэфагъэр Саул зэримыгъэцэкІагъэр, Даут Тхьэм зэредэІугъэр ащ дакІоуи ахэм къаІуатэ. Ау хэтырэ Іэшъхьэтети джуртхэм пащэу яІагъэми, Тхьэр сыдигъуи япачъыхьагъ.

«Апэрэ Самуел» зыфиІорэ тхылъыр джурт лъэпкъым пачъыхьэ джыри зыщыримыІэщтыгъэ лъэхъаным къыщырегъажьэ. Ащ ыпэкІэ ягъунэгъу лъэпкъхэм зао къызырашІылІэкІэ, Тхьэм къахихыгъэ цІыфхэр пащэ фэхъущтыгъэх. Ахэм хьыкумышІкІэ яджэщтыгъэх. Лъэпкъым иаужырэ хьыкумышІщтыгъэу, дзэм ипащэщтыгъэу, къурмэнышІщтыгъэу, тхьэлІыкІоныгъэри зипшъэрылъыгъэ Самуел ары тхылъым иапэрэ пычыгъо къызтегущыІэрэр. Самуел япащэу япый анахь лъэшэу фылистхэм язаохэзэ, джуртхэм текІоныгъэр пчъагъэрэ къыдахыгъ. Самуел жъы зэхъум ащ фэдэу Іушэу, губзыгъэу пэщэныгъэ къадызезыхьан зылъэкІыщтыр зэрахэмытыжьыщтым ыгъэгумэкІыщтыгъэхэти, пачъыхьэр тырагъахьэмэ яІофхэр нахьышІу хъунэу ахэм къащыхъущтыгъэ. Ау Тхьэм зэрэрихъухьагъэмкІэ, пачъыхьэ яІанэу щытыгъэп шъхьае, ар яІаным бэрэ кІэдэугъэхэти, ахэр зыфаер Тхьэм къафишІагъ. Ау пачъыхьагъур загъэуцум къин мыухыжьмэ ахэфагъэх.

Саул Израилым иапэрэ пачъыхьагъ. Хабзэу щыІагъэмкІэ, зитетыгъо зыухырэ пачъыхьэм ыкъо ащ ычІыпІэ пачъыхьагъум техьащтыгъ. Ау зэремыдэІугъэм пае Тхьэм Саул итетыгъо къыридзыхыгъ. Саул ычІыпІэ Даут къыхихыгъ, ар Израилым ипачъыхьэшхоуи идзэпащэуи щытыгъ.

«ЯтІонэрэ Самуел» зыфиІорэ тхылъыр Даут пачъыхьагъур зэрэзэрихьагъэмрэ ар зэригъэпытэщтыгъэмрэ къатегущыІэ. Бэрэ язаозэ, ыІэ илъ чІыгумэ ягъунапкъэхэр хэпшІыкІэу ащ зэІуигъэкІотыгъэх. Ау текІоныгъэу къыдихыгъэхэм апэу нахь гъэшІэгъонэу щытыр ежь Даут игъэпсыкІ. Зыгу-зыкІуачІэу, псынкІэу къилъырэ цІыфэу щытыгъэми, Тхьэм гъунэнчъэу цыхьэ фишІыщтыгъэ, зэпстэумэ апэу Ар тегъэкІапІэу иІагъ, хэукъоныгъэу ышІхэрэр къыфигъэгъунхэу елъэІущтыгъэ.

Тхылъыр Даут Тхьэм пае къурмэншІыпІэ зэригъэуцурэмкІэ къеухы. Даут зэлІэм ыуж бащэ темышІэу ыкъоу Сэлмэн джа чІыпІэм пэмычыжьэу Тхьэм иунэ щешІы. Ау ащ икъэбар Ижъырэ Зэзэгъыныгъэм щыщ тхылъхэу мыщ къыкІэлъыкІохэу адыгабзэкІэ зэрадзэкІыщтхэм къаІуатэ.

 
Тхылъхэм яІахьыгъо шъхьаІэхэр
 

«Апэрэ Самуел»

І. 1-рэ – я 7-рэ шъхьэхэр. ХьыкумышІхэм яІэшъхьэтетыныгъэ ыкІэм зэрэфакІорэр. Самуел пчэгум ит.

ІІ. Я 8-рэ – я 15-рэ шъхьэхэр. Пачъыхьагъур зэрагъэуцурэмрэ Саул апэрэ пачъыхьэу зэрэтехьэрэмрэ. Саул пчэгум ит.

ІІІ. Я 16-рэ – я 31-рэ шъхьэхэр. Саул пачъыхьагъур зэрэзыІэкІигъэкІрэр. Тхьэм Даут пачъыхьаныгъом зэрэфигъэхьазыррэр. Даут пчэгум ит.

«ЯтІонэрэ Самуел»

І. 1-рэ – я 4-рэ шъхьэхэр. Даут Израилым икъыблэ лъэныкъо щыпсэурэ ехъуд лъэпкъым ипачъыхьэу зэрэхъурэр.

ІІ. Я 5-рэ – я 24-рэ шъхьэхэр. Даут Израилым ис лъэпкъ пстэуми япачъыхьэу зэрэхъурэр.

Мы тхылъхэу адыгабзэкІэ зэдзэкІыгъэхэр ижъырэ джуртыбзэмкІэ атхыгъагъэм (масоретмэ атхыгъэм) техыгъэх. Тэ зэтыдзэкІыжьыгъэм ичІыпІэ зырызхэр Урыс синодальнэ Библием тефэхэрэп.

Зэтемыфэхэрэр скобкэ плІэмыехэм адэтхэу, узгъэгъозэрэ тамыгъэхэр ягъусэхэу ехьыхыгъэх.

ГущыІэм пае, «Апэрэ Самуел» и 1-рэ шъхьэ ия 5-рэ усэ:

Мы чІыпІэм мыщ фэдэ къэІуакІи иІ: [ащ сабыйхэр иІагъэпти]. Мы къэІуакІэр ижъырэ урымыбзэмкІэ зэрадзэкІыжьыгъэ Іэпэрытх горэхэм ахэт, ау ижъырэ джуртыбзэмкІэ атхыгъэ Іэпэрытхым хэтэп.

Библием хэт къэІокІэ зырызхэр занкІэу къырыпІошъунхэу адыгабзэм гущыІэхэр хэтхэп. Ахэр узгъэгъозэрэ тамыгъэхэр ягъусэхэу тхылъхэм арытых.

Ижъырэ джуртыбзэмкІэ атхыгъэ Іэпэрытхым хэт цІэ унаехэр адыгэ макъэхэм якъэІуакІэ тетэу тхыгъэх. КъэІуакІэхэр гущыІэлъэ кІэкІэу зэхэгъэуцуагъэхэу тхылъхэм акІыгъух.

Библием изэдзэкІынкІэ Институтыр зэдзэкІакІохэм, редакторхэм, зэкІэ Іофым изэшІохын хэлэжьагъэхэм, джащ фэдэу мы тхылъхэм якъыдэгъэкІынкІэ зишІуагъэ къэзгъэкІуагъэхэм афэраз. Адыгэ тхылъеджэхэр яныдэлъфыбзэкІэ ахэм яджэн алъэкІынэу амал зэрагъотыгъэм тегъэгушІо.


Библием изэдзэкІынкІэ Институтыр, Москва

 

Апэрэ шъхьэр
 
Самуел икъэхъукІэрэ Тхьэм фэлэжьэнэу ар зэраратыгъэмрэ
 

1Цыуф лІакъом щыщэу, ефрат лъэпкъым къыхэкІыгъэу, Елкъан ыцІэу зы лІы горэ Ефраим къушъхьэлъэ хэкум итыгъэ къалэу Рэмэтэим-Цэфим дэсыгъ. Ащ ятагъэр Ерэухъам, ятэжъыгъэр Елыхъу, ятэжъым ятагъэр Цыуф ыкъо Тэхъу.
2Елкъан шъузитІу иІагъ: зым ыцІагъэр Хъаннэ, адрэм – Пынин. Пынин лъфыгъэхэр иІагъэх, ау Хъаннэ сабый хэкІыщтыгъэп.


3Зиусхьанэу ошъогу дзэхэр зиІэрылъхьэ Тхьэм шъхьащэ фишІынэуи, Ащ ыцІэкІэ къурмэн ышІынэуи а лІыр зыщыщ къалэм икІыти илъэсым зэ къалэу Щылэу кІощтыгъэ. Алый икІэлитІоу Хъофныйрэ Пинхъасрэ къурмэнышІхэу Зиусхьаным Щылэу щыфэлажьэщтыгъэх.
4Елкъан къурмэн зишІыкІэ ишъхьагъусэу Пынинрэ ащ къылъфыгъэ кІалэхэмрэ пшъашъэхэмрэ Іахьэхэр аритыщтыгъэх.
5Адрэмэ афэмыдаІоу Хъаннэ шъхьафэу Іахьэ ритыщтыгъ[1], сыда пІомэ Хъаннэ шІу ылъэгъущтыгъэ, Зиусхьаным сабый къыримытщтыгъэ нахь мышІэми.
6Зиусхьаным сабый къызэрэримытрэр гукъао щыхъунэу тІуанэу иІэм къызэрэрихъонщтыгъэм Хъаннэ ыгу къыгъэцІыкІущтыгъэ.
7Илъэс къэс Зиусхьаным иунэ зыкІокІэ, тІуанэм ыгу къыхигъэкІыщтыгъэ, мыдрэр, гукъао зэриІэм нахь хэмылъэу, шхэщтыгъэп.
8Арти ишъхьагъусэу Елкъан мыщ фэдэу къыриІуагъ: «Хъаннэ! Сыда узкІэгъыри, узкІэмышхэри, угу къэзгъэцІыкІури? ШъэуипшІэу уиІэн ылъэкІыщтыгъэм оркІэ сыанахь лъэпІэнба сэ?»


9-11Зы илъэс горэм Щылэу кІохи Зиусхьаным иунэ зыщэшхэхэм, зыщешъохэм Хъаннэ къэтэджыжьыгъ. Лъэш дэдэу ыгу еІэжьыгъэти, пчъэнымрэ гъынымрэ зэдыхэтхэу бзылъфыгъэр Зиусхьаным елъэІузэ, тхьэлъанэ ышІыгъ: «Зиусхьанэу ошъогу дзэхэр зиІэрылъхьэр! СигукІае къыплъэІэсмэ, ащ ипэгъокІэу гукІэгъу къысфэпшІынышъ, сыпщымыгъупшэу, угу сыкъэкІыжьэу, уиІумэт шъао къептмэ, ежь къыгъэшІэщтым фэлэжьэнэу, Зиусхьаным ар естынэу[2], ышъхьашъо егъашІэми чан нэсымыгъэсыхэнэу тхьэлъанэ сэшІы».

А уахътэм къурмэнышІэу Алый пчъэихьапІэм дэжь щытыгъэ тетІысхьапІэм тесэу Зиусхьаным иунэ лъапІэ чІэсыгъ.


12ЫІупэхэр хъублаблэхэу ар Зиусхьаным бэрэ елъэІуфэ Алый къыІуплъыхьагъ.
13ЫгукІэ зэриІожьзэ, ышъхьэ фэгущыІэжьрэм фэдэу, ыІупшІэхэр ыгъэхъублаблэхэу Хъаннэ щысыгъэти, ар утэшъуагъэу Алый къышІошІыгъ.
14Арти Алый ащ риІуагъ: «Сыдигъо нэс уутэшъуагъэу ухэтыщта? Чэфыр зыкІэгъэкІыжь».
15Ащ иджэуап Хъаннэ къыритыжьыгъ: «Хьау, сизиусхьан, сэ гукІаем сызэлъиштэгъэ бзылъфыгъ, унагъуи сис, узгъэутэшъони зыІузгъэфахэрэп, ау сыгу илъыр зэкІэ Зиусхьаным фэсэІуатэ.
16УсиІумэт, ау бзылъфыгъэ мыхъатэ фэдэу укъысэмыплъ, сигуузышхорэ сызгъэчэфынчъэмрэ якъэбар джы нэс сІотагъэ».
17Алый ащ къыриІожьыгъ: «Зыгъэрэхьати шъуадэжь гъэзэжь, узэрелъэІугъэр Израилым и-Тхьэ къыпфишІэщт».
18Арти къыриІожьыгъ: «УиІумэт уинэшІукІэ еплъ!» Ар къыІуи игъогу техьажьыгъ, шхэуи ар хъужьыгъэ, нахьыпэм фэдэуи чэфынчъэжьыгъэп.


19Пчэдыжьым Елкъан ибын къэтэджыжьыгъ. Зиусхьаным шхьащэ фашІи ядэжь, Рамэ, къагъэзэжьыгъ. Елкъанрэ Хъаннэрэ зызэкІэгъухэм бзылъфыгъэм илъэІу Зиусхьаным къызэхихыгъ.
20Уахътэ зытешІэм Хъаннэ ышъо сабый хэфагъ, шъауи къыфэхъугъ. Самуел цІэу ащ фиусыгъ. Хъаннэ ыІощтыгъ: «Зиусхьаным селъэІугъэти, ар къыситыгъ».


 
Самуел Тхьэм фэлэжьэнэу зэрэратыгъэр
 

21Зиусхьаным илъэс къурмэн фашІынышъ, Ащ елъэІунхэм пае Елкъанрэ унагъом исхэмрэ зэгъусэхэу Щылэу кІуагъэх.
22Хъаннэ ахэм адэмыкІоу илІ риІуагъ: «Сабыир быдзыщэм пызгъэзыжьэу зыкъызиІэткІэ, сэр-сэрэу Зиусхьаным иунэ сщэнышъ, Зиусхьаным ыпашъхьэ итэу фэлэжьэным пае егъэшІэрэу къэзгъэнэщт».
23Ишъхьагъусэу Елкъан шъузым къыриІуагъ: «Узэрэфаеу зекІо; быдзыщэр екъуфэ егъашъу; Зиусхьаным ыІуагъэр къыбдэрэхъу». Шъузыр къани зегъэшъокІыфэ сабыир быдзыщэм ригъэшъуагъ.
24КІалэм ибыдзешъон зекъум, илъэсищ зыныбжь шкІэхъужъыр, шъонтым из санэр, хьаджыгъэ дзыожъыер къыздаштэхи янэрэ ыкъорэ Зиусхьаным иунэу Щылэу дэтым кІуагъэх. А лъэхъаным кІалэр джыри сабыигъ.
[3]25 ШкІэхъужъыр шІуабзи, янэ шъэожъыер Алый къыфищагъ.
26Хъаннэ къыІуагъ: «О сизиусхьан, упсэ Зиусхьаным бэ регъэгъашІ! Уапашъхьэ исэу Зиусхьаным елъэІущтыгъэ бзылъфыгъэр къэошІэжьмэ, сизиусхьан, ар сэры;
27Мы кІалэр ары Ащ сызфелъэІугъагъэр, сызэрелъэІугъэри Зиусхьаным къысфишІагъ.
28Ежь къыгъэшІэщтым фэлэжьэнэу Зиусхьаным джы ар сэ есэты, сыда пІомэ ар къыситынэу Зиусхьаным селъэІугъагъ». Ар къызеІом ыуж Зиусхьаным фэлэжьэнэу Хъаннэ кІалэр ащ къыгъэнагъ.


 

ЯтІонэрэ шъхьэр
 
Хъаннэ итхьалъэІу орэд
 

1«Джаузэ Зиусхьаным елъэІузэ, Хъаннэ къыІуагъ:

Зиусхьаным гушІуагъо дэзгъотыгъ;

КІуачІэу схэлъым Тхьэм хигъэхъуагъ;

ГущыІэкІэ сипыйхэм сапырикъугъ;

Зиусхьаным ишІуагъэкІэ щыІэныгъэм сыкІэгушІу.



 

2Зиусхьаным нахь шыихъ щыІэп,

Ощ нэмыкІ гори щыІэп,

Ти-Тхьэ ебгъэпшэнэу пытапІэ щыІэп.



 

3ШъукъызшІошІыжьэу бащэ шъумыІо,

ГущыІэ дысхэр къызжэдэшъумыгъэкІых;

Зиусхьаныр – зэпстэуми ащыгъозэ Тхьэр ары,

ЦІыфмэ ашІэрэр зэкІэ къызэпещэчы.



 

4Лъэшмэ ящэбзащэхэр къызэпэкІых,

Хъыбэйхэм кІуачІэкІэ зарегъэузэнды;



 

5ШхэкІыгъэхэм ягъомылэ къалэжьыжьы,

Гъаблэ хэтыгъэхэм аІотэжьы;

Сабый къызхэмыкІыщтыгъэр гъогогъуиблэ къэгъэгъагъ,

Сабыибэ зиІагъэр чъыг гъугъэу къэнагъ.



 

6Зиусхьаным дунаир къыуегъэбгынэ, псэр къыпегъэкІэжьы,

Хьадрыхапчъэр къыпфызэІуехы, хьадрыхэ гъогу укъытырещыжьы;



 

7Зиусхьаным гъончэнджынчъэу укъегъанэ, былымыр хышхоу къыпфегъакІо,

УеушъхьакІу, уакъыхеІэтыкІы.



 

8ТхьамыкІэхэр сапэм къыхещыжьых,

Ащыгъупшэжьыгъэхэр ежьэ Іуашъхьэм къыхехыжьых,

Лъэрыхьэмэ ахегъэуцожьых,

ЕгъэшІэрэ щытхъум итетыгъо къареты.



 
ЧІыгум ылъапсэ Зиусхьаным къыщежьагъ,

Тызтет дунайри ащ тыригъэуцожьыгъ.



 

9Шъыпкъэныгъэ зыхэлъ ицІыфхэм ялъагъохэр къыухъумэщт,

Хэбзэнчъэмэ ялъагъо шІункІым ыдырыщт,

Къарыу закъор арэп цІыфыр зыгъэлъэшырэр.



 

10Енэкъокъурэр зэкІэ Зиусхьаным рихьаджыхьащт;

Ошъогум шыблэ мэкъэшхоу къыщыгъогъощт[4].

Дунаир зэрэщытэу Зиусхьаным ыухэсыщт,

Ипачъыхьи пытагъэ къыритыщт,

и-Тхьэихэхи[5] ыкІуачІэ зыдыригъэІэтэещт».



 

11Елкъан ядэжь, Рамэ, ыгъэзэжьыгъ, ишъао Алый къурмэнышІым дэжь, Зиусхьаным фэлэжьэным пае къыгъэнагъ.


 
Алый ыкъохэм ябзэджэшІагъэхэр
 

12Алый ыкъохэр цІыф хъэтагъэхэп; ахэр Зиусхьаным шІолІыкІщтыгъэхэп.
13КъурмэншІынымкІэ Тхьэм къафигъэуцугъэ хабзэхэу къурмэнышІым цІыфмэ аригъэлэжьынэу щытхэр аукъощтыгъэх. Зыгорэм къурмэн зишІыкІэ лым игъэжъогъум къурмэнышІым иІофтабгэ цацэр ыІэдакъэ чІэгъэнагъэу къэсыти,
14ар зыщыжъорэ лэгъупым рыхэІабэщтыгъ, цацэм къыпыфэрэр къурмэнышІым фихьыщтыгъ. Щылэу къэкІорэ израил цІыф пстэуми джары зэрадэзекІощтыгъэхэр.
15КъурмэнышІым иІофтабгэ шэр джыри амыгъэстызэ къэсыти къурмэн зышІырэм риІощтыгъ: «КъурмэнышІым ыгъэжъэнэу лы къысэт, лы жъуагъэр ащ пІихыщтэп, зэрэцІынэзэ къаштэ».
16«Хабзэм тетэу Тхьэм пае шэр загъэстыхэкІэ о узыфаем фэдиз етІанэ штэ» зыгорэм къызыриІокІэ, мыдрэм риІожьыщтыгъ: «Хьау, джыдэдэм къаштэ, армырмэ, кІуачІэкІэ птесхыщт».
17А кІалэмэ псэкІодышхо Зиусхьаным ыпашъхьэ щызэрахьэщтыгъ, сыда пІомэ Зиусхьаным ыцІэкІэ ашІырэ къурмэныр зэщагъакъощтыгъ.


 
КІалэу Самуел Щылэу щыІ
 

18КІалэу Самуел къурмэншІыгъом къурмэнышІчэтэнІабгъур ыбг пыпхагъэу Зиусхьаным фэлажьэщтыгъ.
19Илъэс къэс атефэрэ къурмэныр ашІынэу янэрэ ятэрэ зэгъусэхэу къакІощтыгъэхэти, щыгъын кІыІутелъ цІыкІур ным къыфидыти, ащ къыфихьыщтыгъ.
20Алый Елкъанрэ ишъхьагъусэрэ Зиусхьаным ынэшІу къащыфэнэу афелъэІущтыгъ: «Зиусхьаным фэбгъэшъошэгъэ кІалэм ычІыпІэ мы уишъуз къыхэкІыгъэу сабыйхэр Зиусхьаным къыпферэгъэхъух!» ЕтІанэ ахэр ядэжь къэкІожьщтыгъэх.


21Зиусхьаныр Хъаннэ къыфеплъыгъ, кІэлищрэ пшъэшъитІурэ ышъо хыригъадзи, джыри къыритыгъ. Самуел Зиусхьаным ынаІэ къытетэу зыкъиІэтыщтыгъ.


22Алый жъы дэдэ хъугъагъэ. ИкІалэхэр зэкІэ израил цІыфхэм зэрадэзекІохэрэм, Тхьэм ицІыфхэр зэкІолІэрэ чэтэнгъэІэгъэ лъапІэм щылэжьэрэ бзылъфыгъэхэм зэращыкІыгъухэрэм якъэбархэр зэхихыщтыгъэти,
23ахэм ариІуагъ: «Сыд пае аущтэу зыжъугъэпсыра? ЗэкІэ цІыфхэм гущыІэ Іае нэмыкІ къышъуаІуалІэу зэхэсхырэп.
24Хьау, сикІалэхэр, къэбар дэгъоп къыслъыІэсхэрэр[6], Зиусхьаным ицІыфхэр къызэІэшъогъахьэх.
25Зы цІыфым адрэ цІыфым лые зырихкІэ, Тхьэм изэхэфын, ау хэта лІыкІо фэхъущтыр Зиусхьаным емыкІун бзаджэ зышІэрэм?» Ау кІалэхэр ятэ къыІорэм едэІугъэхэп, сыда пІомэ Зиусхьаным хьадэгъур ахэм афигъэнэфэгъэхагъ.


26КІалэу Самуел ыныбжь нахьи нахь хахъощтыгъэ, Зиусхьаныри цІыфхэри шІукІэ ащ къыпэгъокІыщтыгъэх.


 
Къэхъущтыр зышІэрэм Алый икІалэхэм къяхъулІэщтыр къызэрариІуагъэр
 

27Тхьэм илІыкІо Алый дэжь къакІуи къыриІуагъ:


«Зиусхьаным ыІорэр мары:

„Фирхьауным Мысыр хэгъэгум шъущигъэпщылІ зэхъум

Уятэжъ ятэжъхэм закъыфэзгъэнэфэгъагъэба?



 

28О плъэпкъба къурмэнышІэу къысфэлэжьэнэу

Израил лъэпкъ пстэумэ къахэсхыгъэр,

СикъурмэншІыпІэ шъукъекІолІэным,

Гъомэ ІэшІухэр къызпихырэ чъыг мыстхъухэр щыжъугъэстыным,

КъурмэнышІ чэтэнІабгъур шъубгмэ апыпхагъэу

Сапашъхьэ шъуитыным пае?

Израил цІыфхэм сэ сцІэкІэ

МашІокІэ агъэстырэ къурмэн пстэумэ ащыщхэр

УкъызхэкІыгъэхэм къаІузгъэкІагъэба?



 

29Сыд пае шъуІупс къафечъэра

Сэщ пае ашІырэ къурмэнхэмрэ гъомылэ тынхэмрэ?

Сыда зытехъухьэрэр Сэщ нахь лъэшэу

УикІалэхэр бгъэлъэпІэнхэр?

Израил цІыфхэм сэ къысфагъэшъошэрэ шІухьафтын

Анахь дэгъухэр къызыфыхэпхыжьзэ, уишІугъо ухъуныр?"»



 

30Ащ пае Израилым и-Зиусхьанэу Тхьэм

Джы ыІорэр мары:

«А лъэхъаным унашъо къышъуфэсшІыгъагъ:

„О уиуни уятэ иуни егъашІэм

Сапашъхьэ шъуимыкІэу шъукъысфэлэжьэнэу"».

Ау Зиусхьаным джы къыІорэр мары:

«Ар хъужьыхэщтэп, сыда пІомэ

Сэ зищытхъу сІотэщтыр

Сищытхъу зыІуатэхэрэр ары,

Ау мыхъун Іаягъэхэр къыспызыІухьэхэрэр

ЦІыфхэм япхъэтэпэмыхьэу хъущтых.



 

31Мары лъэхъан къэсыщт

Ори укъызхэкІыгъэ уяти шъуилъэкІ сыкъыхэІанэу.

Уиунагъо щыщ горэми игъашІэ жъыгъом нэсыщтэп.



 

32Израилым итхьамыкІагъо къэплъэгъужьыщт[7],

Зиусхьаным ынэшІу Израилым къызэрэщыфэзи,

О уиунагъо ис горэми

ИгъашІэ жъыгъом нэсыщтэп.



 

33Сиунэ лъапІэ къурмэнышІэу чІэтынэу,

Зы нэбгырэ закъу ныІэп къэзгъэнэщтыр,

ЫнапІэхэр къэонтэгъунхэм,

Ыпсэ хэІэжьыным пае[8].

Ау уиунэ къихъорэ пстэури

Гурыт ныбжьым итэу лІэщт.



 

34УикІэлитІоу ХъофныйкІи ПинхъаскІи

ГъэунэфыпІэ сэ къыпфэсшІыщт:

А зы мафэм ахэр зэдэлІэщтых,

КъыосІуагъэм ишъыпкъапІэ бгъэунэфыщт.



 

35Къысфэшъыпкъэщт къурмэнышІыр сэ къахэсхыщт,

Сыгу илъым къытыригъафэу,

Сыгу илъыр къышІэу ар зекІощт.

Иунагъо щыщхэр егъашІэм къурмэнышІыщтых,

Тхьэихэхым ыпашъхьэ ар итэу

ЕгъашІэм Ащ фэлэжьэщт.



 

36Уиунагъо щыщэу псэоу къэнагъэм пэпчъ

А къурмэнышІым ыдэжь къакІозэ шъхьащэ фишІыщт,

Тыжьын ахъщэ тІэкІурэ хьалыгъу такъыррэ

Къыритынхэу ащ елъэІущт.

„КъурмэнышІым ыгъэцэкІэн ылъэкІыщт

ІофшІэн горэм сыфэгъаз,



 
Сшхын тІэкІу горэ къырызгъэхъэн слъэкІынэу", –

ащ риІощт».




 

 

Ящэнэрэ шъхьэр
 
Тхьэм Самуел къызэрахихыгъэр
 

1КІэлакІэу Самуел Алый унашъохэр къыфишІзэ, Зиусхьаным фэлажьэщтыгъ. А лъэхъаным Зиусхьаным ипсалъэ цІыфхэм бэрэ зэхаригъэхщтыгъэп, къаригъэхъулІэщтхэри бэрэ къаригъэлъэгъущтыгъэхэп.


2Алый ынэхэм лъэшэу къащыкІагъэу, хъатэуи ымылъэгъужьэу чэщ горэм игъолъыпІэ хэлъыгъ.
3ТхьэлъэІупІэм ыпашъхьэ щытыгъэ остыгъэр джыри мыкІосагъэу Зиусхьаным иунэу, Тхьэм иунэшъуипшІ зытетхэгъэ мыжъобгъуитІур зыдэлъ пхъонтэ лъапІэр[9] зычІэтым Самуел илъыгъ.


4Зиусхьаныр Самуел къеджагъ: «Самуел, Самуел!» Арти мыдрэм къыІуагъ: «Мары сыщыт!»
5Самуел Алый ыдэжь чъи риІуагъ: «Укъысэджагъэшъ, мары сыкъыпкІэлъырыт». Ау адрэм къыриІожьыгъ: «Сыоджагъэп. КІожьи, гъолъыжь». Ар кІожьи гъолъыжьыгъэ.
6Ау Зиусхьаныр джыри Самуел къеджагъ. ИкІэрыкІэу Самуел Алый ыдэжь къакІуи, къыриІуагъ: «Мары сыщыт. Укъысэджагъэба». Арти адрэм къыриІуагъ: «Сыоджагъэп, сикІал. Гъэзэжьи гъолъыжь».
7Зиусхьаным ымакъэ Самуел зэхихыгъэу, Ащ ипсалъэ къыфызэІуихыгъэу щытыгъэп.
8Ящэнэрэу Зиусхьаныр Самуел къеджагъ. ИкІэрыкІэу ар Алый дэжь кІуи риІуагъ: «Мары сыщыт! Укъысэджагъэба». Ащ дэжьым Алый къыгурыІуагъ Зиусхьаныр кІалэм къызэреджэрэр.
9Арти Алый Самуел риІуагъ: «КІожьи гъолъыжь. Ар къызыуаджэкІэ, еІу: „КъаІо, Зиусхьан, уиІумэт укъызэхехы"». Самуел кІожьи ичІыпІэ гъолъыжьыгъэ.
10Арти Зиусхьаныр къакІуи къэуцугъ, ыпэрэмэ афэдэу къеджагъ: «Самуел! Самуел!» Самуел къыІуагъ: «КъаІо, уиІумэт укъызэхехы».
11Зиусхьаным Самуел къыриІуагъ: «Зы Іофыгъо Израилым щызгъэцэкІэщтышъ, икъэбар зэхэзыхырэм зэригъэшІагъорэм нахь хэмылъэу ытхьакІумэнэІусхэр къыІуигъэощтых.
12Алый иунагъо есІолІагъэр зэкІэ а мафэм згъэцэкІэжьыщт, дэсыублэнышъ, а Іофыр ыкІэм нэзгъэсыжьыщт.
13Тхьэм къемыкІунэу икІалэмэ зызэрагъэпсырэм щыгъуазэ пэтзэ, ахэр ыІэжэнхэ зэримылъэкІыгъэм пае егъашІэм зыхэмыкІыжьын бэлахьэ иунагъо къызэрэфезгъэхыщтыр ащ есІогъагъ.
14Джащ къыхэкІэу иунагъо телъ лажьэр къурмэнхэмкІи нэмыкІ шІухьафтынхэмкІи егъашІэм зэримыпщыныжьышъущтымкІэ гущыІэ пытэ сэшІы».


15Самуел пчэдыжьым нэс чъыягъэу Зиусхьаным иунапчъэхэр къыІуихыгъэх, ылъэгъугъэм икъэбар Алый фиІотэным тещыныхьэщтыгъ.
16Ау Алый Самуел къеджи къыриІуагъ: «СикІалэу Самуел!» Адрэм риІожьыгъ: «Мары сыщыт!»
17Алый къеупчІыгъ: «Сыда къыуаІуагъэр? СшІомыушъэф. КъыуаІуагъэм щыщ зысшІоуушъэфкІэ, уифэшъуашэр Тхьэм уигъэгъотыщт, нахьыбэжьи къыуишІэщт».
18Самуел зыпари шІуимыушъэфэу зэкІэри къыфиІотэжьыгъ. Арти Алый къыІуагъ: «Ар – Зиусхьан, зэрэшІоигъоу зэкІэ ышІэн ылъэкІыщт».


 
Самуел тхьэлІыкІоныр пшъэрылъ зэрэфэхъугъэр
 

19Самуел хэхъуагъ. Зиусхьани ащ игъусагъ. Ащ къыриІогъэ гущыІэмэ ащыщэу зы закъо гори мыгъэцэкІэжьыгъэу къэнагъэп.
20ТхьэлІыкІонэу, Зиусхьаным къыбгъодэкІырэ псалъэхэр къышІынхэу Самуел пшъэрылъ къызэрэфехыгъэр зэрэ-Израилэу, Дан къалэм къыщегъэжьагъэу БэрщэбаІ къалэм нэсыжьэу къэбарыр щызэлъашІагъ.
21Щылэу дэс Самуел Зиусхьаным ипсалъэ къыфыригъэхи, зыкъызырегъашІэм ыуж зэпымыоу ипсалъэкІэ Самуел Щылэу къыщылъыІэсыщтыгъ[10].


 

ЯплІэнэрэ шъхьэр
 
1Самуел зэрэ-Израилэу псалъэкІэ зыфигъэзагъ.

 
Тхьэм ипхъонтэ лъапІэ зэратырахыгъэр
 

Израил цІыфхэр фылистхэм заокІэ апэгъокІыгъэх, АбэнхъаІэзэр пэблагъэу ахэр агъэуцугъэх, фылистхэр Афэкъ дэжь къыщыуцугъэх.
2Фылистхэр израил цІыфхэм къязэонхэу къэуцухи, заор къарашІылІагъ. Фылистхэр израил цІыфхэм къатекІуагъэх, ахэм ащыщэу нэбгырэ миниплІ фэдиз а чІыпІэм къыщаукІыгъ.
3Псэоу къэнэжьыгъэхэм уцупІэм къызагъэзэжьым, Израилым инахьыжъ упчІэжьэгъухэм къаІуагъ: «Сыда Зиусхьаным фылистхэр къызкІыттыригъэкІуагъэхэр? Зиусхьаным ипхъонтэ лъапІэу Щылэу щыІэр мыщ къызытщэкІэ, Зиусхьаныр тигъусэ хъунышъ, заом тызыкІокІэ, типыйхэм ащ тащиухъумэщт».
4Арти Щылэу агъакІохи Зиусхьанэу ошъогу дзэхэр зиІэрылъхьэм ипхъонтэ лъапІэу Ар къэрыубхэм[11] атесэу зытешІыхьагъэр къахьыгъ. Алый ыкъуитІоу Хъофныйрэ Пинхъасрэ Тхьэм ипхъонтэ лъапІэ къыдэкІуагъэх.


5Зиусхьаным ипхъонтэ лъапІэ уцупІэм къызагъэсым израил цІыфхэм куо мэкъэшхоу къаІатыгъэм чІыгур къыгъэгырзыгъ.
6Фылистхэм а гушІогъо куо мэкъэшхохэр зэхахыгъэти, зэупчІыжьыгъэх: «Сыд фэдэ куо мэкъэшхоха джуртмэ яуцупІэ зыдэщыІэ лъэныкъомкІэ къыщыІухэрэр?» Зиусхьаным ипхъонтэ лъапІэ уцупІэм къызэрэнагъэсыгъэр ахэм къашІагъ.
7Арти фылистхэм къэщтагъэхэу зэраІожьыгъ: «Ахэм яуцупІэ Тхьэр къэсыгъ. ТхьамыкІэгъошхор къытфэкІуагъ, сыда пІомэ тыгъуаси тыгъоснахьыпи ащ фэдэ хъугъэп.
8ТхьамыкІэгъошху къытфэкІуагъэр. А Тхьэ кІочІэшхомэ хэт тащызыухъумэщтыр? А Тхьэ дэдэхэр ары мысырхэр шъофнэкІым тхьамыкІагъомэ ащыхэзыдзагъэхэр.
9Фылистхэр, лІыгъэ къызыхэжъугъаф, зыжъугъэпыт. Ежьхэр гъэры зэрэтшІыгъэхэм фэдэу, джуртмэ гъэры тэ тамышІыжьыным пае, шъуязау. ЛІыгъэ къызхэжъугъаф, ахэм шъуязау».


10Ащ лъыпытэу фылистхэр къязэуагъэх, израил цІыфхэм ахэр къатекІуагъэх, израил цІыфхэм къыкІаІажьи, чэтэнгъэІагъэмэ ачІэлъэдэжьыгъэх. Хьалэч къырагъэфагъэх, израил лъэсыдзэм щыщэу нэбгырэ мин щэкІ хэкІодагъ.
11Тхьэм ипхъонтэ лъапІэ фылистхэм зыІэкІагъэхьагъ. Алый ыкъуитІоу Хъофныйрэ Пинхъасрэ къаукІыгъэх.


 
Алый дунаир зэрихъожьыгъэр
 

12Бынямин цІыф горэм зэуапІэр къыбгыни къыкІиІэжьыгъ. А мэфэ дэдэм Щылэу ащ къыгъэзэжьыгъ. Къэбар гухэкІышхо зэриІэм ишыхьатэу ищыгъынхэр зэІытхъыгъагъэх, ышъхьэ ятІэр къыхэтэкъущтыгъ.
13Ар къызэсым, Алый Тхьэм ипхъонтэ лъапІэ икъэбар ымышІэу зэгоутыщтыгъэти, гъогум пэмычыжьэу къэлапчъэм дэжь щыт тетІысхьапІэм тесэу гъогум рыплъэщтыгъ. Бынямин цІыфыр къэси къэбарыр къызафеІуатэм, къалэм дэс цІыфхэм хьадэгъэшхо къаІатыгъ.
14Алый гъог макъэхэр зызэхехым къяупчІыгъ: «Сыд фэдэ куо-хьау макъэха къэІухэрэр?» Къэбарыр къафэзыхьыгъэр Алый къекІуалІи къэхъугъэм щигъэгъозагъ.
15Алый ащ дэжьым илъэс тІокІиплІрэ пшІырэ ыныбжьыгъ, ынэхэр икІосыкІыгъагъэх, зыпари ылъэгъужьыхэщтыгъэп.
16А цІыфым Алый къыриІуагъ: «Сэ дзэм изэуапІэ къэсыбгынэгъэ къодый, непэ зэуапІэм сшъхьэ къыІусхыжьыгъ». Алый къеупчІыгъ: «Сыда къэхъугъэр, сикІал?»
17Арти къэбарыхьэм къыриІожьыгъ: «Израил цІыфхэр фылистхэм къафыгъэх. Заом дзэкІолІыбэ хэкІодагъ, хьалэчыр къахагъэхьагъ. О уикІэлитІуи, Хъофныйрэ Пинхъасрэ, хэкІодагъэх, Тхьэм ипхъонтэ лъапІи аштагъ».
18Тхьэм ипхъонтэ лъапІэ игугъу къызешІым, тетІысхьапІэм къефэхи, Алый кІыбкІэ къызэхэфагъ, жъы дэдэ зэрэхъугъэмрэ зэрэонтэгъугъэмрэ къахэкІэу ытхыкъупшъхьэ зэриути лІагъэ. Ар илъэс 40-рэ Израилым ихьыкумышІщтыгъ.


 
Пинхъас ишъхьагъусэ зэрэлІагъэр
 

19Алый инысэу, Пинхъас ишъхьагъусэ лъэрмыхьагъ, сабый къыфэхъункІэ макІэ къыфэнэжьыгъагъэр. Тхьэм ипхъонтэ лъапІэ зэратырахыгъэм, ипщырэ ишъхьагъусэрэ зэрэщымыІэжьхэм якъэбар зызэхехым бзылъфыгъэр етІысэхыгъ, хъушъэныр къэси сабый къыфэхъугъ.
20Ащ лІэныгъэр къызештэм, къыкІэрытыгъэ бзылъфыгъэхэм раІуагъ: «УмыгумэкІ, о шъао къыпфэхъугъ». Ау адрэм зыпари къариІожьыгъэп, хъатэуи къапылъыжьыгъэп.
21Тхьэм ипхъонтэ лъапІэ затырахым, ипщырэ ишъхьагъусэрэ зэлІэхэм ауж сабыим Ихабод[12] цІэу фиуси ыІуагъ: «Щытхъум Израилыр къыбгынагъ».
22Ащ къыІуагъ: «Щытхъум Израилыр къыбгынагъ, сыда пІомэ Тхьэм ипхъонтэ лъапІэ атырахыгъ».


 

Ятфэнэрэ шъхьэр
 
Тхьэм ипхъонтэ лъапІэ фылистхэм бэлахь къызэрафихьыгъэр
 

1Фылистхэм Тхьэм ипхъонтэ лъапІэ АбэнхъаІэзэр къыращи къалэу Ащдэд къащагъ.
2Фылистхэм Тхьэм ипхъонтэ лъапІэ тхьэу Дагон ыцІэкІэ агъэуцугъэ унэм рахьи Дагон исынэ кІэрагъэуцуагъ.
3Ащдэд дэсхэр пчэдыжьым жьэу къызэтэджыжьхэм Зиусхьаным ипхъонтэ лъапІэ ыпашъхьэ Дагон ынэІу егъэзыхыгъэу чІыгум телъ. Арти Дагон къаІатыжьи зыдэщытыгъэ чІыпІэм агъэуцужьыгъ.
4КъыкІэлъыкІорэ мафэм пчэдыжьым жьэу къызэтэджыжьхэм Зиусхьаным ипхъонтэ лъапІэ ыпашъхьэ Дагон ынэІу егъэзыхыгъэу чІыгум телъ; Дагон ышъхьи ыІитІуи гоупкІыгъэхэу пчъэшъхьаІум телъыгъэх. Дагон ыпкъ закъо къэнагъ.
5Джащ пае Дагон фэлэжьэрэ къурмэнышІхэри Дагон иунэу Ащдэд дэтым ихьэрэ пстэури а мафэм къыщегъэжьагъэу джы къызнэсыгъэми ащ ипчъэшъхьаІу зэрэнэмысынхэм фэсакъхэзэ темыуцохэу елъэбакъох.


6Зиусхьаным ынае Ащдэд дэсхэм къащыфагъ, бэ тхьамыкІагъоу ахэм къафыригъэхыгъэр, яфэшъуашэм ипэгъокІэу Ащдэд щыщхэми ащ иІэгъо-блэгъухэм ащыпсэухэрэми апкъышъолхэм къахигъэбэгыкІыгъэх[13].


7Ащдэд дэсхэу хъугъэр зылъэгъугъэхэм аІуагъ: «Израилым и-Тхьэ ипхъонтэ лъапІэ тадэжь къанэ хъущтэп, сыда пІомэ тэри титхьэу Дагони Зиусхьаным ынае къытщыфагъ».
8Фылист иІэшъхьэтетхэм зэкІэми макъэ арагъэІуи, къызэІуагъакІэхи яупчІыгъэх: «Сыда Израилым и-Тхьэ ипхъонтэ лъапІэ етпэсыщтыр?» Арти Гъат дэсхэм къаІуагъ: «Израилым и-Тхьэ ипхъонтэ лъапІэ Гъат къарэщэжь». Израилым и-Тхьэ ипхъонтэ лъапІэ Гъат къарагъэщэжьыгъ.
9Ар зарагъэщэжьым ыуж Зиусхьаным ынае къалэм къыщыфагъ, дэсхэр гукІодыгъошхо хэфагъэх, ахэм зэкІэми, кІэлэцІыкІумэ къащегъэжьагъэу инмэ анэсыжьэу, апкъышъолхэм къахигъэбэгыкІыгъэх.
10ЕтІанэ Тхьэм ипхъонтэ лъапІэ Ашкъэлэн арагъэщагъ. Ашкъэлэн зынагъэсым Ашкъэлэн дэсхэм куо-хьау къаІатыгъ: «Тэри тлъэпкъи зэрэщытэу тагъэкІодыным пае Израилым и-Тхьэ ипхъонтэ лъапІэ къытфахьыгъ».
11Арти макъэ арагъэІуи фылист Іэшъхьэтетхэр зэкІэ къызэфащэсхи араІуагъ: «Израилым и-Тхьэ ипхъонтэ лъапІэ къыздырахыгъэ чІыпІэм арэхьыжь, тэри тлъэпкъи темыкІодылІэнхэм пае». Сыдэу щытми зэрэкъалэу щынэгъошхом зэлъиштагъ, Тхьэми ынае ащ дэсхэм къащыфагъ.
12Яфэшъуашэм ипэгъокІэу апкъышъолхэм къахигъэбэгыкІыгъэх, гуІэным хэт къэлэдэсхэм ягъог макъэ ошъогум нэс зиІэтщтыгъэ.


 

Яхэнэрэ шъхьэр
 
Фылистхэм Израилым и-Тхьэ ипхъонтэ лъапІэ ичІыпІэ зэрахьыжьыгъэр
 

1Зиусхьаным ипхъонтэ лъапІэ мэзиблэ фылист хэкум щыІагъ[14].
2Фылист цІыфхэм якъурмэнышІхэмрэ усэрэжъхэмрэ къызэІуагъакІэхи яупчІыгъэх: «Зиусхьаным ипхъонтэ лъапІэ сыда етпэсыщтыр? Ар ичІыпІэ зэрэнэдгъэсыжьыщт шІыкІэм тыщыжъугъэгъуаз».
3Адрэхэм къаІуагъ: «Израилым и-Тхьэ ипхъонтэ лъапІэ къыздырахыгъагъэ чІыпІэм яжъугъэхьыжьыщтмэ, зыгорэ ешъумыпэсэу яшъумыгъэхьыжь, псэкІодэу шъушІагъэм пае псэкІодышІыкІэгъожь къурмэн зышъушІыкІэ, шъухъужьынышъ, Тхьэм ынае къызкІышъущыфагъэри къыжъугурыІожьыщт».
4Арти цІыфхэр къэупчІагъэх: «ПсэкІодышІыкІэгъожь къурмэнэу сыда тшІыщтыр?» Адрэмэ къараІожьыгъ: «Фылист Іэшъхьэтетхэр нэбгырэ пчъагъэу зэрэхъурэм телъытагъэу пкъышъолхэм къахигъэбэгыкІыгъэхэм ятеплъэ зиІэ дышъитфырэ дышъэ цыгъуитфырэ яжъугъэшІ. ШъуиІэшъхьэтетхэми шъори зэкІэми зэфэдэу пщыныжь къышъуфехыгъэшъ ары.
5Арышъ, шъупкъышъолмэ къахигъэбэгыкІыгъэхэмрэ шъуигубгъохэр зэхэзышхыхьэгъэ цыгъохэмрэ ятеплъэ яІэу шъушІи, Израилым и-Тхьэ рыжъугъэлъапІэу фэжъугъэшъуашэх. Ащ шъуихьазаб нахь псынкІэ къышъуфишІынышъ, шъуитхьэхэми шъуичІыгуи ынэшІу къащыфэнкІи мэхъу.
6Сыд пае мысыр цІыфхэмрэ фирхьаунхэмрэ афэдэу шъугухэмкІэ зыжъугъэжъалымра? Зиусхьаным ыкІуачІэ зынэсырэр къызарегъашІэм, къамытІупщыжьыщтыгъэхэр шъхьафит къашІыжьхи, ахэм яхэгъэгу къагъэзэжьыгъ.
7Арышъ, зы кукІэ къэжъугъэпс, бжьыр зыпшъэ нэмысыгъэ чэм щыпэлъфитІу кум кІашъушІ, шкІэу акІэсхэр къакІэшъущхи, ядэжь шъущэжьых.
8Зиусхьаным ипхъонтэ лъапІэ кум ижъугъэуцуи, шъуихьакъкІэ Зиусхьаным къурмэн фэшъушІыщт дышъэ пкъыгъохэр нэмыкІ пхъуантэ дашъулъхьэхи, ыбгъукІэ къыгожъугъэуцуи, кур шъутІупщи, зыфаем орэкІо.
9Шъулъыплъ, пхъуантэр къыздыращыгъэ чІыпІэм, Бэтщэмэщ ылъэныкъокІэ кум занкІэу зигъазэкІэ, ащыгъум Тхьэр ары мы тхьамыкІэгъошхор къытфезыгъэхыгъэр. Ащ фэдэу зымыхъукІэ Тхьэм ар къызэрэтфимыхьыгъэр, ошІэ-дэмышІэу къызэрэтэхъулІагъэр къытфэнэфэщт».
10Фылистмэ джащ фэдэу ашІыгъ: чэм щыпэлъфитІу къаубыти кум кІашІагъэх, шкІэу акІэсыгъэхэр къакъырэм къычІанагъэх.
11Зиусхьаным ипхъонтэ лъапІи дышъэ цыгъохэмрэ апкъышъолхэм къахигъэбэгыкІыгъэхэм ятеплъэ зиІэхэмрэ зыдалъхьэгъэ пхъуантэри кум рагъэуцуагъэх.
12Чэмхэм Бэтщэмэщ кІорэ гъогум фаузэнкІыгъ; а гъогум тетхэу кІощтыгъэх, кІохэзэ быущтыгъэх, ау джабгъумкІи сэмэгумкІи дэхыщтыгъэхэп; фылист Іэшъхьэтетхэр ахэм ауж итхэу кІохэзэ, Бэтщэмэщ иІэгъо-блэгъухэм анэсыгъэх.


13Бэтщэмэщ щыщ цІыфхэм а уахътэм коцыр лъэгум щахыщтыгъ, плъэхи Зиусхьаным ипхъонтэ лъапІэ къызалъэгъум, гушІуагъэх.
14Кур къакІозэ, Бэтщэмэщ щыщ Ехъошыуа ичІыгу Іахьэ къэси, ащ хэлъ мыжъошхом дэжь къыщыуцугъ. Кур гъэстыныпхъэу зэхакъутагъ, чэмэу ащ кІэшІэгъагъэхэр Зиусхьаным къурмэнгъэст фашІыгъэх.
15Зиусхьаным ипхъонтэ лъапІи дышъэм хэшІыкІыгъэ пкъыгъохэр зыдэлъыгъэри лэуйхэм[15] къаІатхи джа мыжъошхом тырагъэуцуагъэх. А мафэм Бэтщэмэщ дэсхэм Зиусхьаным ыцІэкІэ къурмэнгъэстхэри нэмыкІ къурмэнхэри ашІыгъэх.
16Фылист Іэшъхьэтетитфым а зэпстэур алъэгъуи, а мэфэ дэдэм Іэкърэн къагъэзэжьыгъ.


17Апкъышъолхэм къахигъэбэгыкІыгъэхэм ятеплъэ зиІэ дышъитфыр псэкІодышІыкІэгъожь къурмэнэу фылистхэм Зиусхьаным фашІыжьыгъэх: зыр Ащдэд, зыр Іаззэ, зыр Ашкъэлэн, зыр Гъат, зыр Іэкърэн пае;
18джащ фэдэу дышъэм хэшІыкІыгъэ цыгъохэри пытапІэхэр зиІэ фылист къалэхэмрэ къэмышІыхьэгъэ къуаджэхэмрэ зыІэ илъыгъэ Іэшъхьэтетитфым ателъытэгъагъ. Бэтщэмэщ дэсхэм Зиусхьаным ипхъонтэ лъапІэ зытырагъэуцогъэгъэ мыжъошхор непэ къызнэсыгъэми Бэтщэмэщ щыщ Ехъошыуа ичІыгу Іахьэ зэрэхэлъ.


 
Тхьэм ипхъонтэ лъапІэ Къыриат-ЕІэрим зэрагъэкощыжьыгъэр
 

[16]19 Зиусхьаным ипхъонтэ лъапІэ зэрэдэплъагъэхэм пае Бэтщэмэщ дэсхэм Зиусхьаным ынае къащыфагъэти, нэбгырэ мин 50-м щыщэу нэбгырэ 70 ыукІыгъ. Зиусхьаным бэлахьышхо къызэрафыригъэхыгъэм пае Бэтщэмэщ дэс цІыфхэм хьадэгъэшхо къаІэтыгъ.
20Бэтщэмэщ дэс цІыфхэр къэупчІагъэх: «Хэта Зиусхьаным, Тхьэу лъапІэу лъагэм, ыпашъхьэ иуцон зылъэкІыщтыр? Тэ зыхядгъэщыжьмэ, хэт дэжь Ар ядгъэхьыщта?»
21Арти къэбарыр алъагъэІасынэу Къыриат-ЕІэрим дэсхэм адэжь лІыкІохэр агъэкІуагъэх: «Зиусхьаным ипхъонтэ лъапІэ фылист цІыфхэм къарагъэхьыжьыгъэшъы, шъукъакІуи, ар шъуадэжь шъухьыжь».


 

Яблэнэрэ шъхьэр
 
1Къыриат-ЕІэрим дэсхэр къакІохи Зиусхьаным ипхъонтэ лъапІэ къашти, Абинэдау иунэу Іуашъхьэм тетым къахьыгъ, ащ ыкъо ЕлыІазер зырагъэукъэбзи Зиусхьаным ипхъонтэ лъапІэ ынаІэ тыригъэтынэу пшъэрылъ фашІыгъ.


2Пхъонтэ лъапІэр Къыриат-ЕІэрим къызагъэкощыжьым ыуж охътабэ тешІагъ, илъэс 20 фэдиз горэ блэкІыгъ. Израилым ицІыфхэм Зиусхьаным зыфагъэзэжьыгъ.


 
Самуел Израилым ихьыкумышІ зэрэхъугъэр
 

3ЕтІанэ Самуел израил цІыф пстэумэ ариІуагъ: «Хэмэ тхьэхэри Астарти[17] къэшъубгынэхи, шъугухэмкІэ Зиусхьаным зыфэжъугъаз, а зы закъом шъуфэлажь, джары фылистхэм шъуащызыухъумэщтыр».
4Арти израил цІыфхэм БэІалрэ[18] Астартрэ щагъэзыехи, Зиусхьан закъом зыфагъэзэжьыгъ.
5Ащ ыуж Самуел макъэ ыгъэІугъ: «Израил цІыфхэр зэкІэ Мыцпэ къыщызэІужъугъакІэхи, шъощ пае зэкІэми Зиусхьаным селъэІущт».
6Арти Мыцпэ къыщызэІукІагъэх. КъызэІукІагъэхэм псыр къахьи, апсэ Зиусхьаным зэрэфагъазэрэм ищысэу чІыгум щыракІутыгъ, а мафэми анэкІыгъ. ЕтІанэ аІуагъ: «Зиусхьаным ыпашъхьэ псэкІод щытшІагъ». Іэшъхьэтетэу Самуел Мыцпэ къыщызэІукІэгъэ израил цІыфхэр хьыкум ышІыгъэх.


7Израил цІыфхэр Мыцпэ къызэрэщызэІукІагъэхэм икъэбар фылистхэм зызэхахым, фылист Іэшъхьэтетхэр Израилым къытебэнэнхэу къежьагъэх. Израил цІыфхэм ар зызэхахым фылистхэм ащыщтагъэх.
8Арти ахэм Самуел раІуагъ: «Фылистхэм тащиухъумэнэу ти-Зиусхьанэу Тхьэм тэщ пае зэпымыоу тфелъэІу»[19].


9Самуел быдзыщэм джыри ешъорэ шъынэр Зиусхьаным пае къурмэнгъэст ышІи, Израилым пае Зиусхьаным зелъэІум, Зиусхьаным ар къызэхихыгъ.
10Самуел къурмэнгъэстыр ышІызэ фылистхэр Израилым къезэонхэу къэсыгъэх. Зиусхьаным а мафэм мэкъэшхохэр къыгъэІузэ, фылистхэр лъэшэу къыгъэщтагъэхэти, шъхьэджэ-псаджэу ахэм Израилыр къабгынагъ.
11Израил цІыфхэм зэоныр Мыцпэ щырагъажьи фылистхэм язаохэзэ, ахэр къызэкІафэхи, Бэткъар чІыпІэм нэс къафхи, щызэхакъутагъэх.


12ЕтІанэ Самуел зы мыжъо горэ къышти Мыцпэрэ Ешанрэ азыфагу щигъэтІылъыгъ, «Мы чІыпІэм нэс Зиусхьаныр къыддэІэпыІагъ» ыІозэ, АбэнхъаІэзэркІэ[20] ащ еджагъ.
13Джащ тетэу фылистхэр агъэІэсагъэх, ащ нахьыбэрэ ахэр Израилым ичІыгу къихьажьыгъэхэп, Самуел щэІэфэ фылистхэр Зиусхьаным иунашъо пэшІуекІошъугъэхэп.
14Фылистхэм Іэкърэн къыщегъэжьагъэу Гъат нэс щаштэгъэгъэ къалэхэр Израилым къызІэкІигъэхьажьхи, ахэм ягъунапкъэхэри фылистхэм къаІэкІихыжьыгъэх. Ащ ыуж Израилрэ амэрхэмрэ мамырныгъэ зэдыряІагъ.


 
Самуел Израилым ихьыкумышІ
 

15Самуел щэІэфэ Израилым ихьыкумышІщтыгъ.
16Илъэс зэкІэлъыкІохэм къакІоцІ къалэхэу Бэтэл, Гъылгъал, Мыцпэ ащ къызэпикІухьэхэзэ, а чІыпІэ пстэуми израил цІыфхэм ящыхьыкумышІщтыгъ.
17ЕтІанэ Рамэ къыгъэзэжьыщтыгъ, сыда пІомэ иунэ ащ дэтыгъ. Мыщи израил цІыфхэм ящыхьыкумышІщтыгъ. А къалэми Зиусхьаным ыцІэкІэ къурмэншІыпІэ ащ щишІыгъ.


 

Яенэрэ шъхьэр
 
Пачъыхьэр къафытырагъэхьаным цІыфхэр зэрэфэягъэхэр
 

1Самуел жъы зэхъум икІалэхэр Израилым хьыкум щашІынэу тыригъэхьагъэх.
2ИкІэлэ нахьыжъ ыцІагъэр Иоел, ятІонэрэ кІалэм ыцІагъэр Абие; ахэр БэрщэбаІ ихьыкумышІщтыгъэх.
3Ары шъхьае кІалэхэр тым игъогу рыкІощтыгъэхэп, мылъкум зыдырагъэхьыхыгъэу, къуалъхьэхэр къаІахыщтыгъэх, шъыпкъэм тетэу хьыкум ашІщтыгъэп.


4Арти Израилым инахьыжъ упчІэжьэгъухэр зэкІэ къэзэрэугъойхи Самуел дэжь, Рамэ, къакІохи
5къыраІуагъ: «Мары жъы ухъугъ, ау уикІалэхэр уигъогу тетхэп; адрэ лъэпкъхэм афэдэу, типэщэнэу пачъыхьэ къытфытегъахь».
6«Типэщэнэу пачъыхьэ къытфытегъахь» къызэрэраІуагъэр ыгу рихьыгъэпти, Самуел Зиусхьаным елъэІугъ.
7Зиусхьаным Самуел къыриІуагъ: «ЦІыфмэ къыуаІорэ пстэуми едэІу, сыда пІомэ щагъэзыерэр сэры нахь орэп, сыряпачъыхьэным ахэр фаехэп;
8Мысырым къызщисщыжьыгъэхэ мафэм къыщегъэжьагъэу непэ къызнэсыгъэми джары ахэр зэрэзекІохэрэр, сэ сыкъабгынэти нэмыкІ тхьэхэм ялъэІущтыгъэх, ори джащ фэдэу къыбдэзекІох.
9Арышъ, ахэм къаІорэм едэІу, ау пачъыхьэ яІэ зыхъукІэ, яІэшъхьэтет фитныгъэу иІэщтхэр зыфэдэхэри агурыгъаІу».


10Арти, Самуел пачъыхьэ афытыригъэхьанэу къелъэІурэ цІыфхэм Зиусхьаным игущыІэхэр зэкІэ ариІожьи,
11къыІуагъ: «Пащэу шъуиІэщт пачъыхьэм ифитныгъэхэр мыщ фэдэщтых: шъуикІалэхэр ыштэнхэшъ, зэоным фытегъэпсыхьэгъэ кухэм алъыплъэнхэу ыгъэнэфэщтых, адрэхэр ишыухэм ахигъэхьащтых, нэмыкІхэри ику зэкІэшІагъэмэ апэ итхэу чъэщтых;
12зыгорэхэр нэбгырэ мин, нэбгырэ шъэныкъо хъурэ дзэ купхэм яІэшъхьэтетыщтых; адрэхэм игубгъохэр алэжьыщтых, илэжьыгъэхэр Іуахыжьыщтых, Іэшэ-шъуашэхэмрэ зэоным фытегъэпсыхьэгъэ кухэм ящыкІэгъэщтхэмрэ ашІыщтых,
13шъупхъухэри ащ ыштэщтых мэ ІэшІухэр зыпихырэ щыфэн зэхэлъхэр агъэхьазырынхэм, пщэрыхьанхэм, хьалыгъу агъэжъэным пае;
14шъуилэжьыгъэшІэпІэ, шъуисэнэшъхьэлэжьыпІэ, зэйтыншІэпІэ анахь дэгъухэри ащ ыштэнхэшъ, иунэІутхэм аритыщтых;
15лэжьыгъэу хэшъулъхьагъэмрэ сэнашъхьэу шъулэжьырэмрэ азыпшІани пичынышъ, ичырэхэмрэ иунэІутхэмрэ аритыщтых;
16шъуипщылІ хъулъфыгъэхэри, бзылъфыгъэхэри, шъуичэм нахь лъэпкъышІухэри шъуищыдхэри шъуІихынхэшъ, ежь ышъхьэ иІофхэм апае къызфигъэфедэщтых;
17шъуимэл-пчэнхэм азыпшІани ыштэщт, шъори ащ шъуриунэІутыщт;
18етІанэ шъор-шъорэу къыхэшъухыгъэ пачъыхьэм шъукъыгъэтхьаусыхэу Зиусхьаным шъузелъэІукІэ, зыпари къышъуфишІэжьыщтэп».


19Самуел ариІуагъэм цІыфхэр къедэІунхэу фэягъэхэп: «Хьау, – аІуагъ, – пачъыхьэм тыфай,
20адрэ лъэпкъхэм тэри тафэдэщт: типачъыхьэ типэщэщт, тапашъхьэ итыщт, заоу ятшІылІэщтхэмкІи пащэу тиІэщт».
21Самуел цІыфмэ къаІорэ пстэуми едэІуи, зэхихыгъэр Зиусхьаным фиІотэжьыгъ.
22Зиусхьаным Самуел къыриІуагъ: «Зэрэфаехэу пачъыхьэр афытегъахь». Ащ ыуж Самуел израил цІыфхэм ариІуагъ: «Джы шъхьадж икъалэ орэкІожь».


 

Ябгъонэрэ шъхьэр
 
Тхьэм Саул пачъыхьэнэу къызэрэхихыгъэр
 

1Бынямин лъэпкъым щыщэу лІы бэлахьэ горэ Къыщ ыцІэу щыІагъ. Ар бынямин горэм къыхэкІыгъэ Афые икІалэу Бэхъорат къаригъэлъфыгъэ Цырэур ыкъо Абиел икІалэу щытыгъ.
2Саул ыцІэу ащ кІалэ иІагъ, ныбжьыкІэу, дахэу: Саул фэдэу дахэу Израилым щыщхэм зы нэбгыри ахэтыгъэп, илъэгагъэкІэ зэрэлъэпкъэу ар къахэщыщтыгъэ.


3Зэгорэм Саул ятэу Къыщ ищыдыбзхэр шІокІодыгъэхэти, Къыщ Саул риІуагъ: «Тэджи, унэІутхэм ащыщ горэ гъусэ шІи, щыдыбзхэм шъукъалъыхъунэу шъукІу».
4Джащ тетэу ащ Ефраим къушъхьэр зэпичыгъ, чІыпІэу Щалищ къызэпикІухьагъ, ау зылъежьагъэхэр къагъотыгъэхэп. Ащ ыуж чІыпІэу ЩэІалим къызэпакІухьагъэти, ащи къыщагъотыгъэхэп. ЕтІанэ Бынямин хэкур къызэпакІухьагъ шъхьае, мыщи рагъотагъэхэп.
5Джаузэ Цыуф чІыпІэм зынэсхэм, унэІутэу игъусагъэм Саул риІуагъ: «Тэгъэгъэзэжь, армырмэ тятэ щыдыбзхэри щыгъупшэжьыгъэхэу къытлъыримыгъэжьагъохэт».
6Арти унэІутым ащ къыриІожьыгъ: «Мы къалэм Тхьэм ицІыф, лъытэныгъэ фашІэу, ыІорэ пстэури тефэу дэс. Ащ ыдэжь тыгъакІуи, зыдэдгъэзэн фэе лъэныкъор къытиІонкІи мэхъуба».
7Саул иунэІут риІожьыгъ: «ТыкІомэ, а цІыфым сыда фэтхьыщтыр? Тиматэмэ хьалыгъу арылъыжьэп, шІухьафтыни тиІэп, Зиусхьаным ицІыф еттынэу сыда тІэкІэлъыр?»
8Арти унэІутым Саул риІожьыгъ: «Тыжьын ахъщэм ызыплІанэ сІыгъышъ, Зиусхьаным ицІыф ар естынышъ, лъэныкъоу зыдэдгъэзэщтыр къытиІощт».
9-11Джыри Саул иунэІут риІуагъ: «КъапІорэр дэгъу, некІо». Тхьэм ицІыф зыдэс къалэм дэхьагъэх. Іуашъхьэм тет къалэм дэкІуаехэзэ, псыхьэ кІорэ пшъашъэхэр апэ къифагъэхэти, ахэм яупчІыгъэх: «Усэрэжъыр мыщ дэса?» НахьыпэкІэ Тхьэм еупчІынхэ зыхъукІэ Израилым щыщхэм аІощтыгъэ: «Усэрэжъым дэжь некІо»; сыда пІомэ тхьэлІыкІокІэ джы заджэхэрэм пасэм усэрэжъкІэ ягугъу ашІыщтыгъэ.
12Адрэхэм джэуап къатыжьыгъ: «Дэс, мары ар, шъуапэ итэу макІошъ, шъуелъэкІони шъукІахь, къурмэн зыщашІырэ лъэгапІэм цІыфхэм мэфэкІ къурмэн щашІти, ар непэ къалэм къэкІуагъ;
13къалэм шъунэсмэ, шъуІукІэщт, щэджэгъуашхэ къыщишІынэу къурмэн зыщашІырэ лъэгапІэм дэмыкІуаезэ шъуфэзыщт. Ар къэмысэу цІыфхэм шхэныр рагъэжьэщтэп, къурмэным пае Тхьэм зелъэІухэкІэ ары къырагъэблэгъагъэхэр зышхэщтхэр. Арышъ, шъукІу, джыри ежьагъэпышъ, шъуІукІэщт».
14Джащ тетэу ахэр къалэм кІуагъэх. Къэлэгум зынэсхэм лъэгапІэм ежьэгъэ Самуел апэ къифагъ.


15Саул къэкІонкІэ зы мафэ къэнэжьыгъэу Зиусхьаным Самуел къыриІогъагъ:
16«Неущ мы уахътэм тефэу Бынямин хэкум щыщэу зы цІыф горэ уадэжь къэзгъэкІощтышъ, сиизраил лъэпкъ ипэщэщтым ышъхьэ дагъэ щыф – ащ силъэпкъ фылистхэм атыригъэкІощт; итхьаусыхэ макъэ къыслъыІэсыгъэшъ, силъэпкъ сыфэгумэкІы».
17Самуел Саул къызелъэгъум Зиусхьаным ащ къыриІуагъ: «Джары цІыфэу зигугъу къыпфэсшІыгъагъэр; джары силъэпкъ зыгъэІорышІэщтыр».
18Саул къэлапчъэм зынэсым Самуел екІуалІи еупчІыгъ: «Усэрэжъым иунэ зыдэщытыр къысэпІона?»
19Самуел Саул къыриІожьыгъ: «Сэры усэрэжъыр, сапэ уитэу къурмэн зыщашІырэ лъэгапІэм дэкІуай, непэ щэджэгъуашхэ къыздэшъушІыщт, неущ пчэдыжьым устІупщыжьыщт, угу илъыр зэкІэ къыосІощт;
20мэфищкІэ узэкІэІэбэжьмэ пшІокІодыгъэ щыдыбзхэм уафэмыгумэкІ; ахэр къагъотыжьыгъэх. Хэта зыІэ илъыщтыр Израилыр зэрэщытэу зыкІэхъопсырэ пстэури? Ар орэп шъуІуа, уятэ иунагъо зэрэщытэу арэп шъуІуа?»
21Арти Саул къыриІожьыгъ: «Израилым ис лІэкъо нахь цІыкІухэм ащыщэу быняминба сыкъызхэкІыгъэр? Бынямин лІакъом щыщхэм анахь зыхамылъытэ-рэр арба сэ сыкъызхэкІыгъэр? Сыда ар къызкІысапІорэр?»


22Самуел Саулрэ ащ иунэІутрэ зэригъэгъусэхи унэшхом зыдырищагъэх, нэбгырэ щэкІ фэдиз хъухэу къыригъэблэгъагъэхэм апшъэкІэ ыщэхи ыгъэтІысыгъэх.
23Самуел пщэрыхьакІом къеджи риІуагъ: «„ГъэтІылъ" зыфасІуи къыостыгъэгъэ лы Іахьэр къахь».
24ПщэрыхьакІом блантхъэ зэпытыр къыхьи Саул ыпашъхьэ къырилъхьагъ. Самуел ащ риІуагъ: «Мыр дгъэтІылъыгъагъэшъ, уапашъхьэ илъхьи шхы, цІыфхэр къызщызэІузгъэкІэщтхэ мы уахътэм тефэу ощ пае ар къэдгъэнэгъагъ». Джаущтэу а мафэм Саул Самуел щэджэгъуашхэ дишІыгъ.
25ЕтІанэ ахэр къурмэн зыщашІырэ лъэгапІэм къехыжьхи къалэм къызэкІожьхэм, Саул унашъхьэм пІэ щыфашІи, чэщым ар ащ щычъыягъ[21].


26Нэф къэшъи тыгъэр къызыкъокІым, Самуел унашъхьэм телъыгъэ Саул еджагъ: «Къэтэджи, узгъэкІотэжьыщт». Арти Саул къэтэджыжьи, тІури зэгъусэу щагум къыдэкІыгъэх.


 
Саул пачъыхьагъум зэрэтехьагъэр
 

27Къэлэ гъунэм зыщынэсынхэм Самуел Саул риІуагъ: «Тапэ итэу кІонэу унэІутым еІу». Адрэр апэ иуцуагъ. «О джы къэуцуи Тхьэм къыІуагъэр къыпфэсІотэщт», – риІуагъ.


 

ЯпшІэнэрэ шъхьэр
 
1Ащ ыуж Самуел дагъэр зэрыт бжъэр къышти, итыр Саул ышъхьэ тырикІи, ебэуи риІуагъ: «Мары Зиусхьаным икІэн, Ащ илъэпкъ пэщэныгъэ дызепхьанэу Іэшъхьэтетэу уегъэнафэ[22].
2Садэжь уикІыжьэу укІожьзэ, Бынямин чІыгум ит псэупІэу Цэлцахъ узынэсыжькІэ, Рахъэл икъашъхьэ дэжь нэбгыритІу уапэ къыщифэщт. Ахэм къэбар уагъэшІэщт: „Узлъежьэгъэ щыдыбзхэр къагъотыжьыгъэх шъхьае, уятэ щыдыбзхэри щыгъупшэжьыгъэхэу, 'СикІалэ сыда икъэбарыр?' ыІозэ, мэгумэкІы".
3Ащ ыуж уапэкІэ ебгъэхъунышъ, чІыпІэу Табор ит чъыгаем нэс укІощт, ащ дэжь Тхьэм елъэІунхэу Бэтэл кІорэ нэбгырищыр къыщыппэгъокІыщт: зым чыцІищ ыІыгъыщт, адрэм – хьалыгъу хьакушищ, ящэнэрэм санэр зэрыт нэтыр ыхьэу плъэгъущт.
4УзаІукІэкІэ, ахэм шІуфэс къыуахыщт, етІанэ хьалыгъуитІу къызыуаткІэ къаІыпхыщт.
5ЕтІанэ Зиусхьаным и-ГъыбІэкІэ заджэхэрэ Іуашъхьэу фылист дзэ купыр къызщыуцугъэм унэсыщт. Къалэм уздахьэкІэ, тхьэлІыкІоныр зипшъэрылъ цІыф купэу, бзэпсхэр зэрыщэгъэ пхъонтэпщынэм, шъонтырыпым, къамылым къяозэ, къурмэн зыщашІырэ лъэгапІэм къехрэм уІукІэщт. Тхьэм кІочІэ лыеу къахилъхьагъэм зэлъиштагъэхэу, Тхьэм къыбгъодэкІырэ псалъэхэр ахэм къашІызэ, Ащ ищытхъу аІуатэ.
6Джащ дэжьым Зиусхьаным и-Псэ къыпхэхьанышъ, ори ахэм урягъусэу, Тхьэм кІочІэ лыеу къыпхилъхьагъэм узэлъиштагъэу, Тхьэм къыбгъодэкІырэ псалъэхэр къадэпшІызэ, Ащ ищытхъу адэпІотэщт, фэшъхьаф цІыфи ухъущт.
7Ахэр къызыохъулІахэкІэ, угу къыуиІорэр шІэ, Тхьэу уигъусэм къыбдигъэхъущтышъ.
8Сэ сынэмысзэ о Гъылгъал кІо, Зиусхьаным пае къурмэнгъэстрэ зэгурыІоныгъэ къурмэнрэ щысшІынхэу сэри сыкъэкІощт. Уадэжь сыкъакІоу пшІэщтыр къыосэІофэкІэ мэфиблэ къысаж».
9Саул ыгъэзэжьыгъэу Самуел ыдэжь икІыжьзэ, Тхьэм ащ ицІыф гъэпсыкІэ къызэблихъугъ, къыриІуагъэхэри зэкІэ а мэфэ шъыпкъэм къехъулІагъэх.
10КъакІохэзэ, ахэр къурмэн зыщашІырэ лъэгапІэм къызэсхэм, тхьэлІыкІоныр зипшъэрылъ цІыф купым ІукІагъэх. Тхьэм и-Псэ ащ къылъыІэси, Тхьэм кІочІэ лыеу къыхилъхьагъэм зэлъиштагъэу, Тхьэм къыбгъодэкІырэ псалъэхэр къышІхэу, Ащ ищытхъу адиІуатэу ежьми ригъэжьагъ.
11НахьыпэкІэ ар зышІэщтыгъэхэу, тхьэлІыкІоныр зипшъэрылъ цІыфмэ ахэтэу, Тхьэм кІочІэ лыеу къыхилъхьагъэм зэлъиштагъэу, Тхьэм къыбгъодэкІырэ псалъэхэр ащ къызэришІрэр зылъэгъухэрэм зым адрэм риІожьщтыгъэ: «Сыда Къыщ ыкъо къыщышІыгъэр? Адэ Саул тхьэлІыкІоныр зипшъэрылъ цІыфхэм джы ащыщ хъугъа?»
12Ащ дэжьым щытыгъэмэ ащыщ горэм къыІуагъ: «Адрэмэ хэта ятэр?» Джары гущыІэжъым хэлъэу зыкІэхъугъэри: «Адэ Саул тхьэлІыкІоныр зипшъэрылъ цІыфхэм джы ащыщ хъугъа?»
13ЕтІанэ Тхьэм къыхилъхьэгъэ кІочІэ лыеу зэлъызыштагъэм ар къызебгынэм, Тхьэм къыбгъодэкІырэ псалъэхэр къызэришІрэр, Тхьэм ищытхъоу ыІуатэрэр зэпигъэуи, къурмэн зыщашІырэ лъэгапІэм дэкІоягъ.
14Ащ ыуж Саул ятэшыр ежьми иунэІути къяупчІыгъ: «Тыда шъуздэкІогъагъэр?» Арти риІожьыгъ: «Щыдыбзхэм талъыхъунэу тыщыІагъ, ахэр къызэтэмыгъотхэм, Самуел дэжь тыІухьэгъагъ».
15Арти ятэшым Саул къыриІуагъ: «Самуел къышъуиІуагъэр къысфэІотэжь».
16Саул ятэшым риІуагъ: «Щыдыбзхэр къагъотыжьыгъэхэу ащ къытиІуагъ». Ау зэрэпачъыхьэщтым ехьылІагъэу Самуел къыриІуагъэм икъэбар хигъэгъозагъэп.


 
Саул пачъыхьэу зэрэтырагъэхьагъэр
 

17ЕтІанэ Зиусхьаным игухэлъ щигъэгъозэнхэм пае Самуел цІыфхэр Мыцпэ къащызэІуигъакІэхи,
18израил цІыфхэм ариІуагъ: «Израилым и-Зиусхьанэу Тхьэм ыІорэр мары: „Израил Мысырым къисщыжьи, мысыр цІыфхэм шъуакъыІэкІэсхыжьыгъ, шъузгъэпщылІщтыгъэ пачъыхьагъу пстэуми ягъэрыпІэ шъукъисщыжьыгъ.
19Ау шъуи-Тхьэу тхьамыкІэпІэ пстэуми шъукъарызыщыжьэу, шъуигумэкІыгъо шъушъхьащызыхрэр джы щыжъугъэзыий, Зиусхьаным шъо ешъуІуагъ: 'ТиІэшъхьэтетынэу пачъыхьэ къытфытегъахь'. Арышъ, лъэпкъ-лъэпкъэу, лІэкъо-лІакъоу, лъэпкъэгъу-лъэпкъэгъоу Зиусхьаным ыпашъхьэ джы шъуиуцу"».


20Самуел израил лъэпкъ пстэуми къяджи, бынямин лІакъор къахихыгъ.
21Арти бынямин лІакъом чэзыур зынэсым, ар зэрэзэтефыгъэ зэкъошхэмкІэ зэхэушъхьафыкІыгъэхэу къекІолІэнхэу ариІуи, матыр лъэпкъэгъур къахихыгъ. ЕтІанэ матыр лъэпкъэгъум щыщ хъулъфыгъэхэр къызыхащхэм, Къыщ ыкъо Саул ыцІэ къыраІуагъ. Ащ лъыхъугъэх, ау къагъотыгъэп.
22Арти Зиусхьаным еупчІыгъэх: «Саул къэкІуагъэба?» Зиусхьаным къариІожьыгъ: «Мары ар, ІапІэхэм захигъэбылъхьагъ».
23Лъагъачъэхи ар къащи цІыфхэм къызахэуцом, илъэгагъэкІэ зэрэлъэпкъэу къахэщыгъ.
24Самуел зэкІэми къариІуагъ: «Зиусхьаным къыхихыгъэр шъолъэгъуа? Зэрэлъэпкъэу ащ фэдэ хэтэп». Ащ дэжьым цІыфхэр зэкІэ къэзэрэгъэкууагъэх: «Пачъыхьэр орэпсэу!»


25ЕтІанэ Самуел упачъыхьэным унашъоуи фитныгъэуи пылъхэр зыфэдэхэр цІыфхэм къафиІотагъ. КъафиІуати, ахэр зыдитхэгъэ тхылъыр Зиусхьаным ыпашъхьэ рилъхьагъ, ащ ыуж къекІолІагъэхэр шъхьадж пэпчъ иунэ кІожьынэу зэбгыритІупщыжьыгъэх.
26Саули ядэжь, ГъыбІэ, зегъэзэжьым, Тхьэр зыгу къихьэгъэ лІэхъупхъэхэу къыхихыгъэхэр игъусэхэу кІожьыгъэх.
27Ары шъхьае зэІышІэкІо цІыфхэм аІощтыгъэ: «Ара тыкъэзыухъумэщтыр?» Джаущтэу пхъэтэпэмыхь ашІыгъ, шІухьафтынхэри фахьыгъэхэп; ау адрэм зыпари ымылъэгъурэм фэдэу зишІщтыгъэ.


 

ЯпшІыкІузэнэрэ шъхьэр
 
Саул Іамон лъэпкъым зэрэтекІуагъэр
 

1Іамон лъэпкъым щыщэу Нэхъащ ГъылыІад хэкум ит къалэу Яощ къыдзыхьагъ. Арти Яощ дэс хъулъфыгъэхэм зэкІэми Нэхъащ раІуагъ: «Зэзэгъыныгъэ къыддэшІи тыбготыщт, къулыкъуи пфэтшІэщт».
2Арти Іамон лъэпкъым щыщэу Нэхъащым ахэм ариІуагъ: «Зэзэгъыныгъэ къыжъудэсшІыщт унашъо пылъэу: шъуащыщ пэпчъ ынэ джабгъу къискІынышъ, зэрэ-Израилэу ынапэ тесхыщт».
3Арти Яощ дэс нахьыжъ упчІэжьэгъухэм къыраІожьыгъ: «Израил ичІыпІэ пстэуми тилІыкІохэр тІофтэнхэм пае мэфибл къытэт, тыкъыдэзыщыжьын гори зытымыгъоткІэ, тыкъыпфэкІощт».
4Ащ ыуж лІыкІохэр агъэкІуагъэх Саул зыдэс къалэу ГъыбІэ, къэбарыр цІыфхэм къызафаІуатэм, ахэм куо-хьаушхо къаІатыгъ, гъыныри къыхадзагъ.


5Ащ тефэу Саул губгъэм щыІагъэти, цухэм ауж итэу къызыдэхьажьым къяупчІыгъ: «Сыда цІыфхэм къяхъулІагъэр, сыда ахэр зыкІэгъыхэрэр?» Арти Яощ къикІыгъэхэм къахьыгъэ къэбарым ар щагъэгъозагъ.
6КъаІорэр зэхэзыхыгъэ Саул Тхьэм и-Псэ куоу къыхахьи, лъэшэу къызэкІигъанэу къэгубжыгъ.
7ЕтІанэ цуитІур пкъырыпкъэу зэхиупкІэтагъэх, Саулрэ Самуелрэ ауж имыхьэхэрэм зэкІэми яцухэм джащ фэдэу зэрадэзекІощтхэр лІыкІоу къаІофтагъэхэм ащ лъыпытэу Израилым ичІыпІэ пстэуми къэбарэу аригъэхьыжьыгъ. Арти Зиусхьаным къаришІэн ылъэкІыщтым цІыфхэр зэкІэ ыгъэщынагъэхэти, зэгурыІохи, зыч-зыпчэгъоу заом зэдежьагъэх.
8КІохэзэ, Бэзэкъ зынэсхэм ахэр Саул къызызэпеплъыхьэхэм, Израилым щыщхэр нэбгырэ мин шъищ, Ехъудэм щыщхэр нэбгырэ мин щэкІ хъухэу къычІэкІыгъ.
9Арти лІыкІоу къэкІуагъэхэм араІуагъ: «ГъылыІад ит къалэу Яощ дэсхэм макъэ яжъугъэІужь: неущ тыгъэм къыгъэплъэу зыригъажьэкІэ, ІэпыІэгъур къышъулъыІэсыщт». ЛІыкІохэм къагъэзэжьи, Яощ дэсхэр къэбарым зыщагъэгъуазэхэм, адрэхэр лъэшэу гушІуагъэх.
10Яощ дэсхэм Нэхъащ къэбар фарагъэхьыжьыгъ: неущ тыкъышъупэгъокІыщтышъ, шъузыфаер къыташъушІ.
11КъыкІэлъыкІорэ мафэм Саул ицІыфхэр купищэу зэхидзи къежьэхи, тыгъэр къызэрэкъокІэу Іамонхэм яуцупІэ къэсыгъэх. Тыгъэнэстыр къэхъуфэ ахэр зэхакъутагъэх. Псэоу къэнагъэхэр пэкІэ-пакІэу зэбгырычъыжьыгъэх.


12Ащ ыуж цІыфхэм Самуел къыраІуагъ: «Тыдэ щыІэха „Саула ыкІи типачъыхьэщтыр?" зыІуагъэхэр? Ахэр къытІэкІэжъугъахьэхи, апсэ хэтхыщт».
13Ау Саул ар афидагъэп: «Мы мафэм зыми ыпсэ хэпх хъущтэп, сыда пІомэ Зиусхьаным непэ Израил къыгъэнэжьыгъ».


14Ащ ыуж Самуел цІыфхэм ариІуагъ: «Гъылгъал тыкІонышъ, пачъыхьэр зэрэтехьэрэр къэдгъэшъыпкъэжьыщт».
15Арти цІыфхэр зэкІэ зэрэзэхэтхэу Гъылгъал кІохи, Зиусхьаныр ишыхьатэу Саул Гъылгъал ипачъыхьэу тырагъэхьагъ. ЕтІанэ зэгурыІоныгъэ къурмэнхэр Зиусхьаным пае ашІхи, Саули израил цІыфхэри зэкІэ лъэшэу ащ щычэфыгъэх.


 

ЯпшІыкІутІонэрэ шъхьэр
 
Самуел цІыфхэм псалъэ зэрадишІыгъэр
 

1Самуел зэрэ Израилэу риІуагъ: «ЗэкІэми къысашъуІорэм сыкъедэІуи, пачъыхьэр къышъуфытезгъэхьагъ,
2мары, пачъыхьэр джы шъуапашъхьэ ит; сэ жъы сыхъугъ, сшъхьацхэри тхъуагъэх; сикІалэхэри къышъухэтых; сикІэлэгъум къыщегъэжьагъэу непэ къызнэсыгъэм шъуапашъхьэ ситыгъ;
3мары сыщыт, Зиусхьанри щыгъуазэу, Тхьэм къахихыгъэ пачъыхьэми шъукъызэхихэу, къашъуІо: хэта зицу зыІысхыгъэр, хэта зищыд зыІысхыгъэр, хэта зыгу хэзгъэкІыгъэри сиягъэ зэзгъэкІыгъэри, хэта къуалъхьэ къызІысхи, зилажьэ сыушъэфыгъэри, – ащ фэдэ къышъухэкІмэ, Іысхыгъэр къестыжьыщт».
4Арти къыраІожьыгъ: «О тыгу хэбгъэкІыгъэп, тишъхьафитныгъи ттепхыгъэп, зыгорэми зыпари Іыпхыгъэп».
5ЕтІанэ ащ ариІуагъ: «Лажьэ гори симыІэу къызэрэшъуІуагъэмкІэ мы мафэм Зиусхьаныри Тхьэихэхыри шъуишыхьатых». Адрэхэм къыраІожьыгъ: «Ары, тІури тишыхьат».


6Арти Самуел цІыфхэм ариІуагъ: «Зиусхьаныр Мосэрэ Хьарунэрэ къытезгъэхьагъэхэу, шъуятэхэр мысыр чІыгум къизыщыжьыгъэр ары.
7Джы шъукъэуцуи, Зиусхьаным тыкъызэхихэу Зиусхьаным шъори шъуятэхэми шІоу къышъуфишІэгъэ пстэури шъугу къэзгъэкІыжьзэ, сышъодэощт.
8Якъубэ Мысырым зэкІом шъуятэхэр агурэ апсэрэ еІэжьыгъэхэу Зиусхьаным елъэІухэу зырагъажьэм, Зиусхьаным Мосэрэ Хьарунэрэ къафигъакІохи, ахэм шъуятэхэр Мысырым къыращыжьхи, мы чІыпІэм къагъэтІысыгъэх.
9Ау ахэм я-Зиусхьанэу Тхьэр зыщагъэгъупшагъэти, къязаощтыгъэхэм, Хъэцэр идзэпащэу Сисрэ, фылистхэми, мэуаб пачъыхьэми ахэр Ащ аригъэгъэпщылІыгъэх.
10Арти, агурэ апсэрэ еІэжьыпагъэхэу, ахэр Зиусхьаным елъэІугъэх: „Тыхэукъуагъ ти-Зиусхьан къызэтэбгынэм, тхьэ нэпцІхэу БэІалхэмрэАстартхэмрэ тафэІорышІэу зэтэублэм. Джы типыйхэм такъыІэкІэхыжьи, тыпфэлэжьэщт".
11Арти Зиусхьаным ЕрыубэІали, Баракъи, Ифтахъи, Самуели къыгъэкІуагъэх, пыеу шъукъэзыуцухьэщтыгъэмэ шъуакъыІэкІихижьи, щынэгъончъэу шъущыІагъ.
12ЕтІанэ Іамон ипачъыхьэу Нэхъащ къышъозэонэу къызэрежьагъэр къызэшъолъэгъум шъукъысэлъэІугъ: „Хьау, пачъыхьэм ыІэмычІэ терэлъ", Зиусхьанэу Тхьэр шъуипачъыхьэу щыт нахь мышІэми.
13Арышъ, мары пачъыхьэу хэжъудзыгъэр, шъузыфэягъэр: Зиусхьаным пачъыхьэр къышъуфытыригъэхьагъ.
14Зиусхьаным шъущэрэщын, шъуфэрэлажь, Зиусхьаным ыІорэм шъуерэдэІу, Зиусхьаным иунашъохэм шъуапэрэмыуцужь, шъори шъуипачъыхьэу зыІэ шъуилъри шъуи-Зиусхьанэу Тхьэм ыуж шъуерэт.
15Зиусхьаным ыІорэм шъуемыдэІоу, Ащ иунашъохэм шъуапэуцужь зыхъукІэ, шъуятэхэм аришІагъэр къышъуишІэщт, ынае къышъущыфэщт.
16Джы шъукъэуцуи, шъуинэрылъэгъоу Зиусхьаным Іофышхо зэрэзэшІуихыщтым шъукъеплъ:
17коцым джы иІухыжьыгъоба? Ау Зиусхьаным селъэІунышъ, шыблэри къыгъэгъогъощт, ощхыри къыригъэщхыщт, пачъыхьэ къышъуфытыригъэхьанэу Зиусхьаным шъузелъэІум лъэшэу шъузэрэхэукъуагъэр зыдышъуигъэшІэжьыщт».
18Арти Самуел Зиусхьаным елъэІуи, Зиусхьаным шыблэри ощхыри а мафэм къытІупщыгъэх, цІыфхэр Зиусхьаными Самуели лъэшэу ащыщынагъэх.


19Ащ ыуж цІыфхэр зэкІэ Самуел елъэІугъэх: «Зиусхьанэу уи-Тхьэ тфелъэІу уиІумэтхэр ымыгъэлІэнхэу, пачъыхьэ къытфигъэкІонэу тызелъэІум хэукъоныгъэу тиІагъэхэм джыри зы ахэдгъэхъуагъэшъ ары».
20Арти Самуел цІыфхэм ариІожьыгъ: «А хэукъоныгъэхэр шъушІыгъахэми, шъумыщын, ау Зиусхьаныр зыкІи шъумыбгын, шъугукІэ шъуфэхьалэлэу Зиусхьаным шъуфэлажь.
21ШІуагъэ зыхэмылъ, шъукъыхэзымыщыжьыщт Іофмэ шъуапымылъ, ахэр зэрэбылым щыІэп.
22ИІорэ ишІэрэ зэрэзэтетхэм, ыцІэ лъагэ илъэпІагъэ къызэриухъумэрэм ялъытыгъэу Зиусхьаным ыгъэлъэпІэгъэ лъэпкъыр къыбгынэщтэп, сыда пІомэ Зиусхьаным шъурилъэпкъ шІоигъоу шъукъахихыгъ.
23Сэри джащ фэдэу Зиусхьаным ыпашъхьэ псэкІод щысшІэщтэп. ГъогушІу шъузэрэтетыным шъуфэзгъэсэщт.
24Ау Зиусхьаным шъущыщын, шъыпкъагъэ фышъуиІэуи шъугукІи шъуфэкъабзэу шъуфэлажь, шъуинэрылъэгъугъэба гъэунэфыпІэшхо къызэрэшъуишІылІагъэр.
25Армырмэ бзэджагъэхэр зызешъухьэхэкІэ, шъори шъуипачъыхьи шъузэрзэпылъэу шъуритэкъухьащт».


 

ЯпшІыкІущэнэрэ шъхьэр
 
Фылистхэм апэшІуекІорэ заомрэ Саул къурмэныр зэриукъуагъэмрэ
 

1Джащ тетэу Саул ятІонэрэ илъэсым пачъыхьагъэ[23].


2Саул израил лъэпкъым щыщэу нэбгырэ минищ къахихыгъ: нэбгырэ минитІур игъусэу къалэу Мыхмэсрэ Бэтэл къушъхьэмрэ ащыІагъэх, адрэ миныр Саул ыкъо Ионэтан игъусэу Бынямин хэкум ит къалэу ГъыбІэ щыІагъэх; адрэ цІыфхэр ячэтэнгъэІагъэхэм якІужьынхэу ащ зэбгыритІупщыжьыгъагъэх.
3Ащ ыуж Ионэтан фылист дзэ купэу ГъыбІэ къыщыуцугъэм тебани зэрэзэхикъутагъэм икъэбар фылистхэм зэхахыгъ. Арти, Саул гъоупщынэм[24] епщэзэ, къэхъугъэм икъэбар зэрэхэгъэгоу щызэхаригъэхыгъ.
4ЕтІанэ Саул фылист дзэ купыр зэрэзэхикъутагъэм, фылистхэм Израилым агу зэрэщыкІыгъэм икъэбар зэрэ Израилэу зызэхехым, цІыфхэр къэзэрэугъойхи, Саул дэжь Гъылгъал къэкІуагъэх.


5Арти фылистхэр Израилым къезэонхэм пае зэоным фытегъэпсыхьэгъэ ку мин щэкІ шыкоо нэбгырэ миних ягъусэжьэу, хы Іушъом Іулъ пшахъом ибагъэм фэдиз хъунэу, цІыф бэ дэдэ хъухэу къэзэрэугъойхи къежьагъэх. Бэтаон икъокІыпІэ лъэныкъокІэ дзыгъэу щыІэ Мыхмэс къэсхи къыщыуцугъэх.
6Джуртхэр лъэныкъо пстэумкІи къаухъурэигъэхэти, ахэр къащтэхи къушъхьэ гъочІэгъхэми, къушъхьэ тІуакІэхэми, мыжъошхохэмрэ къэхэмрэ акъогъуи, псы зэІугъэкІапІэхэми гъэбылъыпІэкІэ якІужьыгъэх;
7джуртмэ ащыщхэр псыхъоу Иордан зэпырыкІхи, Гъад, ГъылыІад хэгъэгумэ ячІыгумэ анэсыгъэх. Саул Гъылгъал къыдэнэгъагъэ нахь мышІэми, ыуж итэу къэкІогъэ цІыфхэр зэкІэ зэрэщынэщтыгъэхэм къыхэкІэу кІэзэзщтыгъэх.


8Самуел къыфигъэнэфэгъэ уахътэр къэсыфэ Саул мэфиблэ ащ ежагъ. Ау Самуел Гъылгъал къызэмыкІом, цІыфхэм Саул къабгынэу рагъэжьагъ.
9Арти Саул ариІуагъ: «Къурмэнгъэстрэ зэгурыІоныгъэ къурмэнрэ сшІыщтхэшъ, ищыкІагъэхэр къысфашъущэх». Ежьым къурмэнгъэст ышІыгъ.
10Къурмэнгъэстыр ыухыгъэ къодыеу Самуел къэсыгъ. Саул шІуфэс рихынэу ащ пэгъокІыгъ.
11«Сыд джы пшІагъэр?» – ыІуи Самуел къызеупчІым, Саул риІожьыгъ: «Сигъусэ цІыфхэр зэрэзэбгырычъыжьхэрэр слъэгъугъэ, ау къэбгъэнэфэгъэ мафэхэм яхъулІэу укъызэмыкІом, фылистхэри Мыхмэс къыщызэрэугъоигъэхэти,
12укъэсыфэ сегупшысыгъ: „Сэ Зиусхьаным ІэпыІэгъу къытитынэу джыри семылъэІузэ, фылистхэр Гъылгъал къэсынхэшъ, къысэзэощтых". Джары къурмэнгъэстхэр зыкІэсшІыгъэхэр».
13Ау Самуел Саул риІуагъ: «Делагъэу узекІуагъ. Уи-Зиусхьанэу Тхьэм къыуиІорэр бгъэцэкІагъэп. Ащ къыІорэм ублэмыкІыгъагъэмэ, уилІакъо егъашІэм Израилым ипачъыхьэщтыгъ.
14Ау джы уипачъыхьагъу укъытенэжьыщтэп. Зиусхьаным ыгу рихьэу, Ежь ыІорэм шІомыкІынэу лІы къыгъотыгъ, илъэпкъ ипэщэнэу Зиусхьаным ащ унашъо фишІыгъ, сыда пІомэ Зиусхьаным къыпфишІыгъэ унашъор о бгъэцэкІагъэп».
15ЕтІанэ Самуел Гъылгъал къыбгыни Бынямин хэкум ит къалэу ГъыбІэ кІуагъэ[25].

Саул игъусэхэр къызелъытэм нэбгырэ шъих Іэпэ-цыпэ хъоу къычІэкІыгъ.
16Саулрэ ыкъо Ионэтанрэ дзэкІолІэу ягъусэхэри Бынямин ит къалэу ГъыбІэ къыщыуцугъэх. Адрэ фылистхэм къалэу Мыхмэс уцупІэкІэ хахыгъ.
17Арти фылистхэм яуцупІэ дзэ купищ къыдэкІыгъ апэ къифэрэ чІыгур зэрапхъонэу. Зыр хэкоу ШыуІал ит къалэу Іофрэ лъэныкъомкІэ кІорэ гъогум техьагъ,
18адрэ купым Бэтхъорэн екІурэ гъогур хихыгъ, ящэнэрэм ЦыоІим лъэгум игъунапкъэкІэ щыІэ шъофнэкІым фигъэзагъ.


19А лъэхъаным зэрэ Израил хэгъэгоу гъукІэхэр исыгъэхэп, сыда пІомэ джуртхэм чатэхэмрэ пчыпыджынхэмрэ ашІынэу фылистхэм къафадэщтыгъэп.
20ЯшІуанэхэр, яотычхэр, ягъупчъэхэр алъынхэм пае джуртхэр зэкІэ фылистхэм адэжь кІонхэ фэягъ.
21Къэуцэкугъэ пхъэІэшацэхэр, шІонажэхэр зэрафалъхэрэм пае фылист гъукІэхэм тыжьын ахъщэу грамми 8 фэдиз аІахыщтыгъэ, Іэмэ-псымэ папцІэхэмрэ отычхэмрэ ягъэлъын уасэу фашІыщтыгъэр тыжьын ахъщэу грамми 4 фэдиз.
22Арти зэзаохэ зыхъукІэ Саулрэ Ионэтанрэ ягъусэгъэ дзэкІолІхэм зэкІэми чатэхэмрэ пчыпыджынхэмрэ аІыгъщтыгъэхэп, Саулрэ ащ икІалэу Ионэтанрэ ары ныІэп Іашэхэр зиІагъэхэр.


23ЕтІанэ фылист дзэ купыр Мыхмэс зэпырыкІыпІэм къэсыгъ.


 

ЯпшІыкІуплІэнэрэ шъхьэр
 
Ионэтан лІыгъэ зэрэзэрихьагъэр
 

1Зы мафэ горэм Саул икІалэу Ионэтан иашъоджэнэзехьэ риІуагъ: «МодрабгъукІэ щыІэ фылист дзэ купым дэжь тыгъакІу». Ау а къэбарым ятэ щигъэгъозагъэп.
2Саул къалэу ГъыбІэ къыпэгъунэгъу чІыпІэу Мигърэун къыщыкІырэ нар чъыгым ычІэгъ чІэсыгъ. Нэбгырэ шъих фэдиз ащ кІыгъугъ.
3Ахэм ахэтыгъ Зиусхьаным фэлэжьэрэ къурмэнышІэу къурмэнышІчэтэнІабгъур зыбг пыпхэгъэгъэ Ахъые. Ар Ихабод ышэу Ахъытыу икІэлагъ. Ихабод къызхэкІыгъэр Пинхъас, Пинхъас зыкъуагъэр Щылэу дэсыгъэ къурмэнышІэу Алый ары. Ау Ионэтан зэрежьагъэм цІыфхэр щыгъозагъэхэп.
4Ионэтан фылист дзэ купым зэрекІолІэнэу фэегъэ лъэныкъуитІумкІи къушъхьэ цэкІэ лъэгэшхохэр къапэІутыгъэхэти, ахэм дэкІыпІэу афэхъущтым Ионэтан егупшысщтыгъэ. Зы къушъхьэ цакІэм зэреджэщтыгъэхэр Боцэц, адрэм – Сэн;
5зыр Мыхмэс итемыр лъэныкъокІэ гъэзагъэу, адрэр ГъыбІэ икъыблэкІэ нахь дзыгъэу щытыгъ.


6Ионэтан иашъоджэнэзехьэ риІуагъ: «Сунэт амышІыгъэ фылист дзэ купым тегъэкІу. Тэ тишІуагъэкІэ Зиусхьаным татыригъэкІонкІи мэхъуба. Зиусхьаныр къэзгъэуцушъун щыІэп, нэбгырабэкІи зы нэбгырэкІи укъигъэнэжьын ылъэкІыщт».
7Ашъоджэнэзехьэм къыриІожьыгъ: «Угу къызэрэуиІорэм тетэу зекІо. Сэ сыуигъусэщт, угу зэрилъым фэдэу сызекІощт».
8Ионэтан ащ риІожьыгъ: «Фылистхэм якъэрэгъулхэм благъэу тякІолІэнышъ, тыкъалъэгъунэу тыуцущт.
9Ежьхэр къытэкІолІэфэхэ тымыхъыенэу, тыщытынэу унашъо къызытфашІкІэ, тыкъызэтеуцощт, къушъхьэм тыдэкІоещтэп.
10Ау тякІолІэнэу унашъо къызытфашІкІэ, къушъхьэм тыдэкІоещт, сыда пІомэ Зиусхьаным ахэм тызэратыригъэкІощтым инэшанэу тэркІэ ар хъущт».
11ЕтІанэ Ионэтанрэ иашъоджэнэзехьэрэ кІохэзэ, фылист дзэ купым иплъапІэ зефэхэм, фылист къэрэгъулхэм аІуагъ: «Зызщагъэбылъыгъэ къушъхьэ тІуакІэхэм джуртхэр къызэрадэпшыжьхэрэм модэ шъуеплъ».
12Фылист дзэ купым хэтхэр Ионэтанрэ ащ иашъоджэнэзехьэрэ къякуугъэх: «Моу шъукъыдэкІуай. Зыгорэ къышъодгъэлъэгъущт!» Арти Ионэтан иашъоджэнэзехьэ риІуагъ: «Сауж къихь, Зиусхьаным ахэр джы Израилым ыІэ къырилъхьагъэх».
13Ионэтан къушъхьэм дэпшыенэу зежьэм, иашъоджэнэзехьи ыуж ихьагъ. Ионэтан фылистхэр риутхи, иашъоджэнэзехьэ ахэр ыукІыжьыгъэх.
14Ахэм яапэрэ илъыгъо а чІыпІэу гектарым ипшІэниплІ фэдиз хъурэм нэбгырэ тІокІ фэдиз щызэхаукІагъ.
15Арти губгъэм итыгъэ фылист дзэ пстэури, апэ итхэу къэкІорэ дзэ купхэри, аубытыгъэ чІыгухэр зезыпхъощтыгъэхэри лъэшэу къэщтагъэх, чІыгури зэрэщытэу къэтІыгурыгугъ, зыздагъэзэщтри амышІэжьэу гузэжъогъушхо хэфагъэх.


 
Фылистхэм зэратекІуагъэхэр
 

16Саул иухъумакІохэу Бынямин хэкум ит къалэу ГъыбІэ дэсыгъэхэм фылист дзэкІолІхэр шъхьадж ыпакІэ зэрэхэлъэдэжьхэрэр къалъэгъугъ.
17Саул игъусэ цІыфхэм ариІуагъ: «ЦІыфхэр къызэпэшъуплъыхьэхи, тэ тиемэ ащыщэу уцупІэм дэкІыгъэр къызэжъугъашІ». Къызаплъыхьэхэм Ионэтанрэ ащ иашъоджэнэзехьэрэ ахэмытыжьхэу къычІэкІыгъ.
18Арти Саул къурмэнышІэу Ахъые риІуагъ: «Зиусхьаным ипхъонтэ лъапІэ къахь». Сыда пІомэ а уахътэм Зиусхьаным ипхъонтэ лъапІэ израил цІыфхэм зыдаІыгъыгъ.
19Саул къурмэнышІым джыри зыгорэхэр риІощтыгъэх фылистхэм яуцупІэ гумэкІыгъом нахь зыкъызщеІэтым. Арти Саул къурмэнышІым риІуагъ: «Хъугъэ, икъущт!»
20ЕтІанэ Саул цІыфхэр къыугъойхи, зэуапІэм зэдыІухьагъэх, фылист дзэкІолІхэр къыкІащтэхи, зэзэожьхэу рагъэжьагъ.
21Фылистхэм агохьэгъэ джуртхэу, ахэм яуцупІэ щыІагъэхэр Саулрэ Ионэтанрэ ягъусэгъэ джуртхэм къагохьажьыгъэх.
22Адрэ израил цІыфхэу Ефраим къушъхьэмэ защызгъэбылъгъагъэхэм фылистхэм ашъхьэ зэрэрахьыжьэжьыгъэр зызэхахым, ахэм язаохэрэм къахэхьажьхи фылистхэр афыхэу аублагъ.
23Зиусхьаным а мафэм Израил атыригъэкІуагъ. Бэтаон нэсэу заор щыкІуагъ[26].


 
Саул цІыфхэм афигъэпытагъэр
 

24Израил цІыфхэр а мафэм лъэшэу зэхэукІэгъагъэх, сыда пІомэ ипыйхэм яфэшъуашэр аремыгъэгъотыжьыфэ, пчыхьэ охъуфэ зы нэбгыри Іулъхьэ римыгъэхынэу Саул цІыфхэм афигъэпытэгъагъ. Ар зымыгъэцакІэрэм Зиусхьаным нэлат рихыщтэу ыІуи афигъэпытагъэти, цІыфхэм ащыщ горэми гъомлапхъэ зыІуигъэфагъэп.
25ЕтІанэ цІыфхэр кІохэзэ мэз горэм зынэсхэм, шъоур боу зэрылъ гъэхъунэм ихьагъэх.
26ДзэкІолІэу кІощтыгъэхэм шакомэ къадэчъырэ шъоур къалъэгъугъ, ау ащыщ горэми ар зыІуигъэфагъэп, сыда пІомэ афагъэпытэгъагъэр аукъонкІэ щынагъэх.
27Ионэтан ятэ цІыфхэм зэрафигъэпытагъэр зэхихыгъэпти, бэщэу ыІыгъым ыІэпакІэ шъоум хигъауи ыжэ зыфехьым, нахь къызэгурыІожьи, ынэхэр къэлыдыгъэх.
28Арти дзэкІолІмэ ащыщ горэм мыразэу Ионэтан къыриІуагъ: «„Непэ Іулъхьэ езыгъэхрэр Зиусхьаным ерэгъэунэхъу" ыІуи, уятэ къызэрэтфигъэпытагъэм къыхэкІэу тышхагъэпышъ, цІыфхэр къарыунчъэ хъугъэх».
29Ионэтан къыриІожьыгъ: «Тятэ хэгъэгур къин хидзагъ. Мы шъоум щыщ тІэкІу зызІосэгъафэм, скІуачІэ къихьажьыгъ.
30ДзэкІолІхэм непэ пыим къытырахыгъэм щыщ ашхыгъагъэмэ бэкІэ нахьышІугъ, фылистхэми нахьыбахэу ахэкІодыкІыныгъэба?»


31А мафэм Мыхмэс къыщегъэжьагъэу Аялэун нэсэу фылистхэр ащызэхакъутагъэхэти, дзэкІолІхэр лъэшэу улэугъагъэх.
32Ахэм фылистхэм мэлхэри, чэмхэри, шкІэхэри къатырахыгъэхэти, мэлакІэм зэригъалІэхэрэм къыхэкІэу былымхэр аукІхи, лъыр джыри къызэрэпычъзэ лыр ашхэу аублагъ.
33Арти зыгорэм Саул къэбарыр къылъигъэІэсыгъ: «Зиусхьаным къемыкІурэр дзэкІолІхэм зэрашІэрэм еплъ! Лъыр къызэрэпычъэу лыр ашхы». Саул ахэм ариІуагъ: «Шъухэукъуагъэшъ, джы мыжъошхор моу сапашъхьэ къижъугъэукІорай».
34Ащ ыуж Саул унашъо афишІыгъ: «Шъхьадж ицуи имэли къыщэнышъ, мы чІыпІэм щышІуибзынышъ, етІанэ зэрэщишхыжьын фаем ехьылІагъэу цІыфмэ макъэ яжъугъэІу. Зиусхьаным къемыкІущтыр шъумышІэ, лъыр къыпычъэу лыр шъумышхы». Арти чэщым хэти ицуи имэли къыщи ежь ыІэшъхьитІукІэ шІуибзыгъ.
35ЕтІанэ Саул Зиусхьаным пае къурмэншІыпІэ ыгъэуцугъ: джары ащ Зиусхьаным ыцІэкІэ апэрэ къурмэншІыпІэу ыгъэуцугъэр.


36ЕтІанэ Саул дзэкІолІхэм ариІуагъ: «Чэщым фылистхэм талъежъугъажьи, такІэжъугъахь, нэфылъэр къызэкІимычзэ яІэр зэкІэ къатетхынышъ, зы нэбгыри къэмынэу зэхэтыукІэщтых». Адрэмэ къыраІожьыгъ: «ЗэрэпшІоигъоу зэкІэри шІы». Ау къурмэнышІым къариІуагъ: «Ыпэ рапшІэу Тхьэм тежъугъэлъэІу».
37Арти Саул Тхьэм еупчІыгъ: «Фылистхэм ауж сихьэмэ хъущта? Израил ахэм атебгъэкІощта?» Ау Зиусхьаным а мафэм зи къыриІожьыгъэп.
38Ащ ыуж Саул дзэпащэхэр зэкІэ къызэІуаригъэгъакІэхи ариІуагъ: «Шъуащыщэу непэ псэкІод зышІагъэр къыхэгъэщыгъэн фае.
39Израил къэзгъэнэжьырэ Зиусхьаныр зэрэщыІэр сэІо, хэтынкІи фит, сикІалэу Ионэтан орэхъу фаеми, псэкІод зышІагъэм, Іо хэмылъэу, ыпсэ Іусхыщт». Ау цІыфмэ ащыщ горэми зыпари къыІуагъэп.
40ЕтІанэ Саул израил цІыфхэм ариІуагъ: «Шъо зы бгъумкІэ шъукъэуцу, сэррэ сикІалэу Ионэтанрэ адрэ бгъумкІэ тыкъэуцущт». ЦІыфхэм Саул къыраІожьыгъ: «Нахь пшІотэрэзыр шІэ».
41ЕтІанэ Саул къыІуагъ: «А Зиусхьанэу Израилым и-Тхь! Зытет шъыпкъэр къэгъэнаф. Лажьэр зытефэрэр сэрмэ е сикІалэу Ионэтанмэ, уримыр къигъэкІ, ау лажьэр уиизраил лъэпкъ тефэмэ, туммимыр къигъэкІ»[27]. Мыщ дэжьым Саулрэ Ионэтанрэ лажьэ зэряІэр, ау цІыфхэр зэрэзафэхэр къыгъэнэфагъ.
42Ащ ыуж Саул «Сэррэ сикІалэу Ионэтанрэ пхъэдзым тишъулъхь» зеІом, пхъэдзым Ионэтан къикІыгъэти.


43Саул Ионэтан еупчІыгъ: «Сыда пшІагъэр? КъысфэІуат». Арти Ионэтан бэщэу ыІыгъыгъэм ыІэпакІэ шъоум зэрэхигъэуагъэри, ар зэрэзыІуигъэфагъэри къыфиІотагъ. «Ащ пае сыуукІыщтмэ, мары сыхьазырэу сыщыт», – Ионэтан ыІуагъ.
44Арти Саул къыІуагъ: «СІуагъэр зысымыгъэцэкІэжькІэ сифэшъуашэр Тхьэм сигъэгъотынэу сэ тхьэлъанэ сшІыгъэ. Арышъ, Ионэтан, улІэн фае!»
45Ау цІыфхэм ащ къыдырагъэштагъэп: «Ионэтан ары непэ текІоныгъэр Израилым къыдезгъэхыгъэр. Ар джы лІэн фая? Ар хъухэнэу щытэп! Зиусхьаныр зэрэщыІэр тэІо. Зы шъхьац налъи ащ ышъхьэ къыхэзынэу щытэп. Тхьэм къызэриІорэм тетэу непэ ар зекІуагъэ». ЦІыфхэм Ионэтан къарагъэтІупщыжьи, псэоу къагъэнагъ.
46Саул фылистхэм язэожьыгъэп, фылистхэм зыщыпсэухэрэ чІыпІэмэ агъэзэжьыгъ.


 

 
ГущыІалъ: 1-2 Самуел
 

 
ГущыІэ хэхыгъэхэр къыбгурызгъэІорэ гущыІалъ
 




Астарт — (1СА 7:3; нэмыкІ чІыпІэхэми) – КъокІыпІэ Благъэм щыпсэущтыгъэ ижъырэ лъэпкъхэр тхьэу зэлъэІущтыгъэхэм ащыщ. Астарт гъэбэжъугощагъ.



БэІал — (1СА 7:4; 2СА 5:20; нэмыкІ чІыпІэхэми) – КъокІыпІэ Благъэм щыпсэущтыгъэ ижъырэ лъэпкъхэр тхьэу зэлъэІущтыгъэхэм ащыщ. БэІал ощхымрэ хыоешхомрэ ятхьэу алъытэщтыгъ. БэІал къэнэІанхэм ятхьэ шъхьаІэщтыгъ.



Зиусхьан — (1СА 1:3; нэмыкІ чІыпІэхэми) – Тхьэм изэрэщыт къызэрыпІон плъэкІыщт амалхэм ащыщ. Адыгэ гущыІэу «Зиусхьаным» мэхьанэу иІэм зэфэмыдэ джурт гущыІитІумэ къарыкІрэр къеты. Апэрэр – «Адонай», Тхьэр зэрэлъэрыхьэр, Ар зэрэфэшІыгъэр мэхьанэу иІ. ЯтІонэрэ гущыІэмкІэ Тхьэм ыцІэ къыраІо, ащ къикІырэр «егъашІэм щыІэ зэпытыр». Джуртхэм мы гущыІэр зэрялъэпІэдэдэм къыхэкІэу амакъэ Іоу къаІорэп. Джурт Іэпэрытххэм Тхьэм ыцІэ защыхэтхэгъэ чІыпІэм къызысхэкІэ, ащ пае гущыІэу «Адонай» къаІо. АдыгабзэкІэ ащ къикІырэр «Зиусхьан».



Зыуукъэбзын — (1СА 7:1; 16:5) – цІыфым дэигъэ хэмылъэу, псэкІодышІгъэ имыІэу Тхьэм ыпашъхьэ итыныр ифэшъуашэу хъуным пае дин Іофтхьэбзэ гъэнэфагъэу зэшІуахрэр.



Къурмэн — (1СА 1:3; 2СА 6:13; нэмыкІ чІыпІэхэми) – диным епхыгъэ Іофтхьабз. ЦІыфым Тхьэм дыриІэ зэфыщытыкІэхэр зэщымыкъонхэм, зыпкъ итынхэм, ипсэкІодшІыгъэхэр къыфигъэгъунхэм апае зы нэбгырэм е зэрэджурт лъэпкъэу былымхэр, фышъхьэ лэжьыгъацэхэр, хьаджыгъэр, зэйтын дагъэр къурмэн Ащ фашІыщтыгъэх. Ижъырэ Зэзэгъыныгъэм илъэхъан джуртхэм Тхьэм Мосэ къыфыригъэхыгъэ Хабзэм тетэу, Тхьэм къурмэнхэр фашІыщтыгъэх. Библием къыхиубытэу Мосэ иящэнэрэ тхылъ къурмэнхэр тфэу зэтефыгъэхэу ягугъу къыщешІы.
1. Къурмэнгъэст (машІокІэ агъэстырэ къурмэн) – (Мосэ иящэнэрэ тхылъ 1:1-17; 1СА 6:14; 2СА 24:25; нэмыкІ чІыпІэхэми) – зэрэлъэпкъэуи нэбгырэ зырызхэми апае а зы мафэм къыкІоцІ тІо, тыгъэкъокІыгъомрэ тыгъэкъохьажьыгъомрэ атефэу, ашІыщтыгъэ къурмэныр ары. Къурмэныр зэрэщытэу къурмэншІыпІэм щагъэстыщтыгъэ. Мы къурмэным адрэ къурмэн пстэумэ анахьэу мэхьанэ иІагъ.
2. Гъомылэ тын (Мосэ иящэнэрэ тхылъ 2:1-16; 1СА 2:29) – хьалыгъур къызхахырэ лэжьыгъацэхэр е лэжьыгъашъхьэхэр, джащ фэдэу зэйтын дагъэмрэ мэ ІашІу зыпихырэ мыстхъумрэ зигъусэхэ хьаджыгъэр, хьаджыгъэм хэшІыкІыгъэхэр, лъы зыкІэмыт къурмэнкІэ алъытэхэрэр, ары. Лъэпкъым зэрэщытэу е нэбгырэ зырызхэм япсэкІодшІыгъэ апае къурмэнгъэстхэр зыщашІыхэрэм тефэу гъомылэ тынри Тхьэм фашІыщтыгъэ.
3. ЗэгурыІоныгъэ (мамыр) къурмэн (Мосэ иящэнэрэ тхылъ 7:11-38; 1СА 10:8; 2СА 6:17) – цІыфым ежь фаеу ышІырэ къурмэныр. Къурмэн ашІыгъэм ишэхэмрэ ыкІоцІ къырахыгъэхэмрэ къурмэнгъэстым игъусэхэу Тхьэм фагъэшъуашэхэти, зэрэщытэу къурмэншІыпІэм щагъэстщтыгъэх. Лэу къэнагъэр къурмэн зышІыгъэхэм Тхьэм иунэ ыкІоцІ щашхыжьыщтыгъэ. Къурмэнылым ишхын Тхьэмрэ цІыфхэмрэ язэфыщытыкІэхэр гъэпытэгъэнхэм тегъэпсыхьэгъагъ.
4. ПсэкІод къурмэн (Мосэ иящэнэрэ тхылъ 4:1-5, 13) – зыгорэм ипсэкІодшІыгъэ къыфигъэгъуным е зиукъэбзыжьыным пае Тхьэм къурмэнэу фишІыщтыгъэмрэ, джащ фэдэу дин мэфэкІ мафэхэм лъэпкъым пае зэрэщытэу къурмэнэу ашІыщтыгъэмрэ ары.
5. ПсэкІодышІкІэгъожь къурмэн (Мосэ иящэнэрэ тхылъ 5:14-19; 1СА 6:3, 4, 17) – цІыф пэпчъ псэкІодшІыгъэ гъэнэфагъэу ышІыгъэм зэрэфыкІэгъожьырэм елъытыгъэу, имэхьанэкІэ псэкІод къурмэным пэблагъэу ышІщтыгъэ къурмэныр ары.



КъурмэншІыпІ — (1СА 7:17; 2СА 24:25; нэмыкІ чІыпІэхэми) – Іанэу е чІыпІэ хэІатыкІыгъэу Тхьэм пае былымхэмрэ е нэмыкІ тынхэмрэ къурмэн зыщашІыхэрэр ары. Ижъырэ Зэзэгъыныгъэм илъэхъан къурмэншІыпІэм пае мыжъошхохэр къыхэІатыкІыгъэхэу зэтыралъхьэщтыгъэх.



КъурмэнышІ — (1СА 1:3; 2СА 15:35; нэмыкІ чІыпІэхэми) – цІыфхэм ацІэкІэ диным епхыгъэ Іофтхьабзэхэр зыгъэцакІэщтыгъэр ары. Ижъырэ Зэзэгъыныгъэм илъэхъан цІыф зырызхэм ацІэкІэ къурмэн ышІыныр ащ ипшъэрылъ шъхьаІэщтыгъ.



Къэрыубхэр — (1СА 4:4; 2СА 6:2; нэмыкІ чІыпІэхэми) – ошъогу псэушъхьэ тэмабгъох. Ахэм ятеплъэ зиІэу дышъэм хэшІыкІыгъэхэр тІу хъухэу Тхьэм ипхъонтэ лъапІэ шъхьащытыгъэх. Къэрыубмэ атамэхэр Тхьэр зыдэщыІэ чІыпІэу ары зэралъытэрэр.



Лэуйхэр — (1СА 6:15; 2СА 15:24) – Ижъырэ Зэзэгъыныгъэм илъэхъан къурмэнышІхэр къызхахыщтыгъэхэр Лэуй ибынхэм къатекІыгъэ лІакъор ары. Лэуй джурт лІэкъо пшІыкІутІур къызтекІыгъэ Якъубэ ыкъо пшІыкІутІумэ ащыщыгъ. Лэуй къыпыкІыгъэх зэшхэу Мосэрэ Хьарунэрэ. КъурмэнышІхэр къызхахыщтыгъэхэр Лэуй къыпыкІыгъэ Хьарунэ илІакъо щыщхэр ары ныІэп. Лэуй къытекІыгъэ хъулъфыгъэхэм зэкІэми «лэуйхэр» араІуагъ. Лэуйхэм чэтэн гъэІагъэм, ыужкІэ Тхьэм и-Унэу Ерыусэлэм дэтым Іоф ащашІэщтыгъэ. Джащ фэдэуи Тхьэм ипхъонтэ лъапІэ ахэм зэрахьэщтыгъэ. (Егъапш: Мосэ ияплІэнэрэ тхылъ 3:6-8).



ЛъэгапІ — (1СА 9:12-14; 2СА 22:17; нэмыкІ чІыпІэхэми) – чІыпІэ хэІатыкІыгъэ горэхэу къурмэнхэр зыщашІыщтыгъэхэр.



Мыжъогъозэсын — (1СА 21:10) – мыжъо сын лъапІэ гор. Ижъырэ джуртыбзэмкІэ мыр къызэраІощтыгъэр: афод.



Мыжъогъуаз — (1СА 23:6-9; 30:7) – Тхьэм ыІорэр къышІэным пае къурмэнышІым мыжъогъуазэу пхъэдзым рилъхьэщтыгъэр ары. Ижъырэ джуртыбзэмкІэ мыр къызэраІощтыгъэр: афод.



Тхьэихэх — (1СА 2:10) – Тхьэм къахихыгъэр (еплъ: Шъхьэм дагъэр щыфэгъэныр).



ТхьэлІыкІо — (1СА 3:20; 2СА 12:1; нэмыкІ чІыпІэхэми) – Ижъырэ Зэзэгъыныгъэм илъэхъан иублэгъум Тхьэм тхьэлІыкІохэмкІэ къэбархэр цІыфхэм къалъигъэІэсыщтыгъэх. Тхьэм ы-Псэ ЛъапІэ хэлъ кІуачІэм ахэр къыгъэгущыІэщтыгъэх. Израил лъэпкъыр Тхьэм фэщэгъэныр, Тхьэихэхым икъэкІон цІыфхэр фэгъэхьазырыгъэнхэр япшъэрылъэу тхьэлІыкІохэр Тхьэм къахихыщтыгъэх. Ижъырэ Зэзэгъыныгъэм илъэхъан щыІэгъэ тхьэлІыкІомэ загъорэ къэхъущтхэр къаІощтыгъэх. Ау ахэм япшъэрылъ шъхьаІэщтыгъэр псэкІодэу ашІыгъэхэм пае цІыфхэр кІагъэгъожьынхэмрэ Тхьэ Закъом фэгъэлэжьэгъэнхэмрэ ары. Ижъырэ Зэзэгъыныгъэм тхьэлІыкІохэм ацІэ къызэрэщыриІорэр: «Тхьэм икъулыкъушІэхэр», «Тхьэм ицІыфхэр».



Тхьэм ипхъонтэ лъапІ — (1СА 3:3; 2СА 6:2; нэмыкІ чІыпІэхэми) – Ижъырэ Зэзэгъыныгъэм илъэхъан Тхьэм Мосэ унашъоу къыфишІыгъэм тетэу пхъонтэ лъапІэр пхъэм хишІыкІыгъагъ. Пкъыгъо лъапІэхэмрэ Тхьэм иунэшъуипшІ зытетхэгъэ мыжъобгъухэмрэ ащ дэлъыгъэх. (Еплъ: Мосэ иятІонэрэ тхылъ 25:10-22; 37:1-9; Пачъыхьэмэ яхьылІэгъэ апэрэ тхылъыр 8:9).



Тхьэм иун, е Зиусхьаным иун — (1СА 1:7; нэмыкІ чІыпІэхэми) – Тхьэм щыфэлэжьэгъэным тегъэпсыхьэгъэ унэр. Умылъэгъунэу Тхьэм ыкІуачІэ ащ чІэт. Тхьэм шъхьащэ щыфашІыным пае цІыфхэр къекІуалІэх. КъурмэнышІхэм Тхьэм шІошъхъуныгъэ фызиІэхэм ацІэкІэ къурмэнхэр ащ щашІыщтыгъэх.



Уримыр, туммимыр — (1СА 14:41; нэмыкІ чІыпІэхэми) – къурмэнышІым Тхьэм ыІорэр ышІэным пае мыжъо лъапІэхэу уримымрэ туммимымрэ пхъэдзым рилъхьэщтыгъэх.



ХьыкумышІхэр — (1СА 4:18; 2СА 7:11) – израил лъэпкъым пачъыхьэхэр зыщыримыІэщтыгъэхэ лъэхъаным цІыфхэм пащэ афэхъунэу Тхьэм къахихыщтыгъэхэр ары.



ЧэтэнгъэІэгъэ лъапІ — (1СА 2:22; 2СА 6:17; нэмыкІ чІыпІэхэми) – джурт лъэпкъыр итарихъ иублэгъум кощын зэпымыужьхэм ахэт зэхъум, Тхьэр иІэшъхьэтетэу къыздырихьакІынэу ыгъэпсыгъэгъэ тхьэлъэІупІэ чэтэнгъэІагъэр ары.
ЧэтэнгъэІагъэм ишІыкІэ зыфэдэщтым ехьылІагъэу Тхьэм Мосэ къыриІуагъэр Мосэ иятІонэрэ тхылъ ит (еплъ 25–27-рэ шъхьэхэр). Ар былымышъохэмрэ шэкІхэмрэ къызэупхъухыгъэщтыгъэхэ пхъэ гъэІагъэщтыгъ. ЧІыпІэ лъапІэкІэ заджэщтыгъэхэ кІыб унэмрэ лъапІэм ианахь лъэпІэжькІэ заджэщтыгъэхэ кІоцІ унэмрэ хъоу ар тІоу зэпыутыгъагъ. КІоцІ унэм пхъонтэ лъапІэр итыгъ. ЧэтэнгъэІагъэр псынкІэу зэпкъырыпхышъунэу щытыгъ. Джурт лъэпкъыр псэупІэкІэ нэмыкІ чІыпІэ кощын фаеу хъу къэси чэтэнгъэІагъэр зэпкъырахти, къыздыращэкІыщтыгъэ. ЧІыпІакІэм зэрэнэсхэу ар агъэуцущтыгъэ.



ЧэтэнІабгъу — (1СА 2:18; 2СА 6:14; нэмыкІ чІыпІэхэми) – къурмэнышІым къурмэншІыгъом ыбг пипхэщтыгъэ чэтэн такъырыр ары. Ижъырэ джуртыбзэм мыр къызэрэщаІощтыгъэр: афод.



Шъхьэм дагъэр щыфэгъэныр — (1СА 9:16; 2СА 2:4; нэмыкІ чІыпІэхэми) – пасэм къыщегъэжьагъэу джуртхэм агъэлъапІэу, агъэлъэрыхьэ ашІоигъо цІыфым мэ ІашІу къызпихырэ зэйтын дагъэр ышъхьэ щафэныр яхэбзагъ. А хабзэм тетэу Тхьэм пачъыхьэнэу е къурмэнышІынэу цІыфхэм къахихырэмэ ашъхьэхэм а дагъэр ащафэщтыгъ. Зышъхьэ дагъэ щафэгъэ цІыфым пае джуртыбзэм гущыІэу Мэшыяхъ, урымыбзэм Христос ащагъэфедэ. Библием мы къэІуакІэм мэхьанэу щыриІэр: Тхьэм къахихыгъэр.

  